
Ucapan Penangguhan Oleh Ahli majlis Encik Benji Ang Ming Quan
Di Mesyuarat Biasa Maijlis Bilangan 03 Tahun 2025 Pada 21 Mac 2025

Salam Sejahtera, Salam Malaysia Madani dan Salam Penang2030.

YBhg. Dato' Ir. Rajendran a/l P. Anthony
Datuk Bandar, Majlis Bandaraya Pulau Pinang,

Yang Berusaha Sr Cheong Chee Hong
Setiausaha Bandaraya, Majlis Bandaraya Pulau Pinang,

Ahli majlis-Ahli majlis yang saya hormati,
Ketua-ketua Jabatan,
Para media serta hadirin sekalian.

Ucapan penangguhan hari ini adalah menyentuh mengenai memperkukuh penguatkuasaan
dan pengurusan aktiviti komersial: menangani isu gerai tanpa lesen di Pulau Pinang.

Terima kasih atas peluang yang diberikan kepada saya untuk membangkitkan satu isu yang
semakin meruncing di negeri kita, iaitu peningkatan bilangan gerai dan premis perniagaan
tanpa lesen, khususnya dalam kawasan pentadbiran Majlis Bandaraya Pulau Pinang
(MBPP).

Datuk Bandar, fenomena ini bukan sahaja menimbulkan cabaran kepada penguatkuasaan,
tetapi juga membawa pelbagai kesan negatif, termasuk gangguan lalu lintas, isu kebersihan
dan keselamatan makanan, serta ketidakadilan terhadap peniaga berlesen yang telah
mematuhi peraturan. Oleh itu, kita perlu mengambil langkah segera dan lebih tegas untuk
menanganinya.

Berdasarkan statistik rasmi daripada MBPP, jumlah akaun lesen komersial aktif yang
direkodkan adalah seperti berikut:

Lesen Komposit mencatatkan sebanyak 7,320 akaun, menjadikan kategori lesen dengan
jumlah tertinggi, Kedai Dalam Kompleks (KDD) pula mempunyai 875 akaun lesen aktif,
menunjukkan kehadiran perniagaan runcit yang stabil dalam kompleks perniagaan.
Sementara itu, Kiosk Dalam Kompleks (KDK) merekodkan 257 akaun lesen aktif
mencerminkan kewujudan perniagaan berskala kecil yang masih mendapat permintaan
dalam persekitaran kompleks. Statistik ini memberi gambaran menyeluruh tentang lanskap
perniagaan berlesen di bawah seliaan MBPP.

Selain itu, jumlah penjaja tanpa lesen masih berada pada tahap yang membimbangkan.
Setakat ini, terdapat 8,007 penjaja di kawasan MBPP di mana hanya 5,334 daripadanya
memiliki lesen, manakala 2,673 lagi beroperasi secara haram. Ini bermakna 33% daripada
jumlah penjaja masih tidak berlesen, satu angka yang tidak boleh dipandang ringan.

Selain itu, laporan BERNAMA bertarikh 15 Januari 2025 turut mendedahkan bahawa dalam
operasi “OPS CANTAS” di Persiaran Bayan Indah 2, pihak MBPP telah merobohkan
11 struktur tanpa kebenaran, termasuk gerai makanan yang dikendalikan oleh warga asing.
Ini membuktikan bahawa tindakan penguatkuasaan telah diambil, tetapi ia masih belum
mencukupi untuk menangani masalah ini secara menyeluruh.

Datuk Bandar,

Kita perlu menjalankan kajian menyeluruh terhadap premis yang beroperasi tanpa lesen
serta memperketatkan penguatkuasaan bagi memastikan setiap peniaga memohon lesen
sebelum memulakan perniagaan mereka. Oleh itu, saya mencadangkan agar Jabatan
Pelesenan MBPP diberikan kuasa tambahan untuk mengenakan caj penalti ke atas peniaga
tanpa lesen, menubuhkan Skuad Tindakan Khas di bawah Jabatan Pelesenan bagi
menangani isu ini dengan lebih efektif, serta melaksanakan penyitaan ke atas premis yang
terus beroperasi tanpa kebenaran.

Bagi memastikan penguatkuasaan berjalan lebih lancar dan sistematik, Skuad Tindakan
Khas perlu diwujudkan di bawah Jabatan Pelesenan MBPP. Skuad ini akan memberi
tumpuan khusus kepada premis yang beroperasi tanpa lesen, membolehkan tindakan
diambil dengan lebih pantas dan menyeluruh tanpa mengganggu tugas penguatkuasaan
lain. Pasukan ini juga akan menjalankan pemantauan berkala serta operasi bersepadu bagi
mengenal pasti dan mengambil tindakan terhadap peniaga yang masih berdegil.
Penggunaan teknologi seperti sistem pemetaan digital dan pangkalan data perniagaan
boleh membantu mengesan kawasan yang berisiko tinggi.

Selain itu, skuad ini perlu bekerjasama dengan jabatan lain bagi memastikan tindakan
diambil secara menyeluruh. Penyelarasan ini penting untuk mengelakkan kelewatan dalam
penguatkuasaan dan memastikan kesan yang lebih efektif terhadap peniaga tanpa lesen.
Dengan kuasa yang diberikan, skuad ini juga boleh melaksanakan tindakan penyitaan serta-
merta terhadap premis yang berulang kali melanggar peraturan. Ini dapat mengelakkan
situasi di mana peniaga terus beroperasi walaupun selepas dikenakan denda atau amaran.

Pada masa ini, saya difahamkan bahawa Jabatan Pelesenan hanya berkuasa menutup
premis makanan yang gagal memenuhi tahap kebersihan yang ditetapkan sahaja. Oleh itu,
garis panduan baharu perlu diperkenalkan bagi membolehkan tindakan penyitaan dilakukan
terhadap premis yang beroperasi secara haram terutamanya yang baharu. Walaupun
terdapat usaha merampas barangan daripada premis tanpa lesen dan membawa
pengendali ke mahkamah, jumlah kes yang tinggi menjadikan proses ini memakan masa
dan tenaga kerja yang banyak. Lebih membimbangkan, terdapat kes di mana peniaga tetap
meneruskan operasi walaupun selepas barangan mereka dirampas.

Bagi mengatasi cabaran ini, saya mencadangkan supaya Jabatan Pelesenan MBPP diberi
kuasa untuk mengenakan caj penalti secara langsung ke atas peniaga tanpa lesen. Proses
penalti yang lebih pantas akan membolehkan tindakan diambil segera tanpa perlu
bergantung sepenuhnya kepada penguatkuasaan yang lebih kompleks. Hukuman yang
lebih tegas ini juga akan mendorong peniaga untuk mematuhi peraturan dan mendapatkan
lesen perniagaan secara sah. Selain itu, bayaran caj penalti yang dikutip boleh digunakan
bagi pembangunan tapak perniagaan berlesen serta meningkatkan kemudahan awam.

Langkah ini bukan bertujuan untuk menekan peniaga kecil, tetapi bagi memastikan
perniagaan dikendalikan secara lebih teratur, adil dan berdaya saing.

Mengapa Ramai Peniaga Tidak Memohon Lesen?
Datuk Bandar,

Sebelum kita menyalahkan peniaga yang beroperasi tanpa lesen, kita juga perlu memahami
punca utama mengapa ramai peniaga tidak memohon lesen.

Salah satu faktor utama ialah isu penzonan premis. Banyak bangunan yang digunakan
untuk perniagaan tidak selaras dengan peraturan penzonan yang ditetapkan, menyebabkan
permohonan lesen mereka ditolak. Akibatnya, ramai peniaga terpaksa beroperasi secara
tidak sah bagi meneruskan sumber pendapatan mereka. Justeru, MBPP perlu mengkaji
semula dasar penzonan supaya ia lebih fleksibel dan relevan dengan keperluan perniagaan
semasa.

Datuk Bandar,

Isu premis perniagaan tanpa lesen bukan sahaja berkaitan dengan penguatkuasaan, tetapi
juga menyentuh soal keadilan kepada peniaga yang mematuhi undang-undang serta
kesejahteraan ekonomi negeri.

Saya percaya bahawa dengan penguatkuasaan yang lebih tegas, termasuk memberikan
kuasa kepada Jabatan Pelesenan untuk mengenakan caj penalti, menubuhkan Skuad
Tindakan Khas dan mempertimbangkan tindakan penyitaan premis, kita dapat menangani
isu ini dengan lebih efektif.

Oleh itu, saya mohon sokongan daripada Datuk Bandar untuk mempertimbangkan
cadangan ini dan memastikan kajian lanjut dapat dijalankan secepat mungkin.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK BENJI ANG MING QUAN
DI MESYUARAT BIASA MAJLIS BILANGAN 03 TAHUN 2025
YANG DIADAKAN PADA 21 MAC 2025

Saya ingin mengucapkan terima kasih kepada Ahli Maijlis Encik Benji Ang Ming Quan di atas
pandangan dan pemerhatian yang telah dibangkitkan di dalam ucapan penangguhan beliau.
Justeru, sukacita disampaikan ulasan kepada perkara yang disentuh oleh beliau seperti
berikut:

Tindakan sedia ada terhadap peniaga tanpa lesen yang melibatkan pengeluaran kompaun,
rampasan dan tindakan mahkamah adalah berdasarkan kepada kuasa yang diberikan di
bawah Akta Kerajaan Tempatan 1976, UUK-UUK Majlis yang berkenaan dan Akta
Keterangan 1950. Tiada kuasa yang diberikan kepada PBT di bawah Undang-Undang untuk
menyita premis yang terlibat dengan perniagaan tanpa lesen. Walaupun dengan adanya
skuad tindakan khas, tindakan menyita premis terlibat adalah “Ultra Vires” kuasa yang
diberikan kepada PBT. Seterusnya, Majlis juga tidak mempunyai punca kuasa untuk
mengenakan caj penalti secara langsung ke atas peniaga tanpa lesen memandangkan
punca kuasa mengkompaun telah diberikan. Pengenaan caj penalti boleh dicabar atas dasar
tiada punca kuasa dan menyalahi kuasa yang diberikan kepada PBT.

Sehubungan itu, Jabatan Pelesenan sedang menyediakan kertas kerja bagi mengatasi isu
tersebut. Deraf awal kertas kerja berkenaan iaitu bagi mengenakan fi penalti kepada
pemohon lesen akan dibentangkan di Mesyuarat Panel Temuduga & Hal Ehwal Perniagaan
Kecil Bil.04/2025 pada 28 Mei 2025.

Di samping itu, Jabatan Penguatkuasaan sedang dalam usaha mempergiatkan lagi tindakan
penguatkuasaan melalui operasi rampasan dan perobohan gerai tanpa izin yang
dilaksanakan pada setiap hari. Melalui penambahan kakitangan yang bakal diterima, jabatan
berkenaan akan membantu Jabatan Pelesenan untuk mempergiatkan lagi tindakan melalui
pewujudan beberapa kumpulan yang akan bergerak secara serentak merangkumi kedua-
dua daerah Timur Laut dan Barat Daya.

Sekian, terima kasih.

(Sr CHEQNG CHEE HONG)
SETIAUSAHA BANDARAYA
MAJLIS BANDARAYA PULAU PINANG

BERTARIKH : 2\  April 2025
JwpUpAm/pl/pe/pu/ppku/ptku




Ucapan Penangguhan Oleh Ahli majlis Encik Rohaizat bin Hamid
Di Mesyuarat Biasa Maijlis Bilangan 04 Tahun 2025 Pada 25 April 2025

Yang Berbahagia Dato' Ir. Rajendran a/l P. Anthony
Datuk Bandar, Majlis Bandaraya Pulau Pinang,

Yang Berusaha Sr. Cheong Chee Hong
Setiausaha Bandaraya, Majlis Bandaraya Pulau Pinang,

Yang Dihormati Ahli majlis-ahli majlis,
Ketua-ketua Jabatan dan sahabat-sahabat media.
Assalamualaikum, Salam Sejahtera, Salam Penang2030, Salam Malaysia Madani.

Terlebih dahulu saya ingin merakamkan ucapan tahniah kepada barisan kepimpinan Majlis
Bandaraya Pulau Pinang yang dipimpin oleh YBhg. Dato’ Ir. Rajendran a/l P. Anthony yang
amat mementingkan aspek pembangunan produk pelancongan, peningkatan kemudahan
infrastruktur malah tidak dilupakan pembangunan sektor pelancongan di bandar.

Saya percaya, pasukan kerja warga MBPP telah berjaya dengan arus slogan ‘Berkhidmat
Sambil Memimpin’ telah menjadi ideologi semua warga MBPP yang mana setiap tahun
pelbagai pencapaian telah dikecapi oleh Majlis dengan pengiktirafan di peringkat
antarabangsa, nasional dan negeri.

Warga Pulau Pinang amat kagum dengan pelaksanaan Pendigitalan Perkhidmatan yang
menjadi tonggak utama kecepatan dan kecekapan dalam melaksanakan tugas dan memberi
perkhidmatan kepada pembayar cukai. Pengenalan Penang Smart Parking adalah salah
satu produk digital perkhidmatan Majlis yang berjaya meningkatkan produktiviti anggota
penguatkuasa serta pemantauan pematuhan undang-undang dapat dilaksanakan dengan
efektif. Bagi tahun-tahun akan datang, pihak Majlis perlu melihat semula keperluan
masyarakat yang mana saya harap perkhidmatan letak kenderaan yang lebih mudah dan
mesra pelanggan dapat diperkenalkan.

Pelaksanaan Virtual Island of Penang (VIP) adalah satu projek mega Maijlis yang seiring
dengan Visi Penang2030. Saya percaya dengan lengkapnya fasa kedua projek ini telah
berjaya membantu warga kerja MBPP untuk menjalankan analitik 3D untuk operasi
bandaraya meliputi pemuliharaan kawasan warisan, trafik, banjir dan bandar rendah karbon
melalui aplikasi ‘3D’, ‘loT’ dan ‘Artificial Intelligence’.  Dengan pelaburan utama bagi
pelaksanaan VIP ini, saya percaya banyak tugasan yang dilakukan oleh tenaga manusia
dapat dikurangkan. Ini adalah kejayaan pendigitalan perkhidmatan MBPP.

Saya amat tertarik dengan pengurusan yang telah melaksanakan polisi Transaksi Tanpa
Tunai yang sedang giat dijalankan sejak tahun 2023 hingga kini. Kejayaan yang dicapai oleh
Majlis melalui transaksi ini dapat dilihat melalui peningkatan hasil yang dilaporkan dalam
Mesyuarat Jawatankuasa Tetap Pengurusan Kewangan. Di samping itu juga, saya dapati
ada kerani yang telah diberi oleh Jabatan Perbendaharaan kepada jabatan lain yang
menghadapi masalah kekurangan staf. Polisi ini perlu dipratik bagi mengurangkan kos
operasi Majlis pada masa yang akan datang.

Pada tahun 2026, saya mencadangkan agar Ketua-Ketua Jabatan dapat mengurangkan
perbelanjaan operasi jabatan dengan menjadikan contoh yang dilaksanakan oleh Jabatan
Perbendaharaan dengan menggantikan tugas dari tenaga manusia kepada kepintaran
pembuatan (Al). Jabatan perlu membudayakan sifat produktif yang mana kekurangan
kakitangan bukanlah satu alasan untuk melaksanakan tugas.

Pembudayaan Pengasingan Sisa Di Punca perlu dipertingkatkan dari semasa ke semasa.
Pada masa kini kelihatan momentum pelaksaaan mula rendah. Kesedaran dan
tanggungjawab warga Pulau Pinang masih berada pada tahap yang belum setanding
dengan bandaraya maju yang lain di dunia. Saya berharap dalam tahun ini kita akan:-

a) Meningkatkan kadar kitar semula

b) Mengurangkan pembebasan karbon

¢) Mengurangkan kawasan panas melalui aktiviti penanaman pokok
d) Menggalakan kaedah berkongsi kenderaan ke tempat kerja

e) Meningkatkan kawasan hijau dalam bandar

f) Mewujudkan konsep Forest In The City

g) Menjadikan kawasan bandaraya sebagai bandar mesra usia

Kami barisan Ahli majlis sentiasa menyokong sepenuhnya wawasan MBPP dalam
menjadikan Pulau Pinang sebagai bandaraya terulung di Malaysia.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK ROHAIZAT BIN HAMID
DI MESYUARAT BIASA MAJLIS BILANGAN 04 TAHUN 2025
YANG DIADAKAN PADA 25 APRIL 2025

Saya ingin mengucapkan terima kasih kepada Ahli Majlis Encik Rohaizat bin Hamid di atas
pandangan dan pemerhatian yang telah dibangkitkan di dalam ucapan penangguhan beliau.

Justeru, sukacita disampaikan ulasan kepada perkara yang disentuh oleh beliau seperti
berikut:

MBPP sedia maklum bahawa pendigitalan perkhidmatan dapat mengurangkan
kebergantungan kepada sumber manusia. Sehubungan itu, setiap jabatan telah mula
melaksanakan penstrukturan semula proses kerja (business process reengineering) bagi
mengoptimumkan operasi bertujuan mengurangkan perbelanjaan operasi jabatan.

Di samping itu, MBPP sentiasa komited dalam menjadikan teknologi sebagai enabler utama
untuk mempertingkatkan daya saing, ketahanan serta kesejahteraan bandar. Kecerdasan
Buatan (Al) bukan sekadar satu keperluan pasca-moden, malah kini menjadi tulang
belakang dalam membentuk sistem perbandaran yang lebih pintar, cekap, responsif dan
mampan.

Sistem Penang Smart Parking (PSP) misalnya merupakan salah satu inisiatif pendigitalan
perkhidmatan yang membolehkan pengguna mencari, membayar dan mengurus parkir
secara mudah melalui aplikasi mudah alih dengan sokongan teknologi sensor dan
pembayaran tanpa tunai. Justeru, Bahagian Kerajaan Tempatan kini sedang dalam
peringkat awal pemanggilan semula tender bagi Sistem Penang Smart Parking
memandangkan kontrak vendor sedia ada akan tamat pada 31 Disember 2026.

Selaras dengan aspirasi Penang 2030 dan Pelan Tindakan Iklim Pulau Pinang 2030, MBPP
telah menggerakkan pelbagai inisiatif digital dan berasaskan Al termasuk sistem Chatbot
pintar untuk penyampaian maklumat dan aduan, pengurusan bencana secara proakiif,
penganalisaan data besar (big data analytics), penubuhan pusat operasi bersepadu
(Command Centre), serta pembangunan Smart Island Digital Twin melalui platform Virtual
Island of Penang (VIP). Langkah ini membolehkan simulasi masa nyata, pemantauan risiko
cuaca dan bencana, serta pelaksanaan perancangan bandar berasaskan data.

Sebagai usaha menjadikan Pulau Pinang bandar inklusif dan lestari untuk semua peringkat
usia, MBPP telah melancarkan Buku Pelan Tindakan Strategik Bandar Mesra Usia Pulau
Pinang (Pulau) pada 7 September 2024.

Pelan Tindakan Strategik ini berfungsi sebagai pelan hala tuju yang memperincikan
inisiatif utama yang dilaksanakan oleh MBPP bagi menjadikan Pulau Pinang (Pulau) lebih
mudah diakses, inklusif dan menyokong kehidupan semua penduduk tanpa mengira latar
belakang sosio-ekonomi.

Inisiatif ini juga bertujuan menjadikan Pulau Pinang (Pulau) sebagai sebuah bandar mesra
usia (warga emas) dengan memastikan kemudahan, infrastruktur dan perkhidmatan yang
disediakan memenuhi keperluan semua peringkat umur dan keupayaan. Pulau Pinang
(Pulau) kini berada dalam fasa akhir penilaian dan dijangka memperoleh pengiktirafan rasmi
sebagai Bandar Mesra Usia pada tahun 2025.

Melalui pendekatan ini, MBPP bukan sahaja mempercepat dan meningkatkan kualiti
penyampaian perkhidmatan, malah berupaya menganalisis dan bertindak balas secara
masa nyata terhadap cabaran bandar seperti bencana alam, risiko iklim dan keperluan

infrastruktur, seterusnya memacu pembangunan bandar yang lebih efisien dan bersedia
menghadapi masa hadapan.

MBPP yakin bahawa pelaksanaan teknologi Al yang bersepadu akan terus menyumbang ke
arah pencapaian matlamat bandar mampan dan sejahtera, dengan memperkukuh ketelusan,
meningkatkan kecekapan pentadbiran, memacu inovasi dan memastikan penyampaian

perkhidmatan yang adil serta mudah diakses kepada seluruh warga kota sebagai pembayar
cukai.

Dasar Pengasingan Sisa di Punca yang dikuatkuasakan semula pada 1 Julai 2024
merupakan satu lagi inisiatif MBPP bagi menjadikan Pulau Pinang sebagai sebuah negeri
yang menerajui serta memacu negara dalam aspek kelestarian alam sekitar. Bagi
membudayakan pengasingan sisa di punca, MBPP telah melaksanakan beberapa inisiatif
bagi meningkatkan kesedaran dan pengetahuan penduduk dengan mengadakan sesi
taklimat kepada MPKK, JMB dan MC di seluruh Pulau Pinang bagi meningkatkan kesedaran
serta kerjasama penduduk dalam mengamalkan amalan kitar semula. Sehingga Kkini,
sebanyak 33 pusat atau hab kitar semula telah dibangunkan oleh Ahli Majlis MBPP di
kawasan masing-masing bagi memudahkan masyarakat mengasingkan sisa yang boleh
dikitar semula.

Selain itu, MBPP turut menjalin hubungan strategik dengan pihak swasta seperti Nestle,
Riiicycle, FatHopes Energy, Arus Oil dan Erth di samping turut menganjur beberapa program
berkala seperti Plog Clean, Island Clean-Up dan Sekolah Hijau bagi meningkatkan
kesedaran mengenai kepentingan amalan kitar semula di setiap peringkat masyarakat.
MBPP juga sedang berusaha ke arah mewujudkan Low Carbon Society agar masyarakat
turut terlibat dalam merealisasikan Pulau Pinang sebagai sebuah Bandar Rendah Karbon.

Sekian, terima kasih.

(St CHEPNG CHEE HONG)
SETIAU$AHA BANDARAYA
MAJLIS BANDARAYA PULAU PINANG

BERTARIKH : o Mei 2025
JwpUpAm/pp/prp/pkp/ppp/ppku/ptku

Ucapan Penangguhan Oleh Ahli majlis Tuan Haji Mohamed Yusoff bin Mohamed Noor
Di Mesyuarat Biasa Maijlis Bilangan 05 Tahun 2025 Pada 30 Mei 2025

Assalamualaikum warahmatullahi wabarakatuh, Salam Sejahtera, Salam Jumaat, Salam
Malaysia Madani dan Salam Penang2030.

Yang Berbahagia Datuk Bandar,

Yang Berbahagia Tuan Setiausaha Bandaraya,

Ahli maijlis-Ahli majlis yang dihormati,

Ketua-ketua Jabatan,

Rakan-rakan media sekalian.

Saya ingin mengambil peluang ini untuk membuat penangguhan berkenaan dua isu utama
yang menyentuh langsung kehidupan rakyat marhaen, khususnya golongan B40 yang telah
dibangkitkan dalam sesi ini, isu perobohan gerai dan cadangan penyediaan kabin
sementara bagi peniaga kecil B40 dan isu rumah lama yang memerlukan pembaikan,

namun terhalang disebabkan kos dan prosedur teknikal yang begitu rumit.

1. Isu Perobohan Gerai & Kabin Sementara Untuk Peniaga B40

Seperti yang kita semua maklum, kebanyakan peniaga kecil yang menjalankan perniagaan
di gerai atau struktur sementara adalah daripada kumpulan B40, yang bergantung kepada
perniagaan ini untuk menyara keluarga. Namun begitu, tindakan perobohan gerai yang tidak
berlesen, walaupun selaras dengan undang-undang, telah menyebabkan ramai peniaga
hilang punca pendapatan secara mendadak dan memberi kesan besar kepada ekonomi
rakyat.

Berapa jumlah struktur peniaga kecil dirobohkan dalam tempoh 12 bulan ini di kawasan
pentadbiran Majlis Bandaraya Pulau Pinang yang majoritinya milik peniaga-peniaga
tempatan rata-ratanya B40?

Fakta penting:

. Kajian oleh Institut Penyelidikan Khazanah (KRI) menunjukkan lebih 70% peniaga
mikro tidak mempunyai simpanan lebih daripada 1 bulan.

Cadangan Penambahbaikan: Garis Panduan Kabin Sementara

Bagi mengimbangi antara penguatkuasaan dan ihsan, saya mencadangkan agar pihak
Majlis mempertimbangkan perkara berikut:

i. Penyediaan tapak khas dan kabin modular sementara untuk peniaga B40 yang
dikenalpasti layak;

ii. Pemberian lesen sementara (6—12 bulan), disertai dengan sokongan teknikal dan
pemantauan keselamatan;

iii. Notis awal sekurang-kurangnya 30 hari sebelum sebarang tindakan penguatkuasaan
diambil;

iv. Pelan relokasi atau integrasi peniaga ke pasar atau kawasan dagang berlesen yang
bersesuaian.

Langkah ini bukan sahaja membantu rakyat terus berdikari, malah dapat mengurangkan
kadar pengangguran mikro dan menjana ekonomi setempat.

2. Isu Rumah Lama Perlu Dibaiki Tetapi Sukar & Mahal

Saya turut menerima banyak aduan daripada penduduk, khususnya di kawasan kampung
warisan, bandar lama dan perumahan kos rendah, yang mahu membaiki rumah mereka
tetapi tersekat kerana:

. Prosedur permohonan pelan ubah suai yang terlalu teknikal dan berbelit;

. Kos tinggi melibatkan arkitek dan jurutera swasta walaupun hanya untuk kerja-kerja
kecil;

. Kekeliruan dan ketakutan untuk memulakan proses kerana takut didenda atau
dikompaun.

Cadangan Penambahbaikan: Garis Panduan Ubahsuai Rumah Lama yang Mudah & Mampu
Milik

i. Pengecualian dan subsidi yuran teknikal

Bagi pemohon B40, OKU dan warga emas, yuran boleh dikecualikan atau dibayar
secara beransuran. Langkah-langkah ini bukan sahaja akan membantu memelihara
keselamatan struktur rumah tetapi juga memastikan kawasan bandar lama dan
kampung tradisi tidak terbiar atau terbengkalai. Saya mengharapkan jabatan dapat
mengambil satu inisiatif baru bagi sama-sama kita membantu mereka.

Saya mencadangkan Majlis mempertimbangkan model penyelesaian berperingkat seperti
berikut:

i. Kategori Kerja Kecil (tidak memerlukan konsultan):
. Bumbung bocor, siling runtuh, lantai rosak, tingkap patah hanya perlu
borang notifikasi ringkas, tiada keperluan pelan profesional.

ii. Kategori Kerja Sederhana:
. Contoh: tambahan dapur kecil, dinding pemisah atau ruang belakang,
Majlis boleh sediakan pelan contoh (template) untuk dipilih atau
digunapakai oleh pemohon.

iii. Penubuhan ‘One-Stop Helpdesk’ Maijlis dapat membantu rakyat dalam
perkara-perkara yang berkaitan:

. Kaunter khas juga perlu diwujudkan bagi membantu rakyat isi borang
dan semak imbang dokumen-dokumen yang perlu
. Kerjasama dengan arkitek muda, jurutera graduan atau NGO

profesional secara CSR juga diperlukan

Sehubungan itu, saya mengharapkan pihak Majlis dapat mempertimbangkan dan
mengambilkira cadangan ini. Sebagai penutup, reformasi berpaksikan rakyat.

Tuan-tuan dan puan-puan,

Kita tidak boleh lagi bergerak dalam kerangka sistem yang menghukum golongan miskin
bandar kerana mereka tidak faham prosedur atau tidak mampu membayar perkhidmatan
profesional sebaliknya kita mesti menjadi pemudahcara kepada rakyat bukan penghalang.
Majlis yang membantu rakyat membina semula bukan meruntuhkan harapan mereka.
Dengan semangat Penang2030, marilah kita menjadikan bandaraya kita sebagai tempat
yang inklusif, seimbang dan adil, di mana semua rakyat tanpa mengira latar belakang diberi
peluang untuk hidup dan bermaruah.

Tuan-tuan dan puan-puan,
Saya akhiri dengan 4 rangkap pantun:

Gerai kecil di hujung jalan,
Tempat mencari rezeki pagi;
B40 bukan bebanan,
Perlu dibantu sepenuh hati.

MBPP memandang bijaksana,
Antara undang dan rasa empati;
Madani bukan sekadar kata,
Tetapi membela rakyat setiap hari.

Gerai roboh jangan tergesa,
Runding dahulu dengan harmoni;
Biar adil pada semua rasa,
Tak tertinggal golongan marhaeni.

Warga B40 kuat berusaha,
Mahu berniaga tanpa gangguan;
Jika Madani jadi terasnya,
InsyaAllah adil seluruh jajahan.

Sekian. Assalamualaikum warahmatullahi wabarakatuh.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
TUAN HAJI MOHAMED YUSOFF BIN MOHAMED NOOR
DI MESYUARAT BIASA MAJLIS BILANGAN 05 TAHUN 2025
YANG DIADAKAN PADA 30 MEI 2025

Saya ingin mengucapkan terima kasih kepada Ahli Majlis Tuan Haji Mohamed Yusoff bin
Mohamed Noor di atas pandangan dan pemerhatian yang telah dibangkitkan di dalam
ucapan penangguhan beliau. Justeru, sukacita disampaikan ulasan kepada perkara yang
disentuh oleh beliau seperti berikut:

Sefiap struktur yang didirikan memerlukan kebenaran bertulis daripada Pihak Berkuasa
Tempatan (PBT) di bawah Seksyen 70(1), Akta Jalan, Parit dan Bangunan 1974 (APJB).

Struktur-stuktur haram yang didirikan di tempat awam pula adalah bersalahan dengan
Seksyen 46, APJB.

Tindakan penguatkuasaan terhadap penjaja haram yang baharu dilaksanakan secara
menyeluruh serta mengikut prosedur operasi standard (SOP) sedia ada dengan
mengeluarkan notis awal sebelum tindakan diambil. Mana-mana peniaga yang menjalankan
perniagaan tanpa lesen yang sah atau tidak mematuhi syarat serta undang-undang yang
ditetapkan akan dikenakan tindakan secara adil dan sama rata. Sepanjang tempoh mulai
Jun 2024 hingga Jun 2025, sebanyak 56 struktur pemiagaan tanpa kebenaran telah
dirobohkan. MBPP telah melaksanakan tindakan penguatkuasaan terhadap struktur
perniagaan yang dibina tanpa kebenaran atau tidak mematuhi syarat yang ditetapkan.
Walau bagaimanapun, peniaga-peniaga kecil termasuk dari kalangan B40 masih
mempunyai peluang untuk menjalankan perniagaan secara sah dengan memohon tapak di
kompleks atau gerai milik MBPP. Permohonan boleh dibuat melalui Sesi Temuduga Penjaja
yang dijalankan pada setiap bulan.

Dalam pada itu, sebarang cadangan untuk pembaikan, pindaan atau tambahan kepada
rumah sedia ada hendaklah dikemukakan kepada Jabatan Kawalan Bangunan. Walau
bagaimanapun, bagi tambahan yang melebihi 1,500 kaki persegi, Permohonan Kebenaran
Merancang perlu dikemukakan. Berhubung aduan berkenaan rumah lama yang memerlukan
pembaikan, pemilik rumah hanya perlu membuat permohonan melalui Borang Permohonan
Membaiki Rumah dengan bayaran pemprosesan sebanyak RM100. Bagi sebarang kerja-
kerja pindaan dan tambahan kepada struktur bangunan memerlukan pengawasan konsultan
bertauliah bagi memastikan kerja dijalankan mengikut piawaian yang ditetapkan serta
mematuhi Undang-Undang Kecil Bangunan Seragam (UKBS) 1986. Kos pelantikan
konsultan adalah di bawah budi bicara pemilik/pemohon.

Di samping itu, MBPP turut menerima sebanyak 35 unit kiosk daripada Kementerian
Perumahan dan Kerajaan Tempatan (KPKT) dan telah dittmpatkan di lokasi-lokasi yang
telah dikenalpasti serta mendapat kelulusan yang sewajarnya. Bagi memastikan peluang
yang adil dan saksama kepada semua pihak, penjaja kecil yang berminat boleh
mengemukakan permohonan melalui sesi temuduga terbuka yang diadakan pada setiap
bulan. Selain itu, perbincangan akan diadakan bersama jabatan teknikal bagi memudahkan
proses permohonan Lesen Gerai Atas Tanah Persendirian, khususnya di kawasan-kawasan
kampung seperti Balik Pulau.



Sebagai usaha meningkatkan mutu perkhidmatan kepada orang awam di samping
mengamalkan pendekatan "No Wrong Door Policy", MBPP telah menyediakan kemudahan
kaunter perkhidmatan di Tingkat 3, KOMTAR. Kaunter ini membantu orang awam dalam
menyemak dokumen serta menjawab pertanyaan berkaitan permohonan pembaikan,
pindaan dan tambahan bangunan. Kaunter perkhidmatan tersebut berperanan sebagai
pusat sehenti untuk membantu orang awam dalam memberikan nasihat berkaitan
permohonan kerja pembaikan, pindaan dan tambahan bangunan.

Sekian, terima kasih.

(Sr CHEQING CHEE HONG)
SETIAUSAHA BANDARAYA
MAJLIS RANDARAYA PULAU PINANG

BERTARIKH : 4 Jun 2025
JwpUpAm/PRP/PL/PU/PB/PNH/ppku/ptku

Ucapan Penangguhan Oleh Ahli majlis Cik Ooi Mei Mei
Di Mesyuarat Biasa Maijlis Bilangan 06 Tahun 2025 Pada 30 Jun 2025

Mega berarak indah berbalam,
Dipuput bayu ke pohon ara;
Selamat pagi pemanis kalam,
Salam sejahtera pembuka bicara.

YBhg. Dato’ Ir. Rajendran a/l P. Anthony,
Datuk Bandar, Majlis Bandaraya Pulau Pinang,

Yang Berusaha Sr. Cheong Chee Hong
Setiausaha Bandaraya, Majlis Bandaraya Pulau Pinang,

Rakan-rakan Ahli majlis, Majlis Bandaraya Pulau Pinang,

Ketua-ketua Jabatan,

Rakan-rakan media serta warga dewan yang saya sanjungi sekalian.
Syukur kerana kita dapat bertemu kembali dalam sesi mesyuarat kali ini.

Kawasan luar bandar sering digambarkan dengan keindahan alam semula jadi, tarikan
pantai, keharmonian kampung, hasil pertanian yang segar serta budaya masyarakat yang
unik dan berbeza. Namun begitu, kita tidak boleh hanya melihat luar bandar sebagai
kawasan yang perlu dipelihara sahaja. Sebaliknya, pada pandangan saya, luar bandar
adalah kawasan yang mempunyai potensi ekonomi yang besar, khususnya dalam bidang
perniagaan dan ekopelancongan. Sebagai contoh, di kawasan Balik Pulau dan Teluk
Bahang.

Rakan-rakan yang dihormati sekalian,

Seperti yang anda maklum, pemerkasaan perniagaan luar bandar adalah kunci utama untuk
memajukan komuniti tempatan. Dari sudut pandangan lain pula, ekopelancongan yang
terancang boleh menjadi pemangkin tambahan untuk menjana pendapatan kepada
penduduk luar bandar.

Oleh itu, sebagai seorang anak tempatan yang lahir di luar bandar ini, ingin mencadangkan
satu inisiatif yang bertajuk “Pemerkasaan Perniagaan Luar Bandar, Ekopelancongan Dijaga,
Komitmen Bersama”.

Tuan-tuan dan puan-puan sekalian,
Peniaga kecil, usahawan tempatan, pengusaha produk desa dan penyedia perkhidmatan
pelancongan, peniaga-peniaga gerai pasar malam dan lain-lain lagi adalah nadi kepada

pembangunan ekonomi luar bandar. Namun, mereka tidak dapat bergerak jauh tanpa
sokongan padu dan peranan aktif daripada Pihak Berkuasa Tempatan (PBT).

Oleh itu, saya ingin mengusulkan beberapa langkah praktikal yang boleh diambil untuk
bersama-sama memperkasakan perniagaan luar bandar:

1. Bekerjasama dengan agensi-agensi yang lain untuk melaksanakan program Latihan
keusahawanan untuk peniaga luar bandar, termasuk teknik pemasaran, inovasi produk
tempatan serta kemahiran asas perniagaan dalam sektor pelancongan.

2. Memperkukuh aktiviti ekopelancongan di kawasan luar bandar dengan memasukkan
promosi-promosi lawatan ke ladang, inap desa, program agropelancongan dan aktiviti
rekreasi alam semula jadi ke dalam aplikasi PEARL One Touch Penang kerana ini
mampu menarik kehadiran pelancong dan membuka peluang perniagaan baharu
kepada penduduk setempat.

3. Mempromosikan produk tempatan dan hasil kampung melalui program
#PBTBersamaSapotLokal melalui aplikasi yang kita sedia maklum PEARL One Touch
Penang dan menerusi platform-platform yang lain agar produk kita bukan sahaja
dikenali di kawasan sendiri, malah berpotensi menembusi pasaran yang lebih luas.

4. Meningkat dan menaiktaraf kemudahan infrastruktur-infrastruktur di kawasan niaga
luar bandar termasuk tapak gerai penjaja, tempat-tempat serta ruang perniagaan yang
lebih teratur, bersih dan menarik supaya ia akan menjadi tumpuan pelancong dan
masyarakat setempat.

Apabila kita bercakap tentang masa depan ekonomi luar bandar, kita tidak boleh melihat
perniagaan dan pelancongan sebagai dua perkara yang terpisah. Kedua-duanya saling
berkait dan saling mengukuhkan. Bila kawasan luar bandar kita menjadi tumpuan
pelancong, secara tidak langsung peniaga kecil, penjaja, usahawan produk kampung,
penyedia makanan dan pengusaha kraftangan akan turut mendapat manfaat

Namun, semua ini hanya akan menjadi kenyataan sekiranya PBT terus komited, konsisten
dan proaktif membantu memperkasakan perniagaan luar bandar sambil menarik lebih ramai
pelancong ke kawasan kita.

Sidang hadirin yang saya hormati sekalian,

Kita tidak mahu pembangunan hanya tertumpu di bandar. Kita haruslah memastikan
komuniti luar bandar maju dan berdaya saing. Kita mahu anak muda kekal di kampung
kerana adanya peluang pekerjaan dan perniagaan. Kita mahu hasil bumi dan produk
kampung kita dikenali. Yang paling penting, kita mahu melihat ekonomi luar bandar
berkembang selari dengan arus pembangunan negara.

Akhir kata, marilah kita bersama-sama, PBT, masyarakat, agensi kerajaan dan swasta
berganding bahu menjayakan usaha pemerkasaan ekonomi luar bandar, di samping
memanfaatkan sepenuhnya potensi ekopelancongan yang ada di Pulau Pinang. Bersama-
sama kita menuju Penang2030, membina Malaysia Madani.

Sebelum saya mengakhiri ucapan penangguhan, saya ingin menyusun sepuluh jari
memohon maaf jika terdapat kesilapan dan keterlanjuran kata.

Merdu bertingkah alunan suara,
Kadang tak sedar tersilap kata;
Andai terlanjur patah bicara,
Serendah hati kemaafan dipinta.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN
AHLI MAJLIS CIK OOl MEI MEI
DI MESYUARAT BIASA MAJLIS BILANGAN 06 TAHUN 2025
YANG DIADAKAN PADA 30 JUN 2025

Saya ingin mengucapkan terima kasih kepada Ahli Majlis Cik Ooi Mei Mei di atas
pandangan dan pemerhatian yang telah dibangkitkan di dalam ucapan penangguhan beliau.
Justeru, sukacita disampaikan ulasan kepada perkara yang disentuh oleh beliau seperti
berikut:

Majlis Bandaraya Pulau Pinang (MBPP) komited dalam menyokong pembangunan
ekopelancongan khususnya di kawasan luar bandar melalui penganjuran acara sukan dan
program-program yang menyumbang kepada perkembangan ekonomi setempat. Antara
inisiatif yang dijalankan adalah program City Ride (Round Island) yang sering dianjurkan
pada setiap tahun. Selain itu, MBPP turut menyokong serta membantu pelaksanaan inisiatif
oleh agensi-agensi luar seperti Majlis Sukan Negeri Pulau Pinang (MSNPP), Kementerian
Pelancongan Negeri Pulau Pinang (MOTAC), EXCO Pelancongan dan Ekonomi Kreatif
(PETACE), Jabatan Kebudayaan dan Kesenian Negara (JKKN) Pulau Pinang, Penang
Global Tourism (PGT), Kraftangan Negeri Pulau Pinang serta pelbagai agensi lain dalam
penganjuran program atau acara bagi mempromosikan ekopelancongan di kawasan luar
bandar.

Selain itu, MBPP akan mengadakan kolaborasi bersama agensi-agensi lain bagi
melaksanakan program latihan keusahawanan yang merangkumi teknik pemasaran, inovasi
produk tempatan serta kemahiran asas perniagaan dalam sektor pelancongan. Program ini
akan dimasukkan sebagai salah satu subprogram dalam Sambutan Hari Penjaja dan
Komuniti Peniaga Tahun 2025.

Berhubung cadangan bagi mempromosikan produk tempatan dan hasil kampung melalui
program #PBTBersamaSapotLokal menerusi aplikasi Pearl One Touch Penang, perkara ini
akan diusulkan kepada jabatan berkaitan untuk pertimbangan dan pelaksanaan. Cadangan
ini memerlukan perancangan dan penelitian yang rapi sebelum dapat dilaksanakan di
samping menjadikan aplikasi PEARL sebagai platform digital bagi mempromosikan lokasi-
lokasi menarik serta menyokong para peniaga kecil di kawasan luar bandar.

MBPP juga sentiasa memberi perhatian terhadap penyelenggaraan kemudahan di pasar,
kompleks dan tapak penjaja demi keselesaan para peniaga dan pengunjung. Kerja-kerja
naik taraf dilaksanakan secara berskala besar melalui peruntukan bajet tahunan, manakala
kerja-kerja penyelenggaraan kecil dilaksanakan secara berterusan dari semasa ke semasa.

Sekian, terima kasih.

(Sr CHEQNG CHEE HONG)
SETIAU A BANDARAYA
MAJLIS BANDARAYA PULAU PINANG

BERTARIKH : 93  Julai 2025
JwpUpAm/PPKK/PL/PP/ppku/ptku




Ucapan Penangguhan Oleh Ahli majlis Encik Vikneson a/l Rajendran
Di Mesyuarat Biasa Maijlis Bilangan 06 Tahun 2025 Pada 30 Jun 2025

Selamat Pagi dan Salam Sejahtera saya ucapkan kepada YBhg. Dato’ Ir. Rajendran a/l P.
Anthony, Datuk Bandar Majlis Bandaraya Pulau Pinang,

Ketua-Ketua Whip serta barisan Ahli majlis-Ahli majlis yang saya hormati,

Yang Berusaha Sr. Cheong Chee Hong
Setiausaha Bandaraya,

Ketua-ketua Jabatan yang saya sanjungi,

Rakan-rakan media yang saya hargai,

Serta hadirin dan hadirat sekalian.

Ucapan saya pada pagi ini bertajuk “Usaha Lebih Proaktif Perihal Jalan-Jalan Berlubang”.
Tuan-tuan dan puan-puan yang saya hormati,

Saya ingin memulakan ucapan dengan merakamkan setinggi-tinggi penghargaan kepada Majlis
Bandaraya Pulau Pinang yang dipimpin oleh Yang Berbahagia Datuk Bandar dan Yang
Berusaha Setiausaha Bandaraya atas usaha berterusan dalam penyelenggaraan dan
pemantauan keadaan infrastruktur yang dinikmati masyarakat, termasuk lampu jalan raya,
sistem perparitan dan juga kualiti jalan raya.

Saya juga ingin menyatakan penghargaan kepada agensi-agensi berkaitan dalam
penyelenggaraan jalan raya termasuk Jabatan Kerja Raya Malaysia yang turut menggembleng
tenaga dalam usaha berterusan memastikan kualiti infrastruktur yang dinikmati rakyat berada

dalam tahap yang baik dan selamat.

Saya sedia maklum bahawa terdapat juga mantan Ahli majlis yang pernah memberi pandangan
mereka terhadap usaha ini.

Namun begitu, suka saya utarakan situasi jalan raya berlubang yang pada hemat saya perlu
ditekankan oleh Maijlis Bandaraya Pulau Pinang.

Datuk Bandar dan semua hadirin dan hadirat yang dihormati,

Saya ingin mulakan dengan menyatakan bahawa situasi jalan raya berlubang di Bandaraya
Pulau Pinang merupakan satu cabaran yang akan sentiasa timbul dari semasa ke semasa.

Jika tidak diberikan perhatian, ia akan mengundang bahaya kepada pengguna jalan raya,
terutamanya penunggang motosikal dan pejalan kaki yang lebih terdedah dengan bahaya fizikal.

Untuk pengetahuan semua, daripada statistik kemalangan jalan raya yang dikeluarkan oleh
Jabatan Siasatan dan Penguatkuasaan Trafik (JSPT) Polis Diraja Malaysia (PDRM), Pulau
Pinang merekodkan sebanyak 23,534 kemalangan jalan raya dari Januari hingga Mei 2024,
dengan 167 menjadi kemalangan maut. Pulau Pinang menjadi antara negeri dengan rekod
jumlah kemalangan tertinggi di Malaysia.

Suka saya ingatkan bahawa kita memiliki Tatacara Pengendalian Piawai atau SOP berkaitan
pembaikian jalan raya berlubang, termasuk bahan-bahan yang digunakan, kuantiti bahan yang
digunakan dan waktu operasi tenaga buruh sepanjang tempoh pembaikian jalan raya. SOP ini
juga memastikan usaha pembaikian jalan raya berlubang dapat berlangsung dengan selamat
dan berjaya.

Mutakhir ini, terdapat situasi SOP yang diwujudkan tidak diendahkan, mengakibatkan usaha
pembaikian jalan raya berlubang tidak mencapai standard kualiti, serta dilengah-lengahkan.

Kebanyakan kerja-kerja yang dimaksudkan ini sebenarnya di bawah beberapa syarikat utiliti,
lazimnya menyerahkan kerja pembaikian kepada subkontraktor yang ada. Namun, didapati ada
beberapa subkontraktor yang gagal menjalankan tugas dengan sempurna.

Daripada pemantauan yang dibuat, terdapat pelanggaran SOP oleh kontraktor, termasuk tidak
menutup lubang mengikut piawaian ketebalan bahan, menabur tar tanpa pemadatan yang
mencukupi serta ketiadaan pengawal jalan raya oleh kontraktor yang boleh merisikokan
keselamatan pengguna jalan raya. Di mana ia di peringkat menjentik emosi yang meresahkan
rakyat.

Lebih membimbangkan, terdapat juga subkontraktor yang mengamalkan dasar ‘lepas tangan’
dengan melengah-lengahkan pembaikian jalan raya dengan pelbagai alasan yang tidak
munasabah. Hanya selepas dipantau dan ditegur, baru ada usaha daripada kontraktor untuk
melakukan pembaikian, yang sebenarnya tidak memerlukan masa yang terlalu lama. Keadaan
ini, pada pemikiran saya, perlu dipandang serius dan usaha proaktif perlu dilakukan.

Tuan-tuan dan Puan-puan yang diraikan,

Sebagai seorang Ahli majlis yang merupakan pembuat dasar di peringkat Majlis Kerajaan
Tempatan, kita memerlukan langkah tegas untuk menangani isu ini. Berikut merupakan
cadangan-cadangan yang ingin dikongsikan dalam mendepani isu ini.

Pertama, saya ingin usulkan cadangan untuk subkontraktor wajib diberi atau diambil tindakan
yang keras serta yang boleh meletakkan mereka dalam keadaan berwaspada bila melakukan
satu kerja pembaikian jalan raya.

Kedua, memastikan setiap lantikan kontraktor atau subkontraktor memiliki Tatacara
Pengendalian Piawai peralatan serta jentera memenuhi untuk setiap kerja seperti yang
dilakukan oleh Jabatan Kerja Raya Malaysia, serta meletakkan kon-kon keselamatan yang
boleh dilihat dari jauh. Ini merupakan satu amalan yang dibuat di negara-negara maju seperti
negara jiran kita dengan tujuan untuk memberi amaran dari jauh kepada pengguna jalan raya
mengenai kawasan jalan raya yang sedang dibaiki.

Dengan mewajibkan kontraktor meletakkan kon, walaupun nampak seperti sesuau yang biasa,
malah ia dapat mengurangkan risiko kemalangan, sekaligus melindungi nyawa orang ramai dan
memudahkan proses pembaikian jalan raya.

Saya juga ingin mencadangkan meningkatkan lagi piawaian ketat dan pemantauan ketat dalam
aspek pembaikian jalan raya berlubang. Saya memohon agar pihak-pihak berkenaan termasuk
MBPP, meningkatkan piawaian dan pemantauan terhadap kerja pembaikian jalan bagi
memastikan setiap kontraktor atau subkontraktor yang di bawah lantikan syarikat utiliti
mematuhi peraturan yang ditetapkan.

Kita sedang berhadapan cabaran mencari ‘serapah ajaib dalam resepi’ berkesan untuk
mengatasi masalah sebegini secara berkesan.

Dengan cadangan penambahbaikan ini, diharapkan ia dapat membawa satu anjakan yang lebih
positif dalam kualiti jalan raya yang dinikmati oleh hampir semua penduduk kita dalam Pulau
Pinang.

Tuan-tuan dan Puan-puan yang dihargai,
Daripada ucapan ini, saya berharap agar masalah jalan raya berlubang mendapat perhatian
yang lebih serius daripada semua pihak yang bertanggungjawab. Sesungguhnya, kita bukan
sahaja berindak sebagai penerima aduan, tetapi juga sebagai pembuat dasar yang
bertanggungjawab mencari penyelesaian.

Dengan tindakan yang lebih tegas dan dasar yang lebih jelas, kita boleh memastikan jalan raya
di bandaraya ini selamat, berkualiti dan memenuhi keperluan rakyat.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK VICKNESON A/L RAJENDRAN

DI MESYUARAT BIASA MAJLIS BILANGAN 06 TAHUN 2025
YANG DIADAKAN PADA 30 JUN 2025

Saya ingin mengucapkan terima kasih kepada Ahli Maijlis Encik Vickneson a/l Rajendran di
atas pandangan dan pemerhatian yang telah dibangkitkan di dalam ucapan penangguhan
beliau. Justeru, sukacita disampaikan ulasan kepada perkara yang disentuh oleh beliau
seperti berikut:

Majlis Bandaraya Pulau Pinang (MBPP) telah memperuntukkan sebanyak RM7 juta setiap
tahun bagi menangani masalah kerosakan jalan yang disebabkan oleh faktor cuaca, impak
lalu lintas yang tinggi serta aktiviti pengorekan jalan. Sehubungan itu, kerja-kerja penurapan
jalan dilaksanakan secara tahunan ke atas jalan-jalan yang bermasalah mengikut senarai
keutamaan berdasarkan peruntukan yang telah diluluskan.

MBPP juga telah menubuhkan sebuah pasukan pemantauan di bawah Jabatan
Kejuruteraan bagi memantau keadaan infrastruktur milik MBPP seperti jalan raya dan
sebagainya agar sebarang kerosakan dapat dibaiki dan diatasi dengan segera.

Bagi menangani masalah jalan berlubang (pothole), pihak MBPP telah menetapkan
Petunjuk Prestasi Utama (KPI) bahawa kerja-kerja pembaikan mesti dilaksanakan dalam
tempoh 24 jam bagi memastikan keselamatan pengguna jalan raya. Selain itu, tindakan
undang-undang turut dikuatkuasakan ke atas syarikat-syarikat utiliti yang gagal mematuhi
syarat-syarat pembaikan jalan yang ditetapkan oleh MBPP.

Di samping itu, satu Mesyuarat Taskforce bersama pihak pengurusan syarikat-syarikat utiliti
turut diadakan pada 11 Julai 2025 bagi membincangkan isu-isu berkaitan kualiti
penyelenggaraan manhole dan kerja-kerja pengorekan jalan yang memberi kesan terhadap
keselamatan pengguna jalan raya. Dalam mesyuarat tersebut, Jawatankuasa telah
memaklumkan bahawa tindakan tegas akan diambil terhadap mana-mana syarikat utiliti
yang gagal mematuhi spesifikasi pembaikan, termasuklah pengeluaran surat amaran,
penyenaraian hitam (blacklist) dan kompaun di bawah Akta Jalan, Parit dan Bangunan 1974.
Langkah ini bertujuan memastikan syarikat-syarikat utiliti sentiasa berwaspada dalam
memelihara keadaan manhole dan kerja-kerja pengorekan agar sentiasa berada dalam
keadaan baik dan selamat untuk pengguna jalan raya.

Sekian, terima kasih.

(Sr CHEGNG CHEE HONG)
SETIAUBAHA BANDARAYA
MAJLIS BANDARAYA PULAU PINANG

BERTARIKH :";L3 Julai 2025
JwpUpAm/PJippku/ptku




Ucapan Penangguhan Oleh Ahli majlis Puan Nurhidayah binti Che Rose
Di Mesyuarat Biasa Majlis Bilangan 06 Tahun 2025 Pada 30 Jun 2025

Yang Berbahagia Dato' Ir. Rajendran a/l P. Anthony
Datuk Bandar, Majlis Bandaraya Pulau Pinang,

Yang Berusaha rakan-rakan Ahli maijlis, Majlis Bandaraya Pulau Pinang,

Yang Dihormati Sr. Cheong Chee Hong,
Setiausaha Bandaraya, Majlis Bandaraya Pulau Pinang,

Ketua Jabatan,
Rakan-rakan media serta warga dewan yang saya sanjungi sekalian.

Terlebih dahulu, saya merakamkan setinggi-tinggi penghargaan atas ruang yang diberikan
kepada saya untuk menyampaikan pandangan berkenaan kawasan iaitu Balik Pulau yang
merupakan sebuah kawasan yang kaya dengan warisan budaya, kehijauan alam semula
jadi dan semangat komuniti yang masih kuat. Balik Pulau merupakan satu-satunya
kawasan desa yang masih kekal di Pulau Pinang dan saya percaya kita semua berkongsi
tanggungjawab untuk memastikan pembangunan di sana berlaku secara tersusun, moden
tetapi tetap membumi.

Untuk itu, beberapa cadangan yang saya akan usulkan untuk kesejahteraan rakyat di Balik
Pulau:

1. Zon Niaga Komuniti dan Pengiktirafan Peniaga Kecil

Saya mencadangkan agar kita bukan sahaja menyediakan kawasan niaga khas untuk
peniaga kecil, tetapi juga mengiktiraf mereka sebagai sebahagian daripada tarikan unik di
Balik Pulau. Ramai daripada mereka telah berniaga sejak sekian lama dengan menjual kuih
tradisi, hasil dusun, makanan jalanan dan sebagainya.

Saya mohon supaya MBPP mempertimbangkan untuk memudahkan proses pelesenan bagi
peniaga sedia ada dan bukan untuk menghukum atau menyekat hasil sumber rezeki
mereka, tetapi untuk mengiktiraf dan membimbing mereka ke arah pematuhan berniaga
secara progresif setelah isu keselamatan, kesesakan lalu lintas dan kebersihan selesai
dijalankan.

Kita perlu menyantuni peniaga kecil bukan sekadar sebagai penyumbang ekonomi, tetapi
juga sebagai penjaga budaya dan tradisi terutamanya di Balik Pulau. Maka, pendekatan
yang inklusif, membimbing dan progresif adalah amat penting agar pembangunan yang kita
rancang tidak meminggirkan rakyat kecil, tetapi kita merangkul mereka sebagai rakan kongsi
dalam kemajuan. Saya juga mencadangkan agar MBPP mengambil pendekatan pelesenan
yang bersifat inklusif dan juga progresif, iaitu pelesenan bersyarat atau sementara yang
boleh diberi kepada peniaga yang sudah lama berniaga dengan syarat mereka ini mematuhi
peraturan kebersihan dan tidak menyebabkan halangan kesesakan lalu lintas dan bersedia
menjalani sesi bimbingan dan pemantauan MBPP.

2. Kempen “Visit Balik Pulau” dalam sistem PEARL MBPP

Saya mencadangkan kempen khas ini dimasukkan ke dalam sistem PEARL MBPP sebagai
platform promosi digital. Melalui PEARL, kita boleh tonjolkan lokasi yang menarik, peniaga-
peniaga kecil, tempat makan, dusun, kraftangan dan program pelancongan komuniti. Balik
Pulau kaya dengan daya tarikan tersendiri dari keindahan alam semula jadi, dusun buah-
buahan, hasil kraftangan tradisional sehingga ke keunikan makanan tempatan dan aktiviti
berkomuniti. Langkah ini bukan sahaja memberi nilai tambah kepada Balik Pulau tetapi
mengangkat lagi suara dan usaha peniaga-peniaga kecil ke platform digital yang lebih luas,
seiring dengan hasrat menjadikan kawasan ini sebagai kampung moden yang celik digital,
berdaya tahan dan bersatu hati.

Namun begitu, promosi digitalnya masih terhad. Dengan memanfaatkan sistem PEARL
MBPP, kita boleh:

()  Mempromosikan lokasi menarik seperti pantai, dusun, ladang dan juga warisan
budaya.

(i)  Menyokong peniaga-peniaga kecil ini dan usahawan tempatan dengan profil
perniagaan dalam talian.

Datuk Bandar dan rakan-rakan sekalian,

Kita tidak mahu Balik Pulau menjadi seperti kawasan luar bandar yang lain. Kita mahu Balik
Pulau kekal sebagai kampung tetapi kampung yang moden, teratur dan sejahtera dengan
usaha pengesahan lesen yang inklusif dan tidak terlalu ketat seperti di bandar-bandar besar
seperti Singapura. Ini Pulau Pinang dan ia bukan Singapura. Saya yakin dengan sokongan
MBPP, kita mampu menjadikan Balik Pulau sebagai model pembangunan luar bandar yang
inklusif, progresif dan juga lestari.

Harapan saya agar semua pihak termasuk jabatan teknikal, agensi pelancongan, pemimpin
komuniti dan pihak swasta dapat berganding bahu untuk menyokong cadangan-cadangan
ini. Kita bukan sekadar membina kemudahan, tetapi membina masa depan sebuah komuniti
yang unik dan berakar pada nilai warisan, kebersamaan dan juga kelestarian.

Balik Pulau bukan sekadar sebuah lokasi di peta. la adalah nadi kepada identiti desa di
Pulau Pinang. Saya berharap agar semua usaha ini akan membuka lebih banyak peluang
kepada peniaga kecil, memberi suara kepada komuniti dan menjadikan Balik Pulau sebagai
kampung yang moden, celik digital, bersih dan mesra desa, berdaya saing tanpa
mengorbankan jati diri dan warisan asli.

Terima kasih kepada Datuk Bandar, Ahli majlis-Ahli majlis dan semua yang hadir. Semoga
cadangan ini mendapat pertimbangan sewajarnya demi kesejahteraan Balik Pulau.

Terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
PUAN NURHIDAYAH BINTI CHE ROSE

DI MESYUARAT BIASA MAJLIS BILANGAN 06 TAHUN 2025
YANG DIADAKAN PADA 30 JUN 2025

Saya ingin mengucapkan terima kasih kepada Ahli Majlis Puan Nurhidayah binti Che Rose
di atas pandangan dan pemerhatian yang telah dibangkitkan di dalam ucapan penangguhan
beliau. Justeru, sukacita disampaikan ulasan kepada perkara yang disentuh oleh beliau
seperti berikut:

Majlis Bandaraya Pulau Pinang (MBPP) akan mempertimbangkan langkah-langkah bagi
memudahkan proses pelesenan peniaga sedia ada. MBPP sebelum ini telah menyediakan
lesen gerai di atas tanah persendirian, namun kebanyakan permohonan tidak melepasi
tapisan awal disebabkan oleh kewujudan binaan struktur yang tidak menepati syarat.
Sehubungan itu, satu mesyuarat akan diadakan bagi membincangkan kaedah bagi
memudahcara serta memperhalusi syarat-syarat lesen yang sedang digunapakai agar ia
lebih mesra pengguna selaras dengan situasi di lapangan serta tidak membebankan
peniaga kecil.

Sementara itu, pelaksanaan program Visit Balik Pulau akan dibincangkan dengan tumpuan
lebih kepada pelaksanaan melalui sistem aplikasi PEARL sebagai sebuah platform promosi
digital. Platform ini dijangka dapat membantu bagi mempromosikan peniaga-peniaga kecil
seperti pengusaha tempat makan, dusun, penggiat kraftangan serta program pelancongan
komuniti setempat secara lebih berkesan.

MBPP akan terus menyokong serta membantu pelaksanaan inisiatif program bersama
agensi luar seperti Kementerian Pelancongan, Seni dan Budaya (MOTAC), EXCO
Pelancongan dan Ekonomi Kreatif (PETACE), Jabatan Kebudayaan dan Kesenian Negara
(JKKN) Pulau Pinang, Penang Global Tourism (PGT), Kraftangan Negeri Pulau Pinang serta
agensi-agensi lain dalam penganjuran program atau acara bagi mempromosikan
kebudayaan, kraftangan, pelancongan dan pelbagai aktiviti lain khususnya di kawasan luar
bandar.

Sekian, terima kasih.

(Sr CHEQNG CHEE HONG)
SETIAYSJAHA BANDARAYA
MAJLISSBANDARAYA PULAU PINANG

BERTARIKH :K)"rg Julai 2025
JwpUpAm/PL/PP/PPKK/ppku/ptku




Ucapan Penangguhan Oleh Ahli majlis Cik Koay Gaik Kee
Di Mesyuarat Biasa Maijlis Bilangan 08 Tahun 2025 Pada 22 Ogos 2025

Yang Berhormat Tuan H’ng Mooi Lye,
EXCO Kerajaan Tempatan dan Perancangan Bandar & Desa,

Yang Berbahagia Dato' Ir. Rajendran P. Anthony
Datuk Bandar,

Tuan Sr. Cheong Chee Hong
Setiausaha Bandaraya,

Rakan-rakan Ahli majlis,

Ketua Jabatan yang saya kasihi,

Rakan-rakan media,

Tuan-tuan dan puan-puan sekalian.

Selamat Petang, Salam Sejahtera, Salam Malaysia Madani dan Salam Penang2030.

Seperti yang semua sedia maklum, pada November 2024 yang lalu, MBPP telah
menandatangani Memorandum Persefahaman bersama UNICEF bagi menjadikan Pulau
Pinang sebagai Bandar Mesra Kanak-Kanak atau Child Friendly Cities Initiative (CFCI).
Kerjasama ini adalah selaras dengan matlamat UNICEF di Malaysia iaitu memastikan setiap
kanak-kanak berpeluang membesar dengan sihat dan gembira, hidup dengan selamat serta
mencapai potensi diri sepenuhnya.

Dalam masa yang sama, usaha ini turut mengangkat visi Penang2030 yang memberi
penekanan kepada pembinaan sebuah negeri yang berteraskan keluarga, hijau dan pintar
serta berdaya huni. Menjadikan bandar mesra kanak-kanak adalah sebahagian daripada
aspirasi untuk melahirkan komuniti yang inklusif, mampan serta mampu menjamin
kesejahteraan generasi masa depan.

Saya selaku Pengerusi Jawatankuasa Kecil Kesesakan Kawasan Sekolah, melihat isu
keselamatan lalulintas di hadapan sekolah sebagai sebahagian daripada agenda penting
bandar mesra kanak-kanak. Penambahbaikan laluan pejalan kaki, kawalan lalu lintas waktu
puncak dan kempen kesedaran kepada ibu bapa serta pemandu adalah langkah yang
seiring dengan matlamat CFCI.

Namun, saya ingin menegaskan bahawa kerjasama dengan UNICEF ini tidak boleh hanya
tertumpu kepada penyediaan infrastruktur mesra kanak-kanak seperti taman permainan
atau laluan selamat semata-mata. Kita juga perlu memberi perhatian kepada pembangunan
minda dan kesedaran komuniti, agar seluruh bandar benar-benar memahami, menghormati
dan memenuhi hak kanak-kanak.

12



Datuk Bandar dan hadirin sekalian,

Bagi memenuhi syarat Bandar Mesra Kanak-Kanak, saya mencadangkan beberapa inisiatif
yang boleh kita jalankan seperti:

1.

Wujudkan Sijil Pengiktirafan “Children Friendly”

Satu sistem pengiktirafan untuk premis, taman, pusat komuniti atau institusi pendidikan
yang memenuhi piawaian mesra kanak-kanak dari aspek keselamatan, kebersihan dan
kemudahan.

Program “Voice of the Child”

Platform di sekolah, tadika dan taska untuk kanak-kanak menyuarakan pandangan
mereka tentang persekitaran dan keperluan mereka. Pandangan ini boleh menjadi input
penting kepada polisi dan pelaksanaan projek MBpp.

Program Mini Ahli Majlis
Memberi peluang kepada kanak-kanak dalam umur 12 tahun untuk mengalami sendiri

proses membuat keputusan di peringkat Majlis. Ini mendidik mereka tentang kepimpinan,
tanggungjawab dan suara komuniti.

Datuk Bandar dan hadirin sekalian,

Membina bandar mesra kanak-kanak adalah satu pelaburan jangka panjang. la bukan
sahaja menyediakan kemudahan fizikal yang selamat dan inklusif tetapi juga membina
budaya masyarakat yang menghargai suara, hak dan masa depan generasi muda kita.
Inilah teras kepada Penang2030, menjadikan Pulau Pinang sebuah negeri yang lebih hijau,
pintar dan berdaya huni untuk semua lapisan masyarakat.

Akhir kata, izinkan saya akhiri ucapan saya dengan serangkap pantun:

Bunga kembang mekar di laman,
Disiram kasih setiap hari,
Anak dibela, masa depan ditanam,
Bandar mesra kanak-kanak warisan lestari.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
CIK KOAY GAIK KEE
DI MESYUARAT BIASA MAJLIS BILANGAN 08 TAHUN 2025
YANG DIADAKAN PADA 22 0GOS 2025

Saya ingin mengucapkan terima kasih kepada Ahli Majlis Cik Koay Gaik Kee di atas
pandangan dan pemerhatian yang telah dibangkitkan di dalam ucapan penangguhan beliau.
Justeru, sukacita disampaikan ulasan kepada perkara yang disentuh oleh beliau seperti
berikut:

Bagi mewujudkan Sijil Pengiktirafan Children Friendly, cadangan ini akan dibentangkan
dalam Mesyuarat Jawatankuasa Kecil Trade, Perniagaan & Perindustrian dan Hiburan
(TIEM & THA) untuk dibincangkan serta dipertimbangkan pelaksanaannya sekiranya
bersesuaian.

Selain itu, Anugerah Sekolah Hijau yang dianjurkan setiap tahun oleh MBPP berperanan
sebagai platform bagi memberi pendedahan kepada murid sekolah rendah dan pelajar
sekolah menengah dalam aspek kebersihan serta penghijauan di sekolah. Melalui
penganjuran ini, pelajar berpeluang merancang dan melaksanakan inisiatif hijau dengan
bimbingan guru sebagai usaha mewujudkan persekitaran sekolah yang lebih kondusif dan
lestari.

MBPP akan terus menambah baik kriteria sedia ada agar lebih inklusif dan memenubhi
keperluan kanak-kanak di institusi pendidikan.

Sekian, terima kasih.

(Sr CHHONG CHEE HONG)
SETIAUSAHA BANDARAYA
MAJLIS BANDARAYA PULAU PINANG

BERTARIKH : (T September 2025
JwpUpAm/PL/PPKK/ppku/ptku




Ucapan Penangguhan Oleh Ahli majlis Encik Lee Seng Hwai
Di Mesyuarat Biasa Maijlis Bilangan 08 Tahun 2025 Pada 22 Ogos 2025

Yang Berhormat Tuan H’ng Mooi Lye,
EXCO Kerajaan Tempatan dan Perancangan Bandar & Desa,

Yang Berbahagia Dato’ Ir. Rajendran P. Anthony
Datuk Bandar, Majlis Bandaraya Pulau Pinang,

Yang Berusaha Ahli majlis-Ahli majlis,

Tuan Sr Cheong Chee Hong
Setiausaha Bandaraya, Majlis Bandaraya Pulau Pinang,

Ketua-ketua Jabatan dan pegawai-pegawai MBPP,
Rakan-rakan media,
Tuan-tuan dan puan-puan yang saya hormati sekalian.

Hari ini saya ingin menarik perhatian dewan yang mulia ini terhadap satu isu yang semakin
membimbangkan di Pulau Pinang, namun masih belum ditangani secara menyeluruh dan
sistematik. Isu ini bukan sahaja menyentuh soal kebajikan haiwan, tetapi juga menyentuh
soal kesihatan awam, keselamatan, kebersihan bandar dan keharmonian sosial.

Sebagaimana yang kita semua sedia maklum, sejak tahun 2018, dengan sokongan dan
kerjasama dari Kerajaan Negeri Pulau Pinang, Majlis Bandaraya Pulau Pinang (MBPP)
bersama dengan IAPWA (Independant Aid for the Protection and Welfare of Animals) telah
melaksanakan program pemandulan anjing terbiar melalui pendekatan TNRM (Trap, Neuter,
Release, Rehome, Manage). Dalam program ini, anjing terbiar ditangkap, dimandulkan,
divaksin dan dilepaskan kembali ke kawasan asal mereka. Program ini telah menunjukkan
keberkesanan dalam mengawal populasi anjing terbiar secara berperikemanusiaan dan ia
juga membantu dalam pengurangan risiko rabies, penyakit yang sangat berbahaya dan
boleh membawa maut.

Untuk makluman semua, sejak bermulanya program TNRM pada tahun 2018 hingga Ogos
2025, sebanyak 7,748 ekor anjing telah berjaya dimandulkan dan divaksin. Daripada jumlah
ini, sebanyak 1,015 ekor anjing telah berjaya mendapat keluarga angkat.

Namun malangnya, satu cabaran besar menghalang kejayaan penuh program ini kerana
wujudnya satu faktor yang sangat kritikal, iaitu sikap segelintir pemilik anjing yang tidak
bertanggungjawab.

Tidak cukup dengan isu anjing terbiar, kini muncul pula satu gelombang baru, iaitu masalah
kucing terbiar, yang semakin jelas kelihatan di seluruh negeri Pulau Pinang dengan masalah
dan punca yang sama.

Itu adalah realitinya hari ini, banyak anjing dan kucing yang kita temui di tepi jalan, pasar,

astaka makanan, pasar malam, kawasan kediaman dan kawasan perindustrian bukan
asalnya haiwan terbiar, tetapi merupakan haiwan peliharaan yang dibuang oleh manusia.

Ada yang dibuang dari rumah, dari kebun setelah tamat musim dan dari tapak pembinaan
yang telah siap. Pemilik memelihara anak anjing atau anak kucing ketika ia kecil, comel,
lucu dan menghiburkan. Namun apabila haiwan ini membesar, menjadi lebih aktif,
memerlukan perhatian, kos dan penjagaan, ramai yang memilih jalan mudah iaitu
membuang ke jalanan.

Akibatnya, masalah sosial dan kesihatan awam semakin meruncing dan menjejaskan
keseluruhan masyarakat.

Masalah utama kita ialah kita kekurangan satu kerangka undang-undang kecil dan garis
panduan yang menyentuh isu ini dari akar punca.

Atas sebab itulah, MBPP kini sedang merangka satu Undang-Undang Kecil (UUK) yang
diberi nama UUK Haiwan Kesayangan.

Walaupun draf UUK tersebut masih di peringkat awal, ia akan dikaji untuk meliputi keperluan
seperti:

- Pendaftaran oleh premis “Pet Shop” yang meliputi maklumat anjing dan kucing di
dalam sistem yang akan disediakan oleh MBPP

- Pemunya wajib dalam satu tempoh masa untuk mengimplan suatu mikrocip serta
suntikan vaksin oleh doktor veterinar yang berdaftar dengan MBPP

- Tindakan kompaun yang tegas kepada pemilik haiwan yang tidak melesenkan dan
mengimplan haiwan kesayangan mereka ataupun tidak menggunakan tali “leash” di
tempat awam

- Bagi tujuan mengawalselia dan menjaga kebajikan haiwan, syarat lesen dikenakan ke
atas pemilik “pet shop” yang melarang daripada menjual atau menyerahkan anjing
atau kucing kepada mana-mana orang yang melakukan kesalahan di bawah Undang-
Undang Kecil Haiwan Kesayangan

Yang Berbahagia Dato’,

Masalah anjing dan kucing terbiar bukan sekadar gangguan fizikal dan pencemaran, tetapi
satu refleksi siapa kita sebagai sebuah masyarakat. la mencerminkan sejauh mana kita
benar-benar memahami erti tanggungjawab, belas kasihan dan peradaban.

Keperluan untuk merangka Undang-Undang Kecil Haiwan Kesayangan ini bukan bertujuan
untuk menghukum rakyat. Sebaliknya, ia adalah langkah pendidikan dan pembentukan
budaya, supaya setiap pemilik haiwan faham tanggungjawab mereka bukan sahaja
terhadap negeri ini, tetapi juga terhadap haiwan yang mereka pilih untuk pelihara.

Kita tidak mahu rakyat takut kepada undang-undang. Kita mahu rakyat menghormati

undang-undang kerana mereka faham tujuannya. Undang-undang ini adalah panduan dan
bukan perangkap. la mendidik, bukan menekan.

Sebagai rakyat Malaysia, kita semua berkongsi ruang hidup yang sama, taman permainan,
jalan raya, pasar, pantai dan kawasan awam. Maka tanggungjawab kita untuk menjaga
kebersihan, keselamatan dan keharmonian tempat ini bukan lagi pilihan, tetapi satu
kewajipan bersama.

Peliharalah haiwan dengan penuh tanggungjawab. Jika tidak mampu, jangan pelihara. Dan
jika sudah pelihara, jangan abaikan kerana apabila kita membuang seekor haiwan ke
jalanan, kita sebenarnya membuang beban dan risiko kepada seluruh masyarakat.

Undang-undang ini adalah tentang kita sebagai manusia. Tentang nilai dan maruah kita dan
tentang masa depan Pulau Pinang yang lebih bersih, lebih penyayang dan lebih
bertamadun.

Saya mengakhiri ucapan saya dengan pantun;
Anjing setia, kucing penyeri,
Teman hidup, pengubat hati,
Bila memelihara, jagalah diri,
Jangan dibuang bila tak pasti.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK LEE SENG HWAI
DI MESYUARAT BIASA MAJLIS BILANGAN 08 TAHUN 2025
YANG DIADAKAN PADA 22 OGOS 2025

Saya ingin mengucapkan terima kasih kepada Ahli Majlis Encik Lee Seng Hwai di atas
pandangan dan pemerhatian yang telah dibangkitkan di dalam ucapan penangguhan beliau.
Justeru, sukacita disampaikan ulasan kepada perkara yang disentuh oleh beliau seperti
berikut:

Undang-Undang Kecil Haiwan Kesayangan (Majlis Bandaraya Pulau Pinang) sedang
digubal oleh MBPP di bawah seliaan Jabatan Kesihatan Persekitaran bagi menangani isu
anjing dan kucing terbiar yang boleh menimbulkan kacau ganggu awam. Di samping itu,
MBPP turut menyokong cadangan penggubalan Undang-Undang Kecil Haiwan Kesayangan
di peringkat kerajaan tempatan yang lebih komprehensif bagi menangani isu haiwan terbiar
dari peringkat akar umbi. Hasil libat urus bersama NParks di Singapura mendapati terdapat
pindaan terhadap Akta berkaitan Pemeliharaan dan Kebajikan Haiwan yang telah
dilaksanakan baru-baru ini. Sehubungan itu, MBPP bercadang untuk merujuk kepada akta
serta dasar atau polisi berkenaan sebagai rujukan bagi menambah baik pengurusan haiwan
terbiar, khususnya anjing dan kucing di dalam kawasan pentadbiran MBPP.

Akta Kebajikan Haiwan 2015 (Akta 772) memperuntukkan tindakan yang boleh dikenakan
ke atas pemilik yang membuang atau mengabaikan haiwan peliharaan memandangkan
ianya merupakan suatu kesalahan yang boleh dikenakan hukuman. Bagi tujuan pendidikan
dan kesedaran, Jabatan Perkhidmatan Veterinar telah memasang papan tanda berkaitan
Akta Kebajikan Haiwan 2015 di semua pasar awam bagi menyampaikan mesej kepada
orang ramai mengenai tanggungjawab pemilikan haiwan serta larangan terhadap sebarang
bentuk pengabaian atau penganiayaan haiwan. Disamping itu, MBPP turut melaksanakan
operasi pemantauan dan penangkapan anjing serta kucing terbiar di premis MBPP secara
berkala sebagai salah satu langkah kawalan terhadap populasi haiwan terbiar.

Setakat ini, MBPP telah menganjurkan sebanyak tujuh (7) Kempen Kesedaran Haiwan
Kesayangan dan Pelesenan Anjing yang melibatkan penyertaan orang awam. Objektif
kempen ini adalah untuk memperkukuh pemahaman mengenai kepentingan pemilikan
haiwan kesayangan secara bertanggungjawab (responsible pet ownership) dalam kalangan
masyarakat serta mempromosikan kepentingan lesen anjing MBPP.

Sekian, terima kasih.

(SrCHEQNG CHEE HONG)
SETIAUBAHA BANDARAYA
MAJLIS BANDARAYA PULAU PINANG

BERTARIKH : 'S September 2025
JwpUpAm/PPK/PU/ppku/ptku



Ucapan Penangguhan Oleh Ahli majlis Encik Lee Wei Seang
Di Mesyuarat Biasa Maijlis Bilangan 08 Tahun 2025 Pada 22 Ogos 2025

Yang Berhormat Tuan H’ng Mooi Lye,
EXCO Kerajaan Tempatan dan Perancangan Bandar & Desa,

Yang Berbahagia Dato’ Ir. Rajendran P. Anthony
Datuk Bandar, Majlis Bandaraya Pulau Pinang,

Rakan-rakan Ahli majlis yang dihormati,

Tuan Sr Cheong Chee Hong
Setiausaha Bandaraya, Majlis Bandaraya Pulau Pinang,

Para Ketua Jabatan yang dikasihi,

Rakan-rakan media,

Tuan-tuan dan puan-puan sekalian.

Salam Sejahtera, Salam Malaysia Madani, Salam Penang2030 dan Salam MBPP.

Hari ini saya ingin menyentuh satu isu yang kian meruncing di kawasan kita, khususnya di
bahagian pulau iaitu isu kenderaan usang atau kenderaan yang ditinggalkan.

Walaupun Jabatan Penguatkuasaan MBPP telah melaksanakan pelbagai usaha seperti
menunda kenderaan usang, menyediakan stor simpanan dan mengeluarkan notis kepada
pemilik, namun masalah ini masih berterusan. Antara puncanya ialah kurangnya kesedaran
untuk melupuskan kenderaan secara bertanggungjawab serta tempoh yang panjang dan
proses yang rumit untuk melucut hak milikan kenderaan.

Sehubungan itu, saya ingin mencadangkan 5 langkah strategik yang boleh dipertimbangkan
oleh pihak Majlis untuk menangani isu ini secara lebih menyeluruh dan berkesan:

1.

Pemetaan & Inventori Menyeluruh

Laksanakan bancian berkala untuk mengenal pasti lokasi-lokasi kenderaan usang.

Data ini boleh dikongsi melalui portal rasmi MBPP atau aplikasi mudah alih Pear/
Apps.

Ini akan memudahkan orang awam membuat laporan khusus berkaitan
kenderaan usang, serta memantau status tindakan melalui platform sedia ada
seperti Pearl Apps dengan syarat fungsi tersebut diperluaskan untuk tujuan ini.

Kerjasama Strategik Bersama Polis Diraja Malaysia (PDRM) & Jabatan
Pengangkutan Jalan (JPJ)

Wujudkan mekanisme perkongsian data antara MBPP, PDRM dan JPJ.

Sebagai contoh, jika kenderaan masih mempunyai cukai jalan aktif, pemilik boleh
dikesan dan dihubungi oleh MBPP.

e Kenderaan yang telah ditunda wajar terus disenarai dalam senarai hitam MBPP
dan JPJ.

e Ini akan menghalang pemilik daripada memperbaharui cukai jalan, melakukan
urusan di JPJ atau menyelesaikan urusan dengan MBPP sehingga masalah
diselesaikan.

3. Penambahbaikan Proses Notis & Penguatkuasaan

e Pendekkan tempoh notis kepada pemilik kenderaan.

e Laksanakan tindakan penarikan secara konsisten dan tanpa kompromi terutama
di kawasan tumpuan awam dan kawasan perumahan.

4. Kerjasama dengan Syarikat Pelupusan Kenderaan Berlesen (AATF)

e MBPP boleh menjalin kerjasama rasmi dengan syarikat pelupusan kenderaan
berlesen di bawah Approved Automotive Treatment Facility (AATF).

e Ini bukan sahaja memastikan pelupusan dilakukan secara patuh undang-undang
dan mesra alam, malah dapat mengurangkan kos penyimpanan dan penarikan.

¢ Namun, setakat ini, tiada syarikat berlesen AATF yang beroperasi di Pulau Pinang.
Justeru, saya menyeru agar syarikat-syarikat AATF mempertimbangkan untuk
membuka cawangan di negeri ini.

5. Kempen Kesedaran & Program Komuniti

o Laksanakan kempen kesedaran yang lebih agresif melibatkan penduduk, NGO
dan syarikat pelupusan kenderaan berlesen.

e Edukasi masyarakat mengenai saluran rasmi untuk menyerahkan kenderaan lama
mereka secara sah dan bertanggungjawab.

e Ini dapat mengelakkan kenderaan usang dibuang merata-rata dan mengurangkan
kebergantungan kepada tindakan penguatkuasaan.

Tuan-tuan dan Puan-puan,

Isu ini bukan sekadar soal keindahan dan kebersihan, tetapi juga berkait rapat dengan
keselamatan, kesihatan awam dan imej bandaraya kita. Kenderaan yang ditinggalkan boleh
menjadi tempat pembiakan nyamuk, lokasi aktiviti jenayah dan menyumbang kepada
pencemaran visual persekitaran.

Saya yakin, dengan komitmen semua pihak - MBPP, agensi kerajaan, syarikat swasta dan
komuniti - kita dapat menangani masalah ini secara tuntas demi kesejahteraan rakyat Pulau
Pinang.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK LEE WEI SEANG
DIMESYUARAT BIASA MAJLIS BILANGAN 08 TAHUN 2025
YANG DIADAKAN PADA 22 0GOS 2025

Saya ingin mengucapkan terima kasih kepada Ahli Maijlis Encik Lee Wei Seang di atas
pandangan dan pemerhatian yang telah dibangkitkan di dalam ucapan penangguhan beliau.
Justeru, sukacita disampaikan ulasan kepada perkara yang disentuh oleh beliau seperti
berikut;

Seksyen 46(1)(d) Akta Jalan, Parit dan Bangunan 1974 (Akta 133) memperuntukkan kuasa
kepada MBPP untuk mengarahkan pemilik atau pihak yang bertanggungjawab mengalihkan
sebarang halangan di tempat awam termasuk kenderaan usang atau terbiar yang
ditinggalkan di jalan atau tempat awam yang boleh dianggap sebagai halangan. Selain itu,
Seksyen 48 Akta Pengangkutan Jalan 1987 (Akta 333) turut memberikan kuasa kepada
warden trafik untuk mengalihkan mana-mana kenderaan di jalan awam yang berada dalam
kedudukan atau keadaan yang boleh menyebabkan bahaya, halangan atau kesusahan tidak
berpatutan kepada pengguna jalan lain atau lalu lintas. Kuasa ini adalah tertakluk kepada
Kaedah-Kaedah Pengangkutan Jalan (Fi Bagi Pengapitan, Pengalihan dan Penahanan
Kenderaan Motor) 2012. Berdasarkan peruntukan tersebut, MBPP boleh mengeluarkan
notis kepada pemilik kenderaan dan sekiranya tidak dipatuhi, kenderaan berkenaan boleh
dialihkan serta pemiliknya boleh dikenakan caj tertentu.

Prosedur Operasi Standard (SOP) khusus bagi pengurusan aduan dan tindakan terhadap
kenderaan terbiar merangkumi beberapa langkah utama seperti pengeluaran notis secara
pentadbiran, pengambilan gambar sebagai bahan bukti, penetapan tempoh notis, penilaian
oleh jabatan teknikal serta tindakan pengalihan atau pelupusan kenderaan usang/terbiar.
Selain itu, orang ramai boleh mengemukakan aduan mengenai kenderaan usang melalui
saluran rasmi MBPP iaitu aplikasi Pearl Aduan.

MBPP telah membangunkan sistem Virtual Island of Penang (VIP) yang dilengkapi dengan
komponen fungsi ‘Geo-Notice’. Melalui sistem ini, setiap notis yang dikeluarkan terhadap
kenderaan terbiar akan dipetakan dalam bentuk peta digital sekali gus membentuk inventori
yang lengkap bagi tujuan pemantauan dan semakan status tindakan. Selain itu, sistem
aduan melalui Pearl Apps turut diselaraskan dengan fungsi 'Geo-Notice' tersebut bagi
memastikan semua rekod dapat diuruskan secara lebih sistematik dan bersepadu.

Di samping itu, MBPP turut menjalinkan kerjasama dengan Jabatan Pengangkutan Jalan
(JPJ) dan Polis Diraja Malaysia (PDRM) bagi tujuan perkongsian maklumat seperti nombor
telefon pemilik kenderaan serta status cukai jalan. Berdasarkan maklumat tersebut, MBPP
dapat menghubungi pemilik bagi menggalakkan pelupusan atau penyerahan kenderaan
secara sukarela kepada MBPP termasuk melaksanakan pembatalan pendaftaran kenderaan
melalui saluran rasmi.

Sebagai langkah jangka pendek, MBPP sedang merancang program bersama Car Medic
yang akan dirasmikan oleh YB Menteri Pengangkutan dengan fokus kepada hebahan sistem
e-Dereg serta galakan pelupusan kenderaan usang secara sukarela di skim-skim strata di
Pulau Pinang. Selain itu, MBPP sedang dalam persediaan untuk menganjurkan program
pertama yang melibatkan pelupusan kenderaan usang di skim strata. Program ini berbentuk
pendidikan awam di mana wakil-wakil Perbadanan Pengurusan akan diberi taklimat
mengenai proses pelupusan, saluran rasmi untuk dihubungi serta kepentingan melupuskan
kenderaan usang secara sah dan bertanggungjawab.

Sekian, terima kasih.

(Sr CHEONG CHEE HONG)
SETIAUSAHA BANDARAYA
MAJLIS BANDARAYA PULAU PINANG

BERTARIKH : 1} September 2025
JwpUpAm/PE/PJ/PP/PPKK/PU/ppku/ptku




Ucapan Penangguhan Oleh Ahli majlis Encik Visvenathan a/l Tangavello
Di Mesyuarat Biasa Maijlis Bilangan 08 Tahun 2025 Pada 22 Ogos 2025

Selamat Petang, Salam Malaysia Madani dan Salam Penang2030,

YBhg. Dato’ Ir. Rajendran P. Anthony,
Datuk Bandar, Majlis Bandaraya Pulau Pinang,

Yang Berusaha Sr. Cheong Chee Hong
Setiausaha Bandaraya,

Rakan-rakan Ahli majlis yang dihormati,
Ketua-ketua Jabatan,
Warga kerja MBPP serta rakan-rakan media sekalian.

Terima kasih kerana memberi ruang untuk saya menyampaikan ucapan penangguhan pada
sesi ini.

Izinkan saya merakamkan penghargaan kepada pihak Majlis Bandaraya Pulau Pinang atas
usaha-usaha yang sangat bermakna dalam memperkasakan kesejahteraan warga emas di
negeri ini.

Warga emas bukan sekadar golongan yang perlu dilindungi, malah merupakan aset penting
yang terus menyumbang kepada komuniti kita. Saya menyambut baik dan memuji beberapa
inisiatif MBPP, antaranya penubuhan Pusat Aktiviti Warga Emas seperti Golden Hope,
pembinaan taman-taman rekreasi yang mesra dan selamat, laluan pejalan kaki yang mudah
diakses dan keterlibatan warga emas dalam aktiviti komuniti dan pentadbiran Majlis. Langkah
menyediakan perkhidmatan van khas kepada warga emas adalah sangat tepat dan menyentuh
hati. Ini membuktikan bahawa MBPP sentiasa mengambil berat terhadap keperluan golongan
ini, terutamanya mereka yang tinggal bersendirian atau memerlukan bantuan mobiliti.

Lebih membanggakan, warga emas turut diberi ruang untuk menyumbang kembali kepada
masyarakat. Satu pendekatan yang inklusif dan membina. Namun, usaha ini tidak seharusnya
terhenti di sini. Dalam mendepani realiti penuaan penduduk, saya ingin mencadangkan
beberapa langkah tambahan yang boleh dipertimbangkan:

1.  Menyediakan lebih banyak pusat aktiviti harian warga emas di kawasan perumahan;
Mewujudkan program berkala seperti ‘Warga Emas Aktif dan Sihat” di taman dan balai
komuniti;

3. Memastikan setiap pembangunan baharu mengambil kira elemen mesra warga emas
termasuk dari aspek perumahan, pengangkutan dan kemudahan awam.

Selain itu, izinkan saya kongsikan beberapa perkembangan penting yang sangat
membanggakan. Sebanyak 53% daripada unit perumahan MBPP kini didiami oleh warga emas.
Angka ini menunjukkan betapa pentingnya untuk memastikan persekitaran perumahan terus
bersifat inklusif dan selamat untuk mereka.

MBPP telah melantik 10 orang warga emas baru-baru ini untuk membantu dalam tugasan
harian Majlis, menjadikan jumlah keseluruhan kepada 17 orang. Tambahan 10 orang lagi akan
dilantik menjelang hujung tahun ini dan kesemua mereka menerima elaun khas sebagai tanda
penghargaan.

MBPP kini dalam proses menubuhkan pusat panggilan (Call Centre) di PAWE, Ayer ltam yang
akan memudahkan warga emas mendapatkan khidmat van percuma ke hospital atau bantuan
lain. Pusat ini juga akan membantu mengenalpasti dan memantau warga emas yang tinggal
bersendirian di samping mengatur lawatan berkala bagi menjaga kebajikan mereka.

Saya percaya dengan hala tuju kepimpinan MBPP yang inklusif dan penuh rasa tanggungjawab,
Pulau Pinang akan terus menjadi contoh cemerlang dalam membina bandar yang prihatin dan
berdaya saing bukan hanya dari segi pembangunan fizikal tetapi juga dari sudut kemanusiaan.
Yang tua dihormati, yang muda disayangi.

Tahniah dan syabas kepada semua pihak yang terlibat. Teruskan kecemerlangan ini.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK VISVENATHAN A/L TANGAVELLO

DI MESYUARAT BIASA MAJLIS BILANGAN 08 TAHUN 2025
YANG DIADAKAN PADA 22 OGOS 2025

Saya ingin mengucapkan terima kasih kepada Ahli Majlis Encik Visvenathan a/l Tangavello
di atas pandangan dan pemerhatian yang telah dibangkitkan di dalam ucapan penangguhan
beliau. Justeru, sukacita disampaikan ulasan kepada perkara yang disentuh oleh beliau
seperti berikut:

Semua projek pemajuan bangunan baharu yang dibangunkan oleh MBPP, pihak swasta
atau Kerajaan Negeri disyaratkan mematuhi Akta Jalan, Parit dan Bangunan 1974 (Akta 133)
dan Undang-undang Kecil Bangunan Seragam 1986 (UKBS). Peraturan ini merangkumi
keperluan penyediaan universal design melalui MS1184:2014 (Universal Design and
Accessibility in the Built Environment - Code of Practice) bagi memastikan kemudahan,
aksesibiliti serta elemen reka bentuk mesra warga emas dapat disediakan.

Dalam usaha MBPP memperkasakan kesejahteraan warga emas, aspek pengangkutan dan
kemudahan awam turut diberi perhatian. Antara inisiatif yang dilaksanakan termasuklah
pemasangan guiding block di pondok bas bagi memudahkan pergerakan warga emas,
penyediaan platform ramp pada semua bas Rapid untuk kemudahan warga emas serta
orang kurang upaya (OKU) dan penyediaan perkhidmatan Mobiliti Van oleh Rapid Penang
khusus untuk kegunaan warga emas.

Di samping itu, MBPP telah melantik seramai 10 orang kakitangan sambilan dalam kalangan
warga emas. Daripada jumlah tersebut seramai 6 orang telah mula berkhidmat pada 15 Julai
2025, manakala baki 4 kekosongan telah diisi melalui Fasa Kedua pada 2 September 2025.
Kakitangan sambilan warga emas ini telah ditempatkan di beberapa jabatan dalaman MBPP
seperti di Jabatan Perancangan Pembangunan, Jabatan Kesihatan Persekitaran dan
Jabatan Perkhidmatan Perbandaran. Kesemua mereka turut menerima elaun khas sebagai
tanda penghargaan. Selain itu, MBPP juga telah menubuhkan sebuah pusat panggilan (Call
Centre) di Pusat Aktiviti Warga Emas (PAWE) Jelutong yang beralamat di No. 252A, Jalan
Air Itam. Perkhidmatan Call Centre ini diwujudkan bagi menawarkan perkhidmatan Van
Mobiliti Bandar Mesra Usia Pulau Pinang (Pulau) kepada warga emas yang memerlukan
bantuan pengangkutan ke klinik, hospital atau mana-mana institusi kesihatan. Warga emas
yang tinggal bersendirian serta memerlukan sokongan emosi juga akan diberikan
keutamaan melalui perkhidmatan ini.

Pelbagai program senaman kesihatan yang melibatkan semua lapisan masyarakat turut
dianjurkan oleh MBPP dengan kerjasama pertubuhan bukan kerajaan (NGO) di Taman
Bandaraya dan Taman Metropolitan. Sehubungan itu, MBPP akan terus merancang serta
menjalin kerjasama dengan NGO bagi menganjurkan program berkala yang khusus untuk
warga emas di Balai Rakyat.

Sekian, terima kasih.

(Sr CHEDNG CHEE HONG)
SETIAYSAHA BANDARAYA
MAJLIS BANDARAYA PULAU PINANG

BERTARIKH : September 2025
JwpUpAm/PRP/PPKK/PJ/PB/ppku/ptku



Ucapan Penangguhan Oleh Ahli majlis Encik Alan Lim Wei Lun
Di Mesyuarat Biasa Maijlis Bilangan 09 Tahun 2025 Pada 29 September 2025

YBhg. Dato' Ir. Rajendran P. Anthony
Datuk Bandar, Majlis Bandaraya Pulau Pinang,

Tuan Sr Cheong Chee Hong
Setiausaha Bandaraya, Majlis Bandaraya Pulau Pinang,

Yang Berusaha Ahli majlis-Ahli majlis sekalian,

Ketua-ketua Jabatan,

Para pegawai,

Rakan-rakan media,

Tuan-tuan dan puan-puan yang saya hormati.

Salam sejahtera, Salam Penang2030 dan Salam Madani kepada semua.

Terima kasih atas peluang ini untuk menyampaikan pandangan dan cadangan berkenaan
isu pengurusan bangunan berstrata dalam kawasan pentadbiran MBPP.

Datuk Bandar,

Dalam suatu mesyuarat tahun ini, Datuk Bandar telah membangkitkan satu inisiatif yang
murni untuk membantu projek-projek kediaman strata yang menghadapi kekangan
kewangan dalam aspek pengurusan dan penyelenggaraan infrastruktur bangunan.

Saya menyambut baik inisiatif ini dan ingin mengambil kesempatan ini untuk mengusulkan
agar MBPP mempertimbangkan penubuhan sebuah ‘Dana Khas Strata MBPP’ bagi
membantu badan pengurusan strata yang benar-benar memerlukannya, khususnya bagi
dua keperluan utama:-

i) Kerja-kerja pembaikan kecemasan; dan

i)  Sokongan kepada usaha meningkatkan kadar kutipan caj penyelenggaraan.

Tuan-tuan dan puan-puan sekalian,

Pembangunan strata di Pulau Pinang telah berkembang pesat dengan hampir 1,400 skim
projek strata dengan 245,000 petak parsel di bawah MBPP setakat ini.

Sebilangan besar skim strata ini meletakkan tanggungjawab besar ke atas semua pihak
yang terlibat dalam pentadbiran dan penyelenggaraan komuniti strata.

Terdapat banyak skim strata yang telah wujud berpuluh-puluh tahun dan kini berdepan
pelbagai cabaran penyelenggaraan. Antara isu lazim yang sering dihadapi oleh penduduk
temasuklah:

(i)  Kerosakan lif yang berulang;

(i)  Tangki air bocor atau berkarat;

(i) Masalah kalis air dan kebocoran; dan

(iv) Kemerosotan struktur bangunan dan cat luar

Masalah ini bukan sahaja memberi kesan kepada keselesaan penghuni, malah
membahayakan keselamatan mereka khususnya warga emas, wanita mengandung dan
OKU yang amat bergantung kepada kemudahan asas seperti lif.

Di bawah Akta Pengurusan Strata 2013 (Akta 757), setiap pemilik unit diwajibkan membayar
caj penyelenggaraan dan kumpulan wang penjelas (sinking fund) setiap bulan. Namun,
banyak JMB dan MC masih menghadapi kekangan kutipan, khususnya di skim-skim strata
lama.

Apabila dana sedia ada tidak mencukupi untuk kerja-kerja pembaikan, pihak pengurusan
terpaksa cuba mengenakan ‘special levy’. Namun, Langkah ini sering gagal mencapai hasil
kerana ramai pemilik tidak mampu atau enggan membayar dalam tempoh singkat. Malah,
pengutipan ‘special levy' ini masih tidak diiktiraf sah di bawah undang-undang setakat ini
dan boleh dicabar di mahkamah. Akibatnya, kerja pembaikan tertangguh dan keselamatan
penghuni terus terancam.

Saya ingin memetik satu insiden yang amat menyedihkan di mana seorang warga emas
yang mengalami masalah jantung telah meninggal dunia semasa menggunakan tangga
pangsapuri kerana semua lif tidak berfungsi. Ini bukan isu terpencil dan ia seharusnya
menjadi pengajaran kepada kita semua betapa pentingnya sistem penyelenggaraan yang
cekap dan responsif.

Saya ambil tahu bahawa terdapat inisiatif yang sedang dilaksanakan oleh Kerajaan Negeri
dan Kerajaan Persekutuan. Antaranya:

(i) Tabung Penyelenggaraan Maksima 80% Pulau Pinang di bawah Lembaga
Perumahan Negeri Pulau Pinang

(i) Tabung Penyelenggaraan Perumahan Malaysia (TPPM) di bawah KPKT; dan baru-
baru ini

(i) Program PRIHATIN di bawah PBAPP dan Lembaga Perumahan Negeri Pulau Pinang
bagi kerja pembaikan infrastruktur air

Namun, bantuan ini terhad kepada kategori-kategori tertentu sahaja dan tidak dapat

menampung keseluruhan jumlah skim strata yang memerlukannya. Oleh itu, satu
mekanisme sokongan tambahan diperlukan di peringkat PBT seperti MBPP.

Jadi, saya ingin mencadangkan agar MBPP mempertimbangkan penubuhan satu ‘Dana
Khas Strata MBPP’ yang berbentuk pinjaman tanpa faedah, khusus untuk membantu JMB
dan MC bagi dua aspek utama:-

(i)  Kerja pembaikan kecemasan yang berkaitan dengan aspek keselamatan dan fungsi
asas bangunan seperti lif.

(i) Sokongan kepada wusaha pihak pengurusan meningkatkan kutipan caj
penyelenggaraan, termasuk pemasangan boom gate, sistem akses lif dan sebagainya.

Dana ini boleh ditawarkan kepada Badan Pengurusan yang layak berdasarkan penilaian
teknikal dan kewangan yang teliti dan ketat serta perlu dibayar semula kepada MBPP
secara ansuran.

Bagi memastikan dana ini digunakan secara berhemah dan efektif, saya menyarankan
supaya MBPP juga menetapkan syarat-syarat ketat termasuk:

(i)  Penilaian kelayakan teknikal dan kewangan yang telus;
(i)  Pemantauan berkala terhadap penggunaan dana; dan

(i) Tindakan tegas terhadap mana-mana pihak yang menyalahgunakan peruntukan
tersebut.

Pihak pengurusan juga dikehendaki untuk mengemukakan pelan tindakan masa depan
mereka untuk menangani masalah yang dihadapi.

Langkah ini penting untuk mengekalkan integriti pentadbiran, mengelakkan salah guna atau
pembaziran sumber awam serta membantu menangani masalah kewangan yang sekian
lama dihadapi oleh skim-skim strata tersebut.

Datuk Bandar,

Di samping itu, saya juga ingin mencadangkan agar Jabatan Pesuruhjaya Bangunan (COB)
MBPP mengadakan dialog dan pertemuan berkala bersama JMB, MC dan syarikat
pengurusan hartanah. Usaha ini akan membolehkan isu-isu teknikal dan pentadbiran
dikenalpasti lebih awal dan penyelesaian dapat dicapai secara kolektif sebelum ia menjadi
satu krisis.

Sebagai penutup, cadangan penubuhan ‘Dana Khas Strata MBPP’ ini adalah satu langkah
strategik yang bukan sahaja akan membantu menyelesaikan isu penyelenggaraan
bangunan strata, malah akan meningkatkan kesejahteraan penghuni, mengurangkan beban
pentadbiran JMB dan MC dan menjadikan Pulau Pinang sebuah bandaraya yang lebih
mesra, selamat dan lestari.

Justeru itu, saya menyeru agar MBPP meneliti mempertimbang dan merealisasikan
pelaksanaan cadangan ini demi kesejahteraan komuniti strata dan rakyat Pulau Pinang.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK ALAN LIM WEI LUN
DI MESYUARAT BIASA MAJLIS BILANGAN 09 TAHUN 2025
YANG DIADAKAN PADA 29 SEPTEMBER 2025

Saya ingin mengucapkan terima kasih kepada Ahli Majlis Encik Alan Lim Wei Lun di atas
pandangan dan pemerhatian yang telah dibangkitkan di dalam ucapan penangguhan beliau.
Justeru, sukacita disampaikan ulasan kepada perkara yang disentuh oleh beliau seperti
berikut:

Majlis Bandaraya Pulau Pinang (MBPP) amat memahami isu serta cabaran yang dihadapi
oleh skim-skim strata kos rendah dan kos sederhana rendah khususnya bagi projek-projek
lama yang sering berdepan dengan kekangan kewangan serta masalah penyelenggaraan.
Keprihatinan MBPP dalam membantu komuniti strata adalah selaras dengan Dasar
Kelestarian MBPP yang menzahirkan komitmen terhadap Matlamat Pembangunan Mampan
(SDG 2030) Pelan Induk Majlis Bandaraya Pulau Pinang serta agenda ESG.

Akta Pengurusan Strata 2013 (Akta 757) memperuntukkan kewajipan bagi setiap skim strata
untuk menubuhkan dua (2) akaun utama iaitu Akaun Penyelenggaraan (Seksyen 23 dan 50)
bagi menampung perbelanjaan harian seperti perkhidmatan kebersihan, keselamatan, utiliti,
kerja mengecat bangunan serta penyelenggaraan rutin harta bersama dan Akaun Kumpulan
Wang Penjelas (Sinking Fund) (Seksyen 24 dan 51) yang digunakan untuk membiayai kerja-
kerja pembaikan berskala besar seperti penggantian lif, kerja kalis air, baik pulih bumbung
serta kemudahan lain yang memerlukan kos tinggi. Selain daripada dua (2) caj yang
diwajibkan di bawah Akta Pengurusan Strata 2013 (Akta 757), terdapat beberapa inisiatif
bantuan yang disediakan oleh Kerajaan Persekutuan dan Kerajaan Negeri Pulau Pinang
iaitu Tabung Penyelenggaraan Maksima 80 Pulau Pinang (TPM80PP) di bawah Lembaga
Perumahan Negeri Pulau Pinang (LPNPP) yang menampung perbelanjaan sehingga 80%
daripada kos keseluruhan projek dan Tabung Penyelenggaraan Perumahan Malaysia
(TPPM) di bawah Kementerian Perumahan dan Kerajaan Tempatan (KPKT) yang
menyediakan bantuan kewangan penuh bagi projek strata kos rendah dan sederhana
rendah. Di samping itu, program PRIHATIN turut merupakan antara inisiatif yang disediakan
melibatkan Perbadanan Bekalan Air Pulau Pinang Sdn. Bhd. (PBAPP), LPNPP dan Pihak
Berkuasa Tempatan (PBT) bagi melaksanakan kerja-kerja pembaikan infrastruktur air.

Walau bagaimanapun, MBPP berpandangan bahawa sebelum inisiatif baharu seperti ini
dilaksanakan satu kajian menyeluruh perlu dijalankan bagi menetapkan syarat kelayakan
penerima, proses permohonan yang telus, mekanisme bayaran balik serta kaedah
pemantauan dan audit yang berkesan. Hasil kajian ini akan diteliti bersama jabatan teknikal
dalaman bagi menilai keperluan teknikal, perundangan dan implikasi kewangan supaya
penubuhan Dana Khas Strata MBPP benar-benar memberi manfaat kepada skim strata
yang memerlukan serta memperkukuh imej bandar raya sebagai mesra, selamat dan lestari.
Di samping itu, garis panduan mengenai tujuan serta penggunaan dana/tabung tersebut
perlu dinyatakan dengan jelas bagi memastikan ketelusan dan keberkesanan
pelaksanaannya.

Sekian, terima kasih.

(SrCH G CHEE HONG)
SETIAUSAHA BANDARAYA
MAJLIS BANDARAYA PULAU PINANG

BERTARIKH :'23 - Oktober 2025
JwpUpAm/cob/pp/pj/pb/ppku/ptku




Ucapan Penangguhan Oleh Ahli majlis Encik Shahul Hameed bin M.K. Mohamed Ishack
Di Mesyuarat Biasa Maijlis Bilangan 09 Tahun 2025 Pada 29 September 2025

Salam Datuk Bandar,

Tuan Setiausaha Bandaraya,

Ahli majlis-Ahli majlis,

Ketua-ketua Jabatan.

Salam Malaysia Madani, Salam Penang 2030.
Hadirin yang saya hormati,

Pulau Pinang atau lebih dikenali sebagai Pulau Mutiara sememangnya terkenal sebagai
sebuah negeri berbilang kaum dengan warisan budaya yang dihormati. Seiring dengan
pertambahan pelancong ke negeri ini, Pihak Berkuasa Tempatan bersama Majlis Bandaraya
Pulau Pinang sentiasa berusaha memperkukuh imej dan reputasi negeri kita.

Melalui pelbagai langkah strategik, MBPP telah merangka agenda serta pelan
pembangunan bandar metropolitan dengan aspirasi menjadikan Pulau Pinang sebuah
bandar bertaraf lima bintang, berdaya saing dan dikenali di persada dunia.

Isu-isu utama telah dikenal pasti untuk membina kesedaran masyarakat agar terus
berpandangan jauh ke hadapan, di samping memupuk rasa bertanggungjawab dan
keharmonian bersama. Transformasi minda perlu dipupuk dalam jiwa setiap warga supaya
dapat dipersatukan ke arah kemajuan yang mampan.

Datuk Bandar,

Strategi utama yang diberi tumpuan adalah usaha menarik lebih ramai pelancong dan
pelaburan asing. MBPP juga telah memperkenalkan inisiatif diversifikasi dengan membuka
peluang pekerjaan, memperluas ruang keusahawanan serta membangunkan usahasama
perniagaan sebagai platform perkongsian idea, penambahan mutu baik dalam jaringan
perniagaan antarabangsa.

Selain itu, aspek kebersihan dan kesihatan masyarakat turut menjadi keutamaan.
Infrastruktur awam dipertingkatkan dengan sistem pengangkutan lestari seperti LRT, BRT
dan DRT bagi mengurangkan kesesakan jalan raya serta menghubungkan bandar dengan
luar bandar. MBPP juga giat menaik taraf pasar kompleks dan tapak penjaja agar lebih
bersih, teratur dan memberi keselesaan kepada masyarakat, mesra penjaja dan pelanggan.

Dalam aspek perumahan, Kerajaan Negeri sedang giat membangunkan skim perumahan
rakyat yang inklusif, mencukupi serta disokong dengan utiliti yang mampan. Negeri ini juga
terus melangkah ke arah ekonomi masa hadapan dengan pembangunan tanah industri,
memberi fokus kepada industri kecil dan sederhana, penyelidikan, pembangunan serta
inovasi yang dipacu Revolusi Industri 4.0 (IR 4.0).

Pulau Pinang kekal sebagai destinasi pelancongan utama. Usaha promosi kawasan
warisan seperti pelabuhan akan diperkukuhkan, di samping memajukan Padang Kota
sebagai pusat rekreasi rakyat dan pelancong. Bukit Bendera diperkasa sebagai destinasi
eko-pelancongan bertaraf dunia, manakala projek kereta kabel di Kebun Bunga bakal
menjadi tarikan baharu. Pantai Batu Feringgi akan terus menjadi destinasi eksklusif dengan
keindahan persisiran pantai yang bersih diperkukuhkan indah bersama hotel-hotel bertaraf
lima bintang. Lapangan Terbang Antarabangsa Pulau Pinang bakal diiktiraf sebagai
lapangan terbang antarabangsa kelas dunia atas kapasiti penerima pelancongan.

Akhir sekali, Pulau Pinang akan terus menuju ke arah sebuah bandar yang berintegrasi
dengan landskap tersusun, mesra pejalan kaki dan berkonsepkan kehijauan agar bandar ini
kekal lestari.

Pulau Pinang harmoni bersama Malaysia Madani, Rakyat Disantuni.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK SHAHUL HAMEED BIN M.K. MOHAMED ISHACK
DI MESYUARAT BIASA MAJLIS BILANGAN 09 TAHUN 2025
YANG DIADAKAN PADA 29 SEPTEMBER 2025

Saya ingin mengucapkan terima kasih kepada Ahli Majlis Encik Shahul Hameed bin M.K.
Mohamed Ishack di atas pandangan dan pemerhatian yang telah dibangkitkan di dalam
ucapan penangguhan beliau. Justeru, sukacita disampaikan ulasan kepada perkara yang
disentuh oleh beliau seperti berikut:

Majlis Bandaraya Pulau Pinang (MBPP) bersama pelbagai agensi Kerajaan dan bukan
Kerajaan telah melaksanakan pelbagai inisiatif di bawah North Seafront Masterplan Initiative
dan East Seafront Masterplan Initiative bagi memperkukuh kedudukan Tapak Warisan Dunia
UNESCO George Town serta mempergiat promosi kawasan warisan khususnya di sekitar
Jalan Padang Kota Lama yang termasuk dalam Rancangan Kawasan Khas (RKK) Tapak
Warisan Dunia UNESCO George Town (TWDGT) yang telah diwartakan pada 1 September
2016. Antara projek utama yang dilaksanakan termasuk projek George Town Esplanade,
yang telah menerima Anugerah Emas (Gold Award) bagi kategori Heritage and
Conservation Award dalam MIP Planning Excellence Awards bertujuan melindungi serta
menambah baik kemudahan awam di sepanjang kawasan pinggir laut selaras dengan pelan
pembangunan tersebut di samping memperkaya ruang awam bandar dengan
menitikberatkan aspek keselamatan, keselesaan dan keterangkuman, memelihara mercu
tanda bersejarah serta memperkukuh hubungan komuniti di George Town. Selain itu,
kawasan berhampiran seperti di sekitar Lebuh Pantai, Pesara Claiment dan Pengkalan Weld
yang dikenal pasti dalam RKK TWDGT sebagai sebahagian daripada East Seafront
Masterplan Initiative sedang dinaik taraf melalui pelaksanaan Penang Nature-Based Climate
Adaptation Programme (PNBCAP) yang melibatkan penanaman pokok berkanopi dan
pembinaan taman poket bagi memperindah imej bandar serta meningkatkan daya tarikan
pelancong ke kawasan warisan. Di samping itu, pelaksanaan projek blue-green corridor di
sepanjang Jalan Padang Kota Lama akan dipertingkatkan bagi menyediakan kemudahan
awam yang lebih mesra komuniti dan lestari, manakala bangunan Dewan Bandaraya serta
Pusat Bayaran Setempat di kawasan tersebut turut termasuk dalam perancangan untuk
dinaik taraf bagi meningkatkan keselesaan pengguna serta memperkukuh imej bandar
berteraskan warisan dan kelestarian. MBPP kekal komited memperkukuh usaha
pemuliharaan serta pembangunan mampan di TWDGT agar identiti dan nilai sejarah George
Town terus terpelihara serta menjadi kebanggaan rakyat Pulau Pinang.

MBPP juga sentiasa berusaha memastikan perkhidmatan terbaik diberikan kepada
penduduk di negeri ini khususnya dalam aspek penjagaan kebersihan dan kesihatan awam.
Bagi tujuan tersebut, pelbagai aktiviti kawalan demam denggi serta pengurusan makhluk
perosak giat dilaksanakan. Usaha ini turut diperkukuh melalui kerjasama rapat dengan
Jabatan Kesihatan Negeri Pulau Pinang bagi mempertingkat kesejahteraan komuniti dan
memastikan persekitaran yang bersih serta selamat.

Selain itu, MBPP turut melaksanakan kerja-kerja penyelenggaraan dan penambahbaikan
kemudahan awam bagi memastikan keselesaan penduduk serta memberikan kemudahan
kepada para pelancong yang berkunjung ke negeri ini. Usaha berterusan ini menyokong
agenda MBPP dalam memperkukuh imej negeri sebagai destinasi pelancongan yang bersih,
menarik dan selamat.

Dalam aspek mobiliti, projek pembinaan Sistem Transit Aliran Ringan (LRT) yang sedang
dilaksanakan oleh Kerajaan Negeri Pulau Pinang bertujuan meningkatkan kemudahan
pengangkutan awam, mempertingkat mobiliti rakyat serta mengurangkan kesesakan lalu
lintas di bahagian pulau.

Selain itu, kemudahan pengangkutan Rapid On-Demand yang lebih fleksibel dan responsif
turut disediakan oleh Rapid Penang bagi memenuhi permintaan pengguna khususnya di
kawasan yang mempunyai liputan pengangkutan awam terhad.

Seiring dengan pertumbuhan bandar serta kedudukan Pulau Pinang sebagai destinasi
pelancongan utama negara, keperluan terhadap penyediaan ruang hijau dan landskap yang
menarik menjadi semakin penting. Sehingga kini, sebanyak sembilan puluh lapan (98) lokasi
landskap di jalan-jalan utama telah ditanam dengan pelbagai jenis tumbuh-tumbuhan bagi
memastikan keindahan dan kehijauan landskap bandar kekal terpelihara. Usaha ini akan
diteruskan secara berterusan melalui pelaksanaan program memperindah sekurang-
kurangnya lima (5) lokasi landskap baharu setiap tahun sebagai sebahagian daripada
komitmen MBPP memperkukuh imej bandar yang lestari, hijau dan sejahtera.

Sekian, terima kasih.

(Sr CHEONG CHEE HONG)
SETIAUSAHA BANDARAYA
MAJLIS BANDARAYA PULAU PINANG

BERTARIKH :®2 Oktober 2025
JwpUpAm/pj/pb//ppk/plk/pw/ppku/ptku

Ucapan Penangguhan Oleh Ahli majlis Encik Shahul Hameed bin M.K. Mohamed Ishack
Di Mesyuarat Biasa Majlis Bilangan 10 Tahun 2025 Pada 24 Oktober 2025

Salam Datuk Bandar,

Yang Berusaha Tuan Setiausaha Bandaraya,
Ahli majlis-Ahli majlis,

Ketua-ketua Jabatan,

Hadirin yang saya hormati,

Pulau Pinang giat membangun dalam sektor pembangunan, perkhidmatan, perindustrian
dan pelancongan. Malaysia sebagai peneraju global dalam industri makanan halal dan
Pulau Pinang negeri yang pertama menjadi peneraju industri makanan halal melalui
penubuhan Majlis Pembangunan Industri Halal Pulau Pinang (MPIHPP).  Melalui
penyelidikan dan pelaksanaan inisiatif ini, diharapkan Majlis Bandaraya Pulau Pinang
(MBPP) sentiasa komited demi kemajuan ekonomi negeri dan negara.

Datuk Bandair,

Tidak dapat dinafikan bahawa keperluan tenaga kerja asing semakin meningkat disebabkan
oleh kurangnya minat warga tempatan untuk bekerja dalam bidang tersebut. Keperluan
pekerja asing amat penting dalam sektor pembangunan/perkilangan dan perkhidmatan dan
dapat dilihat dengan jelas sekali dalam pelaksanaan projek-projek besar seperti Light Rail
Transit (LRT), Silicon Island dan kerja-kerja pembersihan di sekitar Pulau Pinang. Walau
bagaimanapun, masalah pekerja asing boleh diatasi dengan penguatkuasaan Akta
Imigresen 1959/63 Seksyen 35 yang memperuntukkan kawalan terhadap warga asing yang
masuk dan keluar di negara ini. Di bawah Akta 155, rujukan Rang Undang-Undang
Berparlimen di mana individu yang melanggar peraturan boleh dikenakan denda atau
hukuman penjara, demi menjamin keselamatan serta kedaulatan negara.

Undang-Undang Kecil Majlis Bandaraya Pulau Pinang (MBPP) juga berperanan bagi
penguatkuasaan terhadap astaka/gerai-gerai Majlis yang melarang menggaji tenaga pekerja
asing tanpa izin. Mohon Majlis memperkenalkan sistem layan diri yang mesra pengguna
bagi mengurangkan kebergantungan terhadap tenaga pekerja asing tanpa izin serta
mengelakkan pelanggan berurusan terus dengan peniaga atau pekerja asing yang tidak
sah. Contohnya outlet seperti KFC, McDonald, Domino’s Pizza, Pizza Hut dan Penang
Boleh.

Datuk Bandar,
Masalah sosial urbanisasi, peningkatan kadar pembangunan bandar, pertumbuhan populasi
rakyat dan aktiviti-aktiviti ekonomi di bandar dari segi demografi menyebabkan kesesakan

trafik yang ketara di waktu puncak dan di musim cuti kerana limpahan pelancong ke negeri
Pulau Pinang yang indah, hijau, bersih dan harmoni.

Sebagai justifikasi untuk mengurangkan kesesakan di bandar, adalah penting untuk
memindahkan tapak penjaja statik sementara ke kawasan penempatan semula. Selain itu,
sebarang pembangunan baharu yang berpotensi di bandar mesti dirancang dan
dilaksanakan dengan lebih teliti.

Pulau Pinang sedang bergerak ke arah status Bandar Pintar (Smart City) melalui
transformasi hijau ke arah kelestarian. Inisiatif ini merangkumi penggunaan teknologi untuk
pengurangan karbon dan peningkatan kualiti alam sekitar. Contohnya, Virtual Island of
Penang dapat membantuk MBPP mengatasi masalah ekosistem urbanisasi melalui
teknologi digital untuk mengesan kawasan-kawasan kesesakan trafik, kemalangan,
menjalankan kajian cuaca harian dan mengesan kawasan bencana alam seperti banijir,
pokok tumbang, kemalangan dan tanah runtuh. Namun, masalah seperti longkang
tersumbat menyebabkan air longkang berbau busuk dan tikus bermaharajalela membina
terowong menyebabkan wujudnya lubang benam (sinkhole) perlu ditangani dengan segera
bagi merealisasikan visi dan misi bersih serta kehijauan Pulau Pinang seperti ungkapan
dunia moden, “dunia kini di hujung jari anda”. Bukan di tangan lagi.

Datuk Bandar,

Syabas dah tahniah kepada semua Ahli majlis bersama jabatan Majlis. Inisiatif dapat
menjayakan program pendidikan awam Maijlis seperti ‘No Single Use Plastic’, ‘No Plastic
Straw’ dan ‘No Plastic Bag’. ‘Bring Your Own Container (BYOC) bertujuan untuk
menyelamatkan bumi kita yang disayangi daripada tercemar.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK SHAHUL HAMEED BIN M.K. MOHAMED ISHACK
DI MESYUARAT BIASA MAJLIS BILANGAN 10 TAHUN 2025
YANG DIADAKAN PADA 24 OKTOBER 2025

Saya ingin mengucapkan terima kasih kepada Ahli Majlis Encik Shahul Hameed bin M.K.
Mohamed Ishack di atas pandangan dan pemerhatian yang telah dibangkitkan di dalam
ucapan penangguhan beliau. Justeru, sukacita disampaikan ulasan kepada perkara yang
disentuh oleh beliau seperti berikut:

Setakat ini, Undang-Undang Kecil Majlis seperti Undang-Undang Kecil Penjaja-Penjaja 1979,
Undang-Undang Kecil (Tred, Perniagaan & Perindustrian) MPPP 1991 dan Undang-Undang
Kecil (Establisymen Makanan) MPPP 1991 boleh digunakan bagi tujuan penguatkuasaan
terhadap astaka/gerai-gerai MBPP. Di samping itu, MBPP boleh menetapkan syarat yang
menghalang kebergantungan terhadap tenaga pekerja asing tanpa izin di dalam syarat
lesen sepertimana yang dikehendaki oleh MBPP.

Di samping itu, MBPP sentiasa memastikan semua kontraktor pembersihan termasuk
kontrak pungutan sampah, pembersihan jalan dan parit serta kontrak pantai dan laut
mematuhi sepenuhnya peruntukan di bawah Akta Imigresen 1959/1963 dan undang-undang
lain yang berkaitan terutamanya dari aspek keselamatan awam, kesihatan serta undang-
undang jalan raya. Walau bagaimanapun, MBPP tidak mempunyai kuasa langsung di bawah
undang-undang imigresen, jalan raya atau jenayah, namun sentiasa memberikan kerjasama
kepada agensi-agensi penguatkuasaan yang berkaitan seperti Jabatan Pengangkutan Jalan
(JPJ), Polis Diraja Malaysia (PDRM) dan Jabatan Imigresen Malaysia (JIM). Selain itu,
MBPP turut mengambil tindakan dengan mengeluarkan Liquidated Ascertained Damages
(LAD) atau mengarahkan penamatan perkhidmatan pekerja asing yang terlibat sekiranya
didapati melanggar mana-mana undang-undang yang berkuat kuasa selaras dengan klausa
yang diperuntukkan dalam Kontrak Perjanjian antara MBPP dan kontraktor. MBPP
mengambil serius aduan berkaitan masalah longkang tersumbat dan bau busuk di kawasan
pentadbiran MBPP dan bagi memastikan kebersihan dan aliran air yang lancar, kerja-kerja
pembersihan parit dijalankan secara manual setiap hari bagi jalan-jalan utama serta parit
yang mempunyai masalah struktur. Bagi kawasan perumahan, pembersihan longkang
dilaksanakan sekurang-kurangnya tiga (3) kali seminggu. Selain itu, kerja-kerja pembersihan
dengan menggunakan jentera secara intensif turut dilaksanakan mengikut jadual yang telah
ditetapkan bagi memastikan keberkesanan dan kebersihan sistem perparitan secara
menyeluruh.

MBPP telah menjadikan kawasan bandar sebagai sebuah Bandar Pintar (Smart City)
melalui transformasi hijau dengan melaksanakan pelbagai inisiatif berasaskan teknologi
hijau termasuk penggunaan teknologi satelit untuk mengesan tahap kesihatan pokok-pokok
sebagai langkah memacu agenda hijau bandar. Untuk itu, peruntukan sebanyak RM1 juta
telah disediakan bagi melaksanakan imbasan kesihatan pokok dengan menggunakan satelit
yang berfungsi memberikan amaran awal terhadap keadaan kesihatan pokok-pokok di
bawah seliaan MBPP khususnya di kawasan bandar. Di samping itu, MBPP turut
memperuntukkan sebanyak RM1.5 juta pada tahun 2026 bagi melaksanakan kerja-kerja
inventori pokok dengan menggunakan teknologi LIDAR dan menganalisis maklumat tersebut
melalui 4D ‘Digital Twin’ bagi seluruh kawasan pentadbiran MBPP. Inisiatif-inisiatif ini adalah
selaras dengan matlamat MBPP dalam merealisasikan pengurusan Bandar Pintar melalui
penggunaan penyelesaian teknologi inovatif bagi meningkatkan kecekapan pengurusan,
penyelenggaraan serta keselamatan pokok-pokok di bawah tanggungjawab MBPP.

MBPP sentiasa melaksanakan aktiviti kawalan tikus secara berkala dan berterusan di
kawasan persekitaran premis komersial, taman-taman perumahan berdensiti tinggi, pasar
awam, kompleks makanan, tempat-tempat awam serta lokasi yang menerima aduan.
Langkah-langkah kawalan yang diambil merangkumi penghapusan sarang dan tempat
perlindungan tikus serta pemusnahan tikus melalui kaedah mekanikal dan pengumpanan
racun kimia. Selain itu, strategi penggiliran penggunaan jenis racun tikus turut dilaksanakan
bagi memastikan tindakan kawalan yang dijalankan adalah lebih berkesan dan menyeluruh.

Cadangan bagi memperkenalkan pelaksanaan sistem layan diri di astaka/gerai MBPP akan
dibincangkan dengan lebih teliti dalam Mesyuarat Panel Temuduga & Hal Ehwal Perniagaan
Kecil untuk pertimbangan serta pelaksanaan kepada pemegang lesen yang berkenaan.
Pada masa ini, semua tapak penjaja di atas jalan sedia ada tidak lagi dibuka bagi pengisian
baharu. Ini kerana MBPP sedang melaksanakan program penempatan semula penjaja di
atas jalan secara berperingkat bagi mengatasi isu kesesakan, halangan serta kebersihan di
kawasan terlibat.

Virtual Island of Penang (VIP) merupakan platform yang dibangunkan oleh MBPP bagi
menyelaras dan menyatukan pelbagai saluran data dalaman serta luaran ke dalam satu
sistem bersepadu. Platform ini boleh diakses melalui laman sesawang rasmi
www.vip.mbpp.gov.my. Pembangunan VIP adalah selaras dengan Inisiatif Bandar Pintar
(Smart City) yang digariskan oleh Kementerian Perumahan dan Kerajaan Tempatan (KPKT)
melalui PLANMalaysia bagi menyokong aspirasi transformasi digital serta meningkatkan
kecekapan perkhidmatan bandar. Secara keseluruhan, projek dan modul di bawah VIP
dibangunkan berdasarkan tujuh (7) domain utama Bandar Pintar yang meliputi Smart
Governance, Smart Environment, Smart Economy, Smart Mobility, Smart People, Smart
Living dan Smart Digital.

Kesesakan lalu lintas pada waktu puncak serta semasa musim cuti persekolahan
memerlukan tindakan segera bagi memastikan kelancaran pergerakan trafik. Sehubungan
itu, MBPP telah memperkenalkan Zon Larangan Berhenti di beberapa jalan utama di
kawasan bandar George Town seperti di Jalan Macalister, Jalan Burma, Pengkalan Weld,
Jalan Masjid Kapitan Keling dan Jalan Jelutong. Pelaksanaan Zon Larangan Berhenti
merangkumi lima (5) bahagian jalan utama seperti di sebahagian Jalan Jelutong dari Jalan
Ahmad Nor ke Jalan Bukit Dumbar, sebahagian Jalan Burma dari Jalan Cantonment ke
Jalan Jones, sebahagian Jalan Macalister dari Jalan Anson ke Jalan Penang, sebahagian
Pengkalan Weld dari Gat Lebuh Melayu ke Gat Lebuh Chulia dan sebahagian Jalan Masjid
Kapitan Keling dari Lebuh Bishop ke Lebuh Chulia. Di samping itu, tindakan
penguatkuasaan turut diambil terhadap kenderaan yang gagal mematuhi arahan lalu lintas
termasuk kenderaan yang berhenti atau diletakkan di tepi jalan di kawasan berkenaan. Hasil
pemantauan selepas pelaksanaan Zon Larangan Berhenti menunjukkan bahawa tahap
kesesakan lalu lintas dapat dikurangkan khususnya pada waktu puncak sekaligus
menyebabkan aliran trafik di kawasan terlibat kini lebih teratur dan lancar.

Selain itu, MBPP turut menaiktaraf sebahagian sistem CCTV yang dilengkapi dengan
program analitik video seperti pengiraan bilangan kenderaan dan pengecaman nombor plat
bagi mengumpul data yang boleh digunakan untuk tujuan kajian trafik pada masa hadapan.
Sistem CCTV tersebut juga mampu mengesan peletakan kenderaan secara haram,
kemalangan jalan raya serta kesesakan lalu lintas supaya tindakan awal boleh diambil oleh
MBPP dan pihak polis. Di samping itu, MBPP turut menaiktaraf sebahagian sistem lampu
isyarat supaya tempoh kitarannya dapat diselaraskan secara automatik bagi melancarkan

aliran lalu lintas.

Sekian, terima kasih.

(Sr CHEONG CHEE HONG)
SETIAUSAHA BANDARAYA
MAJLIS BANDARAYA PULAU PINANG

BERTARIKH : 'F November 2025
JwpUpAm/ppp/pl/pulprp/pj/ppk/plk/ppkk/ppku/ptku




Ucapan Penangguhan Oleh Ahli majlis Encik Benji Ang Ming Quan
Di Mesyuarat Biasa Majlis Bilangan 12 Tahun 2025 Pada 22 Disember 2025

Salam Sejahtera, Salam Malaysia Madani dan Salam Penang2030.

YBhg. Dato' Ir. Rajendran P. Anthony
Datuk Bandar, Majlis Bandaraya Pulau Pinang,

Yang Berusaha Sr Cheong Chee Hong
Setiausaha Bandaraya, Majlis Bandaraya Pulau Pinang,

Ahli majlis-Ahli majlis yang saya hormati,
Ketua-ketua Jabatan,
Wakil media serta hadirin sekalian.

Terima kasih Datuk Bandar atas ruang yang diberikan kepada saya untuk membangkitkan
satu perkara dasar yang memerlukan ketegasan Majlis, khususnya berkaitan dengan
pengurusan sisa makanan dalam sektor industri yang saya lihat masih belum ditangani
secara struktur dan menyeluruh.

Datuk Bandar,

Sektor industri makanan, kompleks membeli-belah dan restoran francais merupakan
penjana sisa makanan terbesar di kawasan pentadbiran MBPP. Namun, sehingga hari ini,
sebahagian besar sisa makanan ini masih dihantar terus ke tapak pelupusan tanpa
sebarang pengasingan atau rawatan awal.

Ini bukan lagi isu kebersihan harian atau penguatkuasaan rutin. Ini adalah isu struktur dasar
bandar. Selagi sektor industri dibenarkan mengurus sisa makanan sebagai sisa biasa,
selagi itulah tekanan terhadap tapak pelupusan akan terus meningkat dan kos pengurusan
sisa bandar akan terus membebankan Majlis.

Sehubungan itu, saya mencadangkan supaya inisiatif kompos sisa makanan dilaksanakan
secara berfokus kepada sektor industri dan diangkat sebagai salah satu pendekatan
strategik MBPP dalam mengurangkan sisa ke tapak pelupusan.

Kompos sisa makanan di peringkat industri bukan sahaja mampu mengurangkan jumlah
sisa secara signifikan, menghasilkan baja organik untuk kegunaan landskap bandar dan
projek hijau, malah mewujudkan rantaian ekonomi hijau yang mampan.

Namun yang lebih penting, ia menghantar mesej yang jelas bahawa industri mesti
bertanggungjawab terhadap sisa yang mereka hasilkan.

Sebagai Pengerusi Jawatankuasa Kecil Pendidikan Awam MBPP, saya ingin menegaskan
bahawa inisiatif ini bukan sekadar pelaksanaan teknikal tetapi satu alat Pendidikan awam
yang berkesan, khususnya kepada pengusaha industri dan pekerja sector makanan untuk
mengubah minda dari ‘buang’ kepada ‘urus’.

Datuk Bandar,

Jika kita tidak benar-benar serius dalam mengubah landskap pengurusan sisa bandar, maka
dasar MBPP tidak boleh bergantung kepada pendekatan sukarela semata-mata,
terutamanya bagi sektor industri berskala besar.

Oleh itu, saya mencadangkan dengan lebih tegas supaya pengurusan sisa makanan melalui
kompos dijadikan salah satu syarat pembaharuan lesen perniagaan MBPP, khususnya bagi
kompleks membeli-belah, restoran francais, kilang pemprosesan makanan dan industri
berkaitan makanan dan minuman.

Langkah ini bukan bertujuan untuk menghukum, tetapi mendidik melalui peraturan dan
memastikan keadilan kepada pihak yang telah mengamalkan pengurusan sisa secara
bertanggungjawab.

Sebagai contoh, Pavilion Bukit Jalil telah melaksanakan sistem pengasingan sisa makanan
dan pengkomposan dengan Kerjasama pengendali premis makanan di dalam kompleks
tersebut. Model ini membuktikan bahawa pengurusan sisa makanan di peringkat industri
boleh dilaksanakan secara praktikal, berkesan dan sistematik apabila terdapat keperluan
dasar yang jelas.

Pulau Pinang seharusnya melangkah lebih ke hadapan dan menjadi peneraju kepada
‘standard’ baharu ini.

Datuk Bandar,

Selain sisa makanan, minyak masak terpakai juga merupakan isu kritikal yang sering
dipandang ringan, khususnya dalam sector makanan sementara dan bermusim.

Bagi tahun 2025 peringkat Pulau Pinang, saya mencadangkan supaya kutipan minyak
masak terpakai diwajibkan bermula di bazaar bermusim dan bazaar perayaan. Antaranya,
Pasar Ramadan, Bazaar Perayaan Kew Ong Ya dan Bazaar Hari Deepavali.

Bazaar-bazaar ini merupakan sector berisiko tinggi dari segi pembuangan minyak secara
tidak terkawal. Jika MBPP gagal bertindak di peringkat ini, maka kita sebenarnya gagal
melaksanakan pendidikan awam di lokasi yang memerlukan.

Pelaksanaan boleh dimulakan dengan penyediaan tong minyak khas, kerjasama dengan
pengumpul minyak berlesen dan syarat pematuhan sebagai sebahagian kelulusan permit
bazaar.

Minyak masak terpakai yang dikumpulkan boleh diproses semula untuk menghasilkan
biodiesel dan produk kitar semula, sekaligus mengurangkan pencemaran dan kos
penyelenggaraan sistem perparitan bandar.

Datuk Bandar,
Semua dasar ini hanya akan berkesan jika disokong oleh pendidikan awam yang konsisten,
tegas dan berterusan. Pendidikan mesti disepadukan dengan syarat lessen, proses

kelulusan permit dan penguatkuasaan berperingkat.

Jawatankuasa Kecil Pendidikan Awam MBPP bersedia bekerjasama dengan Jabatan
Pelesenan, Jabatan Kesihatan Persekitaran serta Jabatan Perkhidmatan Perbandaran untuk
membangunkan modul Pendidikan industry, garis panduan pematuhan dan kempen
kesedaran yang bersifat praktikal bukan kosmetik.

Datuk Bandar,

Pengurusan sisa mencerminkan keupayaan sesebuah bandar membuat keputusan yang
berani. Jika Pulau Pinang benar-benar komited terhadap Penang2030, maka kita mesti
berani menetapkan ‘standard’ yang lebih tinggi.

Dalam masa terdekat, hari ini menjadi antara detik terakhir saya berdiri di sini sebagai Ahli
majlis MBPP selepas hampir dua tahun berkhidmat. Sepanjang tempoh ini, saya belajar
bahawa jawatan ini bukan sekadar satu lantikan tetapi satu amanah yang besar.

Akhir kata, saya mengucapkan terima kasih kepada pihak Majlis kerana memberi saya
peluang untuk menyampaikan ucapan ini. Sekiranya ada khilaf atau kekurangan sepanjang
tempoh perkhidmatan saya, saya memohon kemaafan. Semoga kita ditemukan lagi pada
masa depan. Saya mendoakan agar MBPP terus memimpin dan terus berkhidmat.

Terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK BENJI ANG MING QUAN
DI MESYUARAT BIASA MAJLIS BILANGAN 12 TAHUN 2025
YANG DIADAKAN PADA 22 DISEMBER 2025

Saya ingin mengucapkan terima kasih kepada Ahli Majlis Encik Benji Ang Ming Quan di atas
pandangan dan pemerhatian yang telah dibangkitkan di dalam ucapan penangguhan beliau.
Justeru, sukacita disampaikan ulasan kepada perkara yang disentuh oleh beliau seperti
berikut:

Cadangan pengurusan sisa makanan melalui kaedah kompos sebagai salah satu syarat
pembaharuan lesen perniagaan MBPP akan dibincangkan secara terperinci di peringkat
Mesyuarat Jawatankuasa Kecil Unit Tred, Industri & Establisymen Makanan (TIEM). TIEM.
Perbincangan ini bertujuan memperhalusi tatacara pelaksanaan yang berkesan supaya
penetapan syarat tersebut bukan sekadar memenuhi keperluan pematuhan tetapi juga
benar-benar mencapai objektif pengurusan sisa makanan yang mampan. Sehubungan itu,
kerjasama bersama agensi berkaitan serta jabatan dalaman MBPP termasuk Jabatan
Perkhidmatan Perbandaran akan dipertimbangkan bagi memastikan pelaksanaan yang lebih
menyeluruh dan berkesan.

Bagi cadangan mewajibkan kutipan minyak masak terpakai di bazaar bermusim dan bazaar
perayaan, Jabatan Pelesenan akan menyelaras pelaksanaan cadangan ini secara
berperingkat bermula pada tahun 2026 yang melibatkan bazaar seperti Pasar Ramadan,
Bazaar Perayaan Kew Ong Ya dan Bazaar Hari Deepavali.

Sekian, terima kasih.

(Sr CHEONG| CHEE HONG)
SETIAUSAHA BANDARAYA
MAJLIS BANDARAYA PULAU PINANG

BERTARIKH : 8 Januari 2026
JwpUpAm/pl/ppku/ptku

Ucapan Penangguhan Oleh Ahli majlis Ts. Hari Krishnan a/l Ramakrishnan
Di Mesyuarat Biasa Maijlis Bilangan 12 Tahun 2025 Pada 22 Disember 2025

YBhg. Dato' Ir. Rajendran P. Anthony,
Datuk Bandar,

Ahli maijlis-Ahli majlis yang dihormati,

Yang Berusaha Sr Cheong Chee Hong,
Setiausaha Bandaraya,

Ketua-Ketua Jabatan,
Rakan-rakan media serta hadirin sekalian.

Selamat Pagi, Salam Sejahtera, Salam MBPP, Salam Penang2030 dan Salam Malaysia
Madani.

Seperti mana kita semua sedia maklum, dalam dunia politik dan perkhidmatan awam, tiada
jawatan yang kekal — ada siang, ada malamnya.

Setelah hampir lapan (8) tahun diberi amanah, tibalah masanya saya menyerahkan tugasan ini
kepada pelapis baharu daripada Parti Keadilan Rakyat untuk terus membawa Maijlis Bandaraya
Pulau Pinang ke arah yang lebih baik.

Saya percaya Pengerusi Keadilan Rakyat Pulau Pinang, YB Dato’ Dr. Mohamad bin Abdul
Hamid, telah mencalonkan Ahli majlis-Ahli majlis yang lebih berwibawa, berdedikasi dan segar
sebagai pengganti demi kebaikan MBPP dan Negeri Pulau Pinang.

Terlebih dahulu, saya ingin merakamkan setinggi-tinggi penghargaan kepada rakan-rakan Ahli
majlis terutamanya Datuk Haji Abdul Razak bin Abdul Rahman, Cik Tan Soo Siang dan Encik
Muhamad Khairul bin Mohd Ali yang sentiasa memberi sokongan dan teguran sepanjang saya
menjalankan amanah ini. Begitu juga kepada Ketua-ketua Jabatan yang tidak pernah jemu
memberi input bernas walaupun kadang-kadang mesyuarat kita agak panjang dan slaid “yang
terakhir” itu bukan betul-betul terakhir bila waktu adanya agenda tambahan.

Datuk Bandar,

Izinkan saya mengimbas sedikit kenangan. Saya masih ingat ketika pernah berbeza
pandangan malah beremosi dengan Tuan Haji Rizuwan bin Salleh berkenaan dengan gerai di
Gelugor. Saya masih ingat tentang perkara itu. Tetapi sejak daripada itu, saya belajar erti
kesabaran daripada beliau dan beliau kekal menjadi pedoman saya hingga hari ini.

Begitu juga Ir. Cheah Chin Kooi, yang sangat cekap dalam isu penyelesaian masalah
infrastruktur dan tidak pernah beritahu tidak untuk apa-apa permasalahan rakyat yang saya
bawa kepada beliau. Tidak lupa juga kepada Pengarah Jawatankuasa saya, TPr. Gs. Mohd.
Bashir bin Sulaiman yang banyak mengajar saya tentang perancangan bandar dan desa ketika
saya memegang amanah sebagai Pengerusi Gantian Jawatankuasa Tetap Perancangan
Pemajuan.

Datuk Bandar,

Saya ini orangnya berterus terang — putih tetap putih, hitam tetap hitam. Mungkin ada yang
terasa, namun itulah kebenaran yang saya pegang dan saya tidak pernah menyimpan dendam.

Saya menyebut perkara ini kerana saya ingin menyentuh itu yang dekat di hati saya — penjaja
kecil.

Datuk Bandar,

Saya bukannya datang daripada keluarga berada. Ketika berumur 10 tahun, emak saya
membuat kuih-kuih goreng. Saya memikul bakul kuih itu dan menjaja dari rumah ke rumah di
Flat Paya Terubong dan menjualnya dengan harga 10 sen sebiji. Hasil jualan biasanya sekitar
RM3 hingga RM4 sehari dan daripada itu, emak saya akan memberi 50 sen untuk duit sekolah.
Waktu itu, nasi lemak cuma 30 sen.

Pada hujung minggu pula, saya akan menjual kaset-kaset lagu keagamaan dengan harga
RM10 di tepi kuil hanya bermeja kecil di tepi jalan.

Jika mengikut takrif hari ini, saya juga pernah menjadi penjaja haram. Namun, daripada hasil
itulah saya mampu bersekolah, menimba ilmu dan akhirnya berdiri di sini pada hari ini.

Datuk Bandar,

Saya bukan mengatakan jangan buat penguatkuasaan. Tetapi saya percaya perbincangan,
penempatan semula dan sokongan berterusan adalah penyelesaian terbaik. Tugas kita tidak
berakhir selepas penempatan semula tetapi membantu mereka menjana semula pendapatan di
lokasi baharu. Jika tidak, rancangan yang baik di atas kertas tidak akan berjaya di lapangan.

Untuk itu, saya menaruh harapan dan kepercayaan bahawa Cik Tan Soo Siang adalah calon
Ahli majlis yang paling sesuai untuk mengurus isu penjaja kecil termasuk melesenkan gerai-
gerai burger secara sistematik dan berkesan bila adanya kes-kes penempatan semula. Perlu
lihat hasil jualan dan kaedah-kaedah promosi gerai penempatan semula agar mereka tidak
kembali menjadi penjaja tepi jalan.

Datuk Bandar,

Sebelum saya menamatkan perkhidmatan, izinkan saya menyampaikan beberapa harapan
terakhir:

1. Kompleks Madani Teluk Kumbar dipercepatkan pembinaannya bersama mini UTC sebelum
2028.

2. Penempatan semula penternak lembu di Pantai Acheh dilaksanakan sepenuhnya pada
tahun 2026.

3. Garis Panduan Baharu Kiosk/Gerai Burger diwujudkan dan direalisasikan pada tahun 2026.

Dan yang terakhir sekali, saya mohon merujuk gambar di skrin. Inilah suasana petang di Balik
Pulau.

Seperti yang saya idamkan dua tahun lalu, taman permainan haruslah untuk kanak-kanak. Hari
ini 80% pengguna taman ini adalah kanak-kanak di bawah 12 tahun. Terima kasih khas kepada
Encik Azizul Fahmi bin Muhamad yang sedikit demi sedikit menambah peralatan permainan
sepanjang dua tahun ini.

Saya mohon agar usaha ini diteruskan dan taman ini dijadikan taman permainan kanak-kanak
yang selamat dengan konsep baharu khas untuk kanak-kanak agar boleh membawa contoh
gajet bukanlah satu-satunya penyelesaian untuk kanak-kanak.

Saya amat berharap hasrat terakhir saya ini mendapat perhatian dan jasa baik Datuk Bandar
dan Tuan Setiausaha Bandaraya.

Akhir kata, saya akhiri ucapan ini dengan pantun:

Satu dua kucing berlari,

Kucing Padang Kota bukan Langkawi,

Tanggal 1 Januari bakal ke matri,

Mohon DB dan SU jangan ‘block’ nombor saya nanti.

Naik beca pusing Feringgi,

Singgah rehat minum kopi pagi,

Ahli majlis berganti datang dan pergi,

Yang tinggal cuma kenangan tersimpan rapi.

Hujan turun di Lebuh Pantai,

Turun tapak basah sampai ke kaki,
Keluar ‘group whatsapp’ gaya tersendiri,
Ampun dan maaf dipohon saya undur diri.
Selamat tinggal dan terus maiju.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
Ts. HARI KRISHNAN A/L RAMAKRISHNAN
DI MESYUARAT BIASA MAJLIS BILANGAN 12 TAHUN 2025
YANG DIADAKAN PADA 22 DISEMBER 2025

Saya ingin mengucapkan terima kasih kepada Ahli Majlis Ts. Hari Krishnan a/l
Ramakrishnan di atas pandangan dan pemerhatian yang telah dibangkitkan di dalam
ucapan penangguhan beliau. Justeru, sukacita disampaikan ulasan kepada perkara yang
disentuh oleh beliau seperti berikut:

Perancangan dan pelaksanaan garis panduan baharu bagi kiosk atau gerai burger telah
diwujudkan sebagai salah satu usaha MBPP untuk memperkemas operasi perniagaan
makanan di kawasan bandar. Garis panduan ini dijangka dilaksanakan pada tahun 2026 dan
bertujuan memastikan pengoperasian kiosk/gerai burger mematuhi standard keselamatan,
kebersihan serta keselesaan pelanggan. Pelaksanaan inisiatif ini juga selaras dengan
objektif MBPP dalam meningkatkan kualiti perkhidmatan dan estetika bandar.

Sehubungan itu, Jabatan Pelesenan sedang mengambil langkah menyelaras penyediaan
rekabentuk kiosk atau gerai dengan kerjasama Jabatan Kawalan Bangunan bagi
memastikan setiap rekabentuk yang dicadangkan memenuhi spesifikasi yang ditetapkan.

Rekabentuk kiosk atau gerai perlu bersesuaian dengan operasi perniagaan burger termasuk
ruang penyediaan makanan serta sistem pengurusan sisa makanan.

Sekian, terima kasih.

(Sr CHEOQONG CHEE HONG)
SETIAUSAHA BANDARAYA
MAJLIS BANDARAYA PULAU PINANG

BERTARIKH : & Januari 2026
JwpUpAm/pl/ppku/ptku

Ucapan Penangguhan Oleh Ahli majlis Encik Shahul Hameed bin M.K. Mohamed Ishack
Di Mesyuarat Biasa Majlis Bilangan 12 Tahun 2025 Pada 22 Disember 2025

Salam Datuk Bandar,

Yang Berusaha Tuan Setiausaha Bandaraya,
Ahli majlis-Ahli majlis,

Ketua-ketua Jabatan,

Hadirin yang saya hormati,

Garis panduan rasmi MBPP Pihak Majlis Berkuasa Perancang Bandar, Desa & Tempatan
diberi kuasa eksekutif mengawal selia, merancang kemajuan dan penggunaan bermanfaat
kepada rakyat di bawah Akta 172.

Datuk Bandair,

Majlis perlu menetapkan petak zon hijau yang berpotensi untuk pengoperasian tempat inap
persendirian (homestay) dan bersama Penguatkuasa mengenalpasti SOP dalam kawalan
serta membuat kaedah-kaedah dasar (SDG11) yang mampan, definasi yang tetap
penginapan jangka pendek, sederhana, sepanjang hari. Perlunya Garispanduan yang
menyeluruh dan konkrit. Kawasan ‘homestay’ yang boleh diluluskan atau dipertimbangkan
adalah berikut:

1. Kawasan kediaman tetap/kediaman mewah.

2. Kawasan/zon komersial dan pelancongan seperti Teluk Bahang, Batu Feringgi,
Persiaran Gurney adalah pusat pelancongan bertaraf antarabangsa, sebahagian
bandar George Town, Taman Botani dan Penang Hill sebagai ‘homestay’ khas bagi
pelancong warga tempatan dan pelancong luar negara.

3. Bangunan kediaman service apartment (SOHO)

4. Rumah pangsa, apartment dan kondominium yang di premis berstrata tertakluk
kepada Akta Strata 757 menguruskan bangunan harta bersama dengan keadan baik
dan Pesuruhjaya Bangunan (C.O.B) sebagai penasihat dan penerima aduan penghuni
JMB/MC.

5. ‘Homestay’ dalam perkampungan tradisional perlu mendapatkan keizinan daripada
Rukun Tetangga, Perpaduan Kejiranan, Lembaga Masjid & MPKK.

6. Pengusaha ‘homestay’ perlu sertakan pelan keselamatan Bomba, pemegang caruman
SOCSO atau insurans.

7. Pengusaha ‘homestay’ yang ingin membuka gerai makanan/minuman atau gerai
serbaguna perlu memohon lesen Majlis.

8. Maijlis perlu memperkenalkan kategori ‘homestay’ individu dan komersial di kawasan-
kawasan yang berpotensi sahaja.

9. ‘Homestay’ tanpa izin diarah memohon dalam sistem pemutihan Majlis tanpa
sebarang kompaun.

Datuk Bandar,

Peranan penguatkuasaan khas yang berpandukan garis panduan yang dirangkumi seperti
berikut:

1. Melarang bunyi bising yang kuat serta mengganggu dengan aktiviti-aktiviti pesta
hiburan/minuman keras dan melarang perkara maksiat.

2. Patuhi waktu senyap di antara 10.00 malam hingga 7.00 pagi.

3. Pasukan  khas  penguatkuasa menjalankan operasi bersama  dengan
PDRM/Bomba/Unit Penguatkuasaan Agama Islam dan Lembaga Pelancongan Negeri
Pulau Pinang. Tujuan melarang pengusaha ‘homestay’ berkompromi dengan perkara-
perkara yang dilarang oleh Majlis.

Saya syorkan pada Majlis untuk mengkaji sama ada kawasan rekreasi yang berpotensi
untuk bina ‘homestay’ Kerajaan Negeri Pulau Pinang di kawasan-kawasan berikut:-

1. Balik Pulau, Teluk Kumbar, Pulau Betong sebagai pusat agro pelancongan dan
pertanian.

2. Pulau Jerjak dan persisiran Pantai Jerjak sebagai pengkalan nelayan hub jeti
perikanan.

Datuk Bandar,

Demi memperkukuhkan keharmonian identiti sosial dan kebudayaan kemasyarakatan,
dengan perubahan yang dinyatakan di atas dapat menyemarakkan lagi ekonomi negeri
yang menarik pelancong berkunjung ke Pulau Pinang yang dikenali sebagai Pulau Mutiara.

Datuk Bandair,

Izinkan saya ucapkan teks yang ringkas. Syabas dan tahniah. Jutaan terima kasih sekali
lagi saya ucapkan kepada Datuk Bandar, Setiausaha Bandaraya, Ahli majlis-Ahli majlis,
Ketua-Ketua Jabatan, mercu governance of perbandaran Pulau Pinang yang berganding
bahu bersama memikul tanggungjawab sepanjang saya sebagai Ahli majlis, pembuat dasar
MBPP seluruh kepentingan awam didahulukan. Kekalkan tradisi, ideologi, patriotisme,
nasionalisme, ekonomi dan sosial negeri yang tercinta, makmur bersama berbilang kaum
yang unik. Akhir kata, Ahli majlis pembuat dasar, mengharumkan nama baik MBPP
sepanjang tahun 2025.

Terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK SHAHUL HAMEED BIN M.K. MOHAMED ISHACK
DI MESYUARAT BIASA MAJLIS BILANGAN 12 TAHUN 2025
YANG DIADAKAN PADA 22 DISEMBER 2025

Saya ingin mengucapkan terima kasih kepada Ahli Majlis Encik Shahul Hameed bin M.K.
Mohamed Ishack di atas pandangan dan pemerhatian yang telah dibangkitkan di dalam
ucapan penangguhan beliau. Justeru, sukacita disampaikan ulasan kepada perkara yang
disentuh oleh beliau seperti berikut:

Cadangan menyediakan garis panduan berkaitan inap desa perlu dikaji dan disemak semula
selaras dengan polisi MBPP dan Kerajaan Negeri. Perlu juga diberi perhatian terhadap zon-
zon yang dibenarkan dan tidak dibenarkan jika ada di bawah Draf Rancangan Tempatan
MBPP yang sedang dirangka. Bagi cadangan Penguatkuasaan Khas secara bersepadu
sememangnya telah pun dilaksanakan oleh MBPP selama ini. Walau bagaimanapun, syor
yang dikemukakan berkenaan dengan larangan bunyi bising, aktiviti-aktiviti pesta, hiburan,
minuman keras dan aktiviti maksiat, cadangan waktu senyap dan tempoh operasi adalah
baik dan boleh diterima demi menjaga keharmonian residen-residen di kawasan sekitar.
Selain itu, cadangan supaya kawasan rekreasi berpotensi di Balik Pulau, Pulau Betong
sebagai pusat pelancongan dan pertanian boleh dipertimbangkan. Manakala, Pulau Jerejak
dan persisiran Pantai Jerejak sebagai pangkalan nelayan, hub jeti perikanan adalah
cadangan yang munasabah dan boleh diberi pertimbangan sewajarnya.

MBPP telah menetapkan kawasan-kawasan yang berpotensi bagi pengoperasian Tempat
Inap Persendirian (TIP) dengan kerjasama pihak penguatkuasa berkaitan mengenal pasti
Prosedur Operasi Standard (SOP) kawalan serta merangka kaedah-kaedah dasar yang
mampan selaras dengan Matlamat Pembangunan Mampan (SDG 11). Penetapan definisi
yang jelas dan seragam bagi penginapan jangka pendek, sederhana dan sepanjang hari
adalah perlu di samping penyediaan garis panduan yang menyeluruh, konkrit dan mudah
dikuatkuasakan bagi memastikan pengoperasian TIP dilaksanakan secara teratur. Kawasan
yang boleh dipertimbangkan atau diluluskan bagi pengoperasian TIP merangkumi kawasan
kediaman bertanah, zon komersial dan pelancongan seperti Teluk Bahang, Batu Ferringhi,
Persiaran Gurney, sebahagian kawasan bandar George Town, Taman Botani dan Penang
Hill yang merupakan destinasi pelancongan bertaraf antarabangsa, serta bangunan
komersial seperti pangsapuri perkhidmatan. Bagi rumah pangsa, apartmen dan
kondominium di premis. berstrata, pengoperasian TIP hendaklah tertakluk kepada Akta
Strata 757 dengan pengurusan harta bersama yang teratur serta peranan Pesuruhjaya
Bangunan (C.0.B) sebagai penasihat dan penerima aduan penghuni melalui Jawatankuasa
Pengurusan Bersama (JMB) atau Perbadanan Pengurusan (MC). Pengoperasian TIP di
perkampungan tradisional pula memerlukan keizinan pihak Rukun Tetangga, Perpaduan
Kejiranan, Lembaga Masjid dan Pengurusan Komuniti Kampung (MPKK). Pengusaha TIP
wajib mematuhi syarat-syarat yang ditetapkan termasuk mengemukakan pelan keselamatan
Bomba serta perlindungan caruman SOCSO atau insurans. Sekiranya pengusaha berhasrat
mengendalikan gerai makanan, minuman atau gerai serbaguna, permohonan lesen MBPP
adalah diwajibkan.

MBPP menyokong secara prinsip cadangan dan pandangan yang dikemukakan khususnya
berkaitan penambahbaikan dasar, penggubalan garis panduan yang holistik dan mampan
serta penyediaan mekanisme penguatkuasaan yang berkesan.



Cadangan ini boleh dijadikan asas perbincangan lanjut termasuk penerokaan idea baharu,
penilaian impak dasar dan libat urus bersama pihak berkepentingan seperti Kerajaan Negeri
Pulau Pinang bagi memastikan sebarang keputusan MBPP adalah seimbang, praktikal dan
selaras dengan kepentingan awam serta pembangunan bandar yang lestari.

Sekian, terima kasih.

(Sr CHE E CHEE HONG)
SETIAUSAHA BANDARAYA
MAJLIS BANDARAYA PULAU PINANG

BERTARIKH : 8 Januari 2026

JwpUpAm/pu/cob/prp/ppku/ptku

Sekian

Terima kasih




Ucapan Penangguhan Oleh Ahli majlis Encik Benji Ang Ming Quan
Di Mesyuarat Biasa Maijlis Bilangan 03 Tahun 2025 Pada 21 Mac 2025

Salam Sejahtera, Salam Malaysia Madani dan Salam Penang2030.

YBhg. Dato' Ir. Rajendran a/l P. Anthony
Datuk Bandar, Majlis Bandaraya Pulau Pinang,

Yang Berusaha Sr Cheong Chee Hong
Setiausaha Bandaraya, Majlis Bandaraya Pulau Pinang,

Ahli majlis-Ahli majlis yang saya hormati,
Ketua-ketua Jabatan,
Para media serta hadirin sekalian.

Ucapan penangguhan hari ini adalah menyentuh mengenai memperkukuh penguatkuasaan
dan pengurusan aktiviti komersial: menangani isu gerai tanpa lesen di Pulau Pinang.

Terima kasih atas peluang yang diberikan kepada saya untuk membangkitkan satu isu yang
semakin meruncing di negeri kita, iaitu peningkatan bilangan gerai dan premis perniagaan
tanpa lesen, khususnya dalam kawasan pentadbiran Majlis Bandaraya Pulau Pinang
(MBPP).

Datuk Bandar, fenomena ini bukan sahaja menimbulkan cabaran kepada penguatkuasaan,
tetapi juga membawa pelbagai kesan negatif, termasuk gangguan lalu lintas, isu kebersihan
dan keselamatan makanan, serta ketidakadilan terhadap peniaga berlesen yang telah
mematuhi peraturan. Oleh itu, kita perlu mengambil langkah segera dan lebih tegas untuk
menanganinya.

Berdasarkan statistik rasmi daripada MBPP, jumlah akaun lesen komersial aktif yang
direkodkan adalah seperti berikut:

Lesen Komposit mencatatkan sebanyak 7,320 akaun, menjadikan kategori lesen dengan
jumlah tertinggi, Kedai Dalam Kompleks (KDD) pula mempunyai 875 akaun lesen aktif,
menunjukkan kehadiran perniagaan runcit yang stabil dalam kompleks perniagaan.
Sementara itu, Kiosk Dalam Kompleks (KDK) merekodkan 257 akaun lesen aktif
mencerminkan kewujudan perniagaan berskala kecil yang masih mendapat permintaan
dalam persekitaran kompleks. Statistik ini memberi gambaran menyeluruh tentang lanskap
perniagaan berlesen di bawah seliaan MBPP.

Selain itu, jumlah penjaja tanpa lesen masih berada pada tahap yang membimbangkan.
Setakat ini, terdapat 8,007 penjaja di kawasan MBPP di mana hanya 5,334 daripadanya
memiliki lesen, manakala 2,673 lagi beroperasi secara haram. Ini bermakna 33% daripada
jumlah penjaja masih tidak berlesen, satu angka yang tidak boleh dipandang ringan.

Selain itu, laporan BERNAMA bertarikh 15 Januari 2025 turut mendedahkan bahawa dalam
operasi “OPS CANTAS” di Persiaran Bayan Indah 2, pihak MBPP telah merobohkan
11 struktur tanpa kebenaran, termasuk gerai makanan yang dikendalikan oleh warga asing.
Ini membuktikan bahawa tindakan penguatkuasaan telah diambil, tetapi ia masih belum
mencukupi untuk menangani masalah ini secara menyeluruh.

Datuk Bandar,

Kita perlu menjalankan kajian menyeluruh terhadap premis yang beroperasi tanpa lesen
serta memperketatkan penguatkuasaan bagi memastikan setiap peniaga memohon lesen
sebelum memulakan perniagaan mereka. Oleh itu, saya mencadangkan agar Jabatan
Pelesenan MBPP diberikan kuasa tambahan untuk mengenakan caj penalti ke atas peniaga
tanpa lesen, menubuhkan Skuad Tindakan Khas di bawah Jabatan Pelesenan bagi
menangani isu ini dengan lebih efektif, serta melaksanakan penyitaan ke atas premis yang
terus beroperasi tanpa kebenaran.

Bagi memastikan penguatkuasaan berjalan lebih lancar dan sistematik, Skuad Tindakan
Khas perlu diwujudkan di bawah Jabatan Pelesenan MBPP. Skuad ini akan memberi
tumpuan khusus kepada premis yang beroperasi tanpa lesen, membolehkan tindakan
diambil dengan lebih pantas dan menyeluruh tanpa mengganggu tugas penguatkuasaan
lain. Pasukan ini juga akan menjalankan pemantauan berkala serta operasi bersepadu bagi
mengenal pasti dan mengambil tindakan terhadap peniaga yang masih berdegil.
Penggunaan teknologi seperti sistem pemetaan digital dan pangkalan data perniagaan
boleh membantu mengesan kawasan yang berisiko tinggi.

Selain itu, skuad ini perlu bekerjasama dengan jabatan lain bagi memastikan tindakan
diambil secara menyeluruh. Penyelarasan ini penting untuk mengelakkan kelewatan dalam
penguatkuasaan dan memastikan kesan yang lebih efektif terhadap peniaga tanpa lesen.
Dengan kuasa yang diberikan, skuad ini juga boleh melaksanakan tindakan penyitaan serta-
merta terhadap premis yang berulang kali melanggar peraturan. Ini dapat mengelakkan
situasi di mana peniaga terus beroperasi walaupun selepas dikenakan denda atau amaran.

Pada masa ini, saya difahamkan bahawa Jabatan Pelesenan hanya berkuasa menutup
premis makanan yang gagal memenuhi tahap kebersihan yang ditetapkan sahaja. Oleh itu,
garis panduan baharu perlu diperkenalkan bagi membolehkan tindakan penyitaan dilakukan
terhadap premis yang beroperasi secara haram terutamanya yang baharu. Walaupun
terdapat usaha merampas barangan daripada premis tanpa lesen dan membawa
pengendali ke mahkamah, jumlah kes yang tinggi menjadikan proses ini memakan masa
dan tenaga kerja yang banyak. Lebih membimbangkan, terdapat kes di mana peniaga tetap
meneruskan operasi walaupun selepas barangan mereka dirampas.

Bagi mengatasi cabaran ini, saya mencadangkan supaya Jabatan Pelesenan MBPP diberi
kuasa untuk mengenakan caj penalti secara langsung ke atas peniaga tanpa lesen. Proses
penalti yang lebih pantas akan membolehkan tindakan diambil segera tanpa perlu
bergantung sepenuhnya kepada penguatkuasaan yang lebih kompleks. Hukuman yang
lebih tegas ini juga akan mendorong peniaga untuk mematuhi peraturan dan mendapatkan
lesen perniagaan secara sah. Selain itu, bayaran caj penalti yang dikutip boleh digunakan
bagi pembangunan tapak perniagaan berlesen serta meningkatkan kemudahan awam.

Langkah ini bukan bertujuan untuk menekan peniaga kecil, tetapi bagi memastikan
perniagaan dikendalikan secara lebih teratur, adil dan berdaya saing.

Mengapa Ramai Peniaga Tidak Memohon Lesen?
Datuk Bandar,

Sebelum kita menyalahkan peniaga yang beroperasi tanpa lesen, kita juga perlu memahami
punca utama mengapa ramai peniaga tidak memohon lesen.

Salah satu faktor utama ialah isu penzonan premis. Banyak bangunan yang digunakan
untuk perniagaan tidak selaras dengan peraturan penzonan yang ditetapkan, menyebabkan
permohonan lesen mereka ditolak. Akibatnya, ramai peniaga terpaksa beroperasi secara
tidak sah bagi meneruskan sumber pendapatan mereka. Justeru, MBPP perlu mengkaji
semula dasar penzonan supaya ia lebih fleksibel dan relevan dengan keperluan perniagaan
semasa.

Datuk Bandar,

Isu premis perniagaan tanpa lesen bukan sahaja berkaitan dengan penguatkuasaan, tetapi
juga menyentuh soal keadilan kepada peniaga yang mematuhi undang-undang serta
kesejahteraan ekonomi negeri.

Saya percaya bahawa dengan penguatkuasaan yang lebih tegas, termasuk memberikan
kuasa kepada Jabatan Pelesenan untuk mengenakan caj penalti, menubuhkan Skuad
Tindakan Khas dan mempertimbangkan tindakan penyitaan premis, kita dapat menangani
isu ini dengan lebih efektif.

Oleh itu, saya mohon sokongan daripada Datuk Bandar untuk mempertimbangkan
cadangan ini dan memastikan kajian lanjut dapat dijalankan secepat mungkin.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK BENJI ANG MING QUAN
DI MESYUARAT BIASA MAJLIS BILANGAN 03 TAHUN 2025
YANG DIADAKAN PADA 21 MAC 2025

Saya ingin mengucapkan terima kasih kepada Ahli Maijlis Encik Benji Ang Ming Quan di atas
pandangan dan pemerhatian yang telah dibangkitkan di dalam ucapan penangguhan beliau.
Justeru, sukacita disampaikan ulasan kepada perkara yang disentuh oleh beliau seperti
berikut:

Tindakan sedia ada terhadap peniaga tanpa lesen yang melibatkan pengeluaran kompaun,
rampasan dan tindakan mahkamah adalah berdasarkan kepada kuasa yang diberikan di
bawah Akta Kerajaan Tempatan 1976, UUK-UUK Majlis yang berkenaan dan Akta
Keterangan 1950. Tiada kuasa yang diberikan kepada PBT di bawah Undang-Undang untuk
menyita premis yang terlibat dengan perniagaan tanpa lesen. Walaupun dengan adanya
skuad tindakan khas, tindakan menyita premis terlibat adalah “Ultra Vires” kuasa yang
diberikan kepada PBT. Seterusnya, Majlis juga tidak mempunyai punca kuasa untuk
mengenakan caj penalti secara langsung ke atas peniaga tanpa lesen memandangkan
punca kuasa mengkompaun telah diberikan. Pengenaan caj penalti boleh dicabar atas dasar
tiada punca kuasa dan menyalahi kuasa yang diberikan kepada PBT.

Sehubungan itu, Jabatan Pelesenan sedang menyediakan kertas kerja bagi mengatasi isu
tersebut. Deraf awal kertas kerja berkenaan iaitu bagi mengenakan fi penalti kepada
pemohon lesen akan dibentangkan di Mesyuarat Panel Temuduga & Hal Ehwal Perniagaan
Kecil Bil.04/2025 pada 28 Mei 2025.

Di samping itu, Jabatan Penguatkuasaan sedang dalam usaha mempergiatkan lagi tindakan
penguatkuasaan melalui operasi rampasan dan perobohan gerai tanpa izin yang
dilaksanakan pada setiap hari. Melalui penambahan kakitangan yang bakal diterima, jabatan
berkenaan akan membantu Jabatan Pelesenan untuk mempergiatkan lagi tindakan melalui
pewujudan beberapa kumpulan yang akan bergerak secara serentak merangkumi kedua-
dua daerah Timur Laut dan Barat Daya.

Sekian, terima kasih.

(Sr CHEQNG CHEE HONG)
SETIAUSAHA BANDARAYA
MAJLIS BANDARAYA PULAU PINANG

BERTARIKH : 2\  April 2025
JwpUpAm/pl/pe/pu/ppku/ptku




Ucapan Penangguhan Oleh Ahli majlis Encik Rohaizat bin Hamid
Di Mesyuarat Biasa Maijlis Bilangan 04 Tahun 2025 Pada 25 April 2025

Yang Berbahagia Dato' Ir. Rajendran a/l P. Anthony
Datuk Bandar, Majlis Bandaraya Pulau Pinang,

Yang Berusaha Sr. Cheong Chee Hong
Setiausaha Bandaraya, Majlis Bandaraya Pulau Pinang,

Yang Dihormati Ahli majlis-ahli majlis,
Ketua-ketua Jabatan dan sahabat-sahabat media.
Assalamualaikum, Salam Sejahtera, Salam Penang2030, Salam Malaysia Madani.

Terlebih dahulu saya ingin merakamkan ucapan tahniah kepada barisan kepimpinan Majlis
Bandaraya Pulau Pinang yang dipimpin oleh YBhg. Dato’ Ir. Rajendran a/l P. Anthony yang
amat mementingkan aspek pembangunan produk pelancongan, peningkatan kemudahan
infrastruktur malah tidak dilupakan pembangunan sektor pelancongan di bandar.

Saya percaya, pasukan kerja warga MBPP telah berjaya dengan arus slogan ‘Berkhidmat
Sambil Memimpin’ telah menjadi ideologi semua warga MBPP yang mana setiap tahun
pelbagai pencapaian telah dikecapi oleh Majlis dengan pengiktirafan di peringkat
antarabangsa, nasional dan negeri.

Warga Pulau Pinang amat kagum dengan pelaksanaan Pendigitalan Perkhidmatan yang
menjadi tonggak utama kecepatan dan kecekapan dalam melaksanakan tugas dan memberi
perkhidmatan kepada pembayar cukai. Pengenalan Penang Smart Parking adalah salah
satu produk digital perkhidmatan Majlis yang berjaya meningkatkan produktiviti anggota
penguatkuasa serta pemantauan pematuhan undang-undang dapat dilaksanakan dengan
efektif. Bagi tahun-tahun akan datang, pihak Majlis perlu melihat semula keperluan
masyarakat yang mana saya harap perkhidmatan letak kenderaan yang lebih mudah dan
mesra pelanggan dapat diperkenalkan.

Pelaksanaan Virtual Island of Penang (VIP) adalah satu projek mega Maijlis yang seiring
dengan Visi Penang2030. Saya percaya dengan lengkapnya fasa kedua projek ini telah
berjaya membantu warga kerja MBPP untuk menjalankan analitik 3D untuk operasi
bandaraya meliputi pemuliharaan kawasan warisan, trafik, banjir dan bandar rendah karbon
melalui aplikasi ‘3D’, ‘loT’ dan ‘Artificial Intelligence’.  Dengan pelaburan utama bagi
pelaksanaan VIP ini, saya percaya banyak tugasan yang dilakukan oleh tenaga manusia
dapat dikurangkan. Ini adalah kejayaan pendigitalan perkhidmatan MBPP.

Saya amat tertarik dengan pengurusan yang telah melaksanakan polisi Transaksi Tanpa
Tunai yang sedang giat dijalankan sejak tahun 2023 hingga kini. Kejayaan yang dicapai oleh
Majlis melalui transaksi ini dapat dilihat melalui peningkatan hasil yang dilaporkan dalam
Mesyuarat Jawatankuasa Tetap Pengurusan Kewangan. Di samping itu juga, saya dapati
ada kerani yang telah diberi oleh Jabatan Perbendaharaan kepada jabatan lain yang
menghadapi masalah kekurangan staf. Polisi ini perlu dipratik bagi mengurangkan kos
operasi Majlis pada masa yang akan datang.

Pada tahun 2026, saya mencadangkan agar Ketua-Ketua Jabatan dapat mengurangkan
perbelanjaan operasi jabatan dengan menjadikan contoh yang dilaksanakan oleh Jabatan
Perbendaharaan dengan menggantikan tugas dari tenaga manusia kepada kepintaran
pembuatan (Al). Jabatan perlu membudayakan sifat produktif yang mana kekurangan
kakitangan bukanlah satu alasan untuk melaksanakan tugas.

Pembudayaan Pengasingan Sisa Di Punca perlu dipertingkatkan dari semasa ke semasa.
Pada masa kini kelihatan momentum pelaksaaan mula rendah. Kesedaran dan
tanggungjawab warga Pulau Pinang masih berada pada tahap yang belum setanding
dengan bandaraya maju yang lain di dunia. Saya berharap dalam tahun ini kita akan:-

a) Meningkatkan kadar kitar semula

b) Mengurangkan pembebasan karbon

¢) Mengurangkan kawasan panas melalui aktiviti penanaman pokok
d) Menggalakan kaedah berkongsi kenderaan ke tempat kerja

e) Meningkatkan kawasan hijau dalam bandar

f) Mewujudkan konsep Forest In The City

g) Menjadikan kawasan bandaraya sebagai bandar mesra usia

Kami barisan Ahli majlis sentiasa menyokong sepenuhnya wawasan MBPP dalam
menjadikan Pulau Pinang sebagai bandaraya terulung di Malaysia.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK ROHAIZAT BIN HAMID
DI MESYUARAT BIASA MAJLIS BILANGAN 04 TAHUN 2025
YANG DIADAKAN PADA 25 APRIL 2025

Saya ingin mengucapkan terima kasih kepada Ahli Majlis Encik Rohaizat bin Hamid di atas
pandangan dan pemerhatian yang telah dibangkitkan di dalam ucapan penangguhan beliau.

Justeru, sukacita disampaikan ulasan kepada perkara yang disentuh oleh beliau seperti
berikut:

MBPP sedia maklum bahawa pendigitalan perkhidmatan dapat mengurangkan
kebergantungan kepada sumber manusia. Sehubungan itu, setiap jabatan telah mula
melaksanakan penstrukturan semula proses kerja (business process reengineering) bagi
mengoptimumkan operasi bertujuan mengurangkan perbelanjaan operasi jabatan.

Di samping itu, MBPP sentiasa komited dalam menjadikan teknologi sebagai enabler utama
untuk mempertingkatkan daya saing, ketahanan serta kesejahteraan bandar. Kecerdasan
Buatan (Al) bukan sekadar satu keperluan pasca-moden, malah kini menjadi tulang
belakang dalam membentuk sistem perbandaran yang lebih pintar, cekap, responsif dan
mampan.

Sistem Penang Smart Parking (PSP) misalnya merupakan salah satu inisiatif pendigitalan
perkhidmatan yang membolehkan pengguna mencari, membayar dan mengurus parkir
secara mudah melalui aplikasi mudah alih dengan sokongan teknologi sensor dan
pembayaran tanpa tunai. Justeru, Bahagian Kerajaan Tempatan kini sedang dalam
peringkat awal pemanggilan semula tender bagi Sistem Penang Smart Parking
memandangkan kontrak vendor sedia ada akan tamat pada 31 Disember 2026.

Selaras dengan aspirasi Penang 2030 dan Pelan Tindakan Iklim Pulau Pinang 2030, MBPP
telah menggerakkan pelbagai inisiatif digital dan berasaskan Al termasuk sistem Chatbot
pintar untuk penyampaian maklumat dan aduan, pengurusan bencana secara proakiif,
penganalisaan data besar (big data analytics), penubuhan pusat operasi bersepadu
(Command Centre), serta pembangunan Smart Island Digital Twin melalui platform Virtual
Island of Penang (VIP). Langkah ini membolehkan simulasi masa nyata, pemantauan risiko
cuaca dan bencana, serta pelaksanaan perancangan bandar berasaskan data.

Sebagai usaha menjadikan Pulau Pinang bandar inklusif dan lestari untuk semua peringkat
usia, MBPP telah melancarkan Buku Pelan Tindakan Strategik Bandar Mesra Usia Pulau
Pinang (Pulau) pada 7 September 2024.

Pelan Tindakan Strategik ini berfungsi sebagai pelan hala tuju yang memperincikan
inisiatif utama yang dilaksanakan oleh MBPP bagi menjadikan Pulau Pinang (Pulau) lebih
mudah diakses, inklusif dan menyokong kehidupan semua penduduk tanpa mengira latar
belakang sosio-ekonomi.

Inisiatif ini juga bertujuan menjadikan Pulau Pinang (Pulau) sebagai sebuah bandar mesra
usia (warga emas) dengan memastikan kemudahan, infrastruktur dan perkhidmatan yang
disediakan memenuhi keperluan semua peringkat umur dan keupayaan. Pulau Pinang
(Pulau) kini berada dalam fasa akhir penilaian dan dijangka memperoleh pengiktirafan rasmi
sebagai Bandar Mesra Usia pada tahun 2025.

Melalui pendekatan ini, MBPP bukan sahaja mempercepat dan meningkatkan kualiti
penyampaian perkhidmatan, malah berupaya menganalisis dan bertindak balas secara
masa nyata terhadap cabaran bandar seperti bencana alam, risiko iklim dan keperluan

infrastruktur, seterusnya memacu pembangunan bandar yang lebih efisien dan bersedia
menghadapi masa hadapan.

MBPP yakin bahawa pelaksanaan teknologi Al yang bersepadu akan terus menyumbang ke
arah pencapaian matlamat bandar mampan dan sejahtera, dengan memperkukuh ketelusan,
meningkatkan kecekapan pentadbiran, memacu inovasi dan memastikan penyampaian

perkhidmatan yang adil serta mudah diakses kepada seluruh warga kota sebagai pembayar
cukai.

Dasar Pengasingan Sisa di Punca yang dikuatkuasakan semula pada 1 Julai 2024
merupakan satu lagi inisiatif MBPP bagi menjadikan Pulau Pinang sebagai sebuah negeri
yang menerajui serta memacu negara dalam aspek kelestarian alam sekitar. Bagi
membudayakan pengasingan sisa di punca, MBPP telah melaksanakan beberapa inisiatif
bagi meningkatkan kesedaran dan pengetahuan penduduk dengan mengadakan sesi
taklimat kepada MPKK, JMB dan MC di seluruh Pulau Pinang bagi meningkatkan kesedaran
serta kerjasama penduduk dalam mengamalkan amalan kitar semula. Sehingga Kkini,
sebanyak 33 pusat atau hab kitar semula telah dibangunkan oleh Ahli Majlis MBPP di
kawasan masing-masing bagi memudahkan masyarakat mengasingkan sisa yang boleh
dikitar semula.

Selain itu, MBPP turut menjalin hubungan strategik dengan pihak swasta seperti Nestle,
Riiicycle, FatHopes Energy, Arus Oil dan Erth di samping turut menganjur beberapa program
berkala seperti Plog Clean, Island Clean-Up dan Sekolah Hijau bagi meningkatkan
kesedaran mengenai kepentingan amalan kitar semula di setiap peringkat masyarakat.
MBPP juga sedang berusaha ke arah mewujudkan Low Carbon Society agar masyarakat
turut terlibat dalam merealisasikan Pulau Pinang sebagai sebuah Bandar Rendah Karbon.

Sekian, terima kasih.

(St CHEPNG CHEE HONG)
SETIAU$AHA BANDARAYA
MAJLIS BANDARAYA PULAU PINANG

BERTARIKH : o Mei 2025
JwpUpAm/pp/prp/pkp/ppp/ppku/ptku

Ucapan Penangguhan Oleh Ahli majlis Tuan Haji Mohamed Yusoff bin Mohamed Noor
Di Mesyuarat Biasa Maijlis Bilangan 05 Tahun 2025 Pada 30 Mei 2025

Assalamualaikum warahmatullahi wabarakatuh, Salam Sejahtera, Salam Jumaat, Salam
Malaysia Madani dan Salam Penang2030.

Yang Berbahagia Datuk Bandar,

Yang Berbahagia Tuan Setiausaha Bandaraya,

Ahli maijlis-Ahli majlis yang dihormati,

Ketua-ketua Jabatan,

Rakan-rakan media sekalian.

Saya ingin mengambil peluang ini untuk membuat penangguhan berkenaan dua isu utama
yang menyentuh langsung kehidupan rakyat marhaen, khususnya golongan B40 yang telah
dibangkitkan dalam sesi ini, isu perobohan gerai dan cadangan penyediaan kabin
sementara bagi peniaga kecil B40 dan isu rumah lama yang memerlukan pembaikan,

namun terhalang disebabkan kos dan prosedur teknikal yang begitu rumit.

1. Isu Perobohan Gerai & Kabin Sementara Untuk Peniaga B40

Seperti yang kita semua maklum, kebanyakan peniaga kecil yang menjalankan perniagaan
di gerai atau struktur sementara adalah daripada kumpulan B40, yang bergantung kepada
perniagaan ini untuk menyara keluarga. Namun begitu, tindakan perobohan gerai yang tidak
berlesen, walaupun selaras dengan undang-undang, telah menyebabkan ramai peniaga
hilang punca pendapatan secara mendadak dan memberi kesan besar kepada ekonomi
rakyat.

Berapa jumlah struktur peniaga kecil dirobohkan dalam tempoh 12 bulan ini di kawasan
pentadbiran Majlis Bandaraya Pulau Pinang yang majoritinya milik peniaga-peniaga
tempatan rata-ratanya B40?

Fakta penting:

. Kajian oleh Institut Penyelidikan Khazanah (KRI) menunjukkan lebih 70% peniaga
mikro tidak mempunyai simpanan lebih daripada 1 bulan.

Cadangan Penambahbaikan: Garis Panduan Kabin Sementara

Bagi mengimbangi antara penguatkuasaan dan ihsan, saya mencadangkan agar pihak
Majlis mempertimbangkan perkara berikut:

i. Penyediaan tapak khas dan kabin modular sementara untuk peniaga B40 yang
dikenalpasti layak;

ii. Pemberian lesen sementara (6—12 bulan), disertai dengan sokongan teknikal dan
pemantauan keselamatan;

iii. Notis awal sekurang-kurangnya 30 hari sebelum sebarang tindakan penguatkuasaan
diambil;

iv. Pelan relokasi atau integrasi peniaga ke pasar atau kawasan dagang berlesen yang
bersesuaian.

Langkah ini bukan sahaja membantu rakyat terus berdikari, malah dapat mengurangkan
kadar pengangguran mikro dan menjana ekonomi setempat.

2. Isu Rumah Lama Perlu Dibaiki Tetapi Sukar & Mahal

Saya turut menerima banyak aduan daripada penduduk, khususnya di kawasan kampung
warisan, bandar lama dan perumahan kos rendah, yang mahu membaiki rumah mereka
tetapi tersekat kerana:

. Prosedur permohonan pelan ubah suai yang terlalu teknikal dan berbelit;

. Kos tinggi melibatkan arkitek dan jurutera swasta walaupun hanya untuk kerja-kerja
kecil;

. Kekeliruan dan ketakutan untuk memulakan proses kerana takut didenda atau
dikompaun.

Cadangan Penambahbaikan: Garis Panduan Ubahsuai Rumah Lama yang Mudah & Mampu
Milik

i. Pengecualian dan subsidi yuran teknikal

Bagi pemohon B40, OKU dan warga emas, yuran boleh dikecualikan atau dibayar
secara beransuran. Langkah-langkah ini bukan sahaja akan membantu memelihara
keselamatan struktur rumah tetapi juga memastikan kawasan bandar lama dan
kampung tradisi tidak terbiar atau terbengkalai. Saya mengharapkan jabatan dapat
mengambil satu inisiatif baru bagi sama-sama kita membantu mereka.

Saya mencadangkan Majlis mempertimbangkan model penyelesaian berperingkat seperti
berikut:

i. Kategori Kerja Kecil (tidak memerlukan konsultan):
. Bumbung bocor, siling runtuh, lantai rosak, tingkap patah hanya perlu
borang notifikasi ringkas, tiada keperluan pelan profesional.

ii. Kategori Kerja Sederhana:
. Contoh: tambahan dapur kecil, dinding pemisah atau ruang belakang,
Majlis boleh sediakan pelan contoh (template) untuk dipilih atau
digunapakai oleh pemohon.

iii. Penubuhan ‘One-Stop Helpdesk’ Maijlis dapat membantu rakyat dalam
perkara-perkara yang berkaitan:

. Kaunter khas juga perlu diwujudkan bagi membantu rakyat isi borang
dan semak imbang dokumen-dokumen yang perlu
. Kerjasama dengan arkitek muda, jurutera graduan atau NGO

profesional secara CSR juga diperlukan

Sehubungan itu, saya mengharapkan pihak Majlis dapat mempertimbangkan dan
mengambilkira cadangan ini. Sebagai penutup, reformasi berpaksikan rakyat.

Tuan-tuan dan puan-puan,

Kita tidak boleh lagi bergerak dalam kerangka sistem yang menghukum golongan miskin
bandar kerana mereka tidak faham prosedur atau tidak mampu membayar perkhidmatan
profesional sebaliknya kita mesti menjadi pemudahcara kepada rakyat bukan penghalang.
Majlis yang membantu rakyat membina semula bukan meruntuhkan harapan mereka.
Dengan semangat Penang2030, marilah kita menjadikan bandaraya kita sebagai tempat
yang inklusif, seimbang dan adil, di mana semua rakyat tanpa mengira latar belakang diberi
peluang untuk hidup dan bermaruah.

Tuan-tuan dan puan-puan,
Saya akhiri dengan 4 rangkap pantun:

Gerai kecil di hujung jalan,
Tempat mencari rezeki pagi;
B40 bukan bebanan,
Perlu dibantu sepenuh hati.

MBPP memandang bijaksana,
Antara undang dan rasa empati;
Madani bukan sekadar kata,
Tetapi membela rakyat setiap hari.

Gerai roboh jangan tergesa,
Runding dahulu dengan harmoni;
Biar adil pada semua rasa,
Tak tertinggal golongan marhaeni.

Warga B40 kuat berusaha,
Mahu berniaga tanpa gangguan;
Jika Madani jadi terasnya,
InsyaAllah adil seluruh jajahan.

Sekian. Assalamualaikum warahmatullahi wabarakatuh.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
TUAN HAJI MOHAMED YUSOFF BIN MOHAMED NOOR
DI MESYUARAT BIASA MAJLIS BILANGAN 05 TAHUN 2025
YANG DIADAKAN PADA 30 MEI 2025

Saya ingin mengucapkan terima kasih kepada Ahli Majlis Tuan Haji Mohamed Yusoff bin
Mohamed Noor di atas pandangan dan pemerhatian yang telah dibangkitkan di dalam
ucapan penangguhan beliau. Justeru, sukacita disampaikan ulasan kepada perkara yang
disentuh oleh beliau seperti berikut:

Sefiap struktur yang didirikan memerlukan kebenaran bertulis daripada Pihak Berkuasa
Tempatan (PBT) di bawah Seksyen 70(1), Akta Jalan, Parit dan Bangunan 1974 (APJB).

Struktur-stuktur haram yang didirikan di tempat awam pula adalah bersalahan dengan
Seksyen 46, APJB.

Tindakan penguatkuasaan terhadap penjaja haram yang baharu dilaksanakan secara
menyeluruh serta mengikut prosedur operasi standard (SOP) sedia ada dengan
mengeluarkan notis awal sebelum tindakan diambil. Mana-mana peniaga yang menjalankan
perniagaan tanpa lesen yang sah atau tidak mematuhi syarat serta undang-undang yang
ditetapkan akan dikenakan tindakan secara adil dan sama rata. Sepanjang tempoh mulai
Jun 2024 hingga Jun 2025, sebanyak 56 struktur pemiagaan tanpa kebenaran telah
dirobohkan. MBPP telah melaksanakan tindakan penguatkuasaan terhadap struktur
perniagaan yang dibina tanpa kebenaran atau tidak mematuhi syarat yang ditetapkan.
Walau bagaimanapun, peniaga-peniaga kecil termasuk dari kalangan B40 masih
mempunyai peluang untuk menjalankan perniagaan secara sah dengan memohon tapak di
kompleks atau gerai milik MBPP. Permohonan boleh dibuat melalui Sesi Temuduga Penjaja
yang dijalankan pada setiap bulan.

Dalam pada itu, sebarang cadangan untuk pembaikan, pindaan atau tambahan kepada
rumah sedia ada hendaklah dikemukakan kepada Jabatan Kawalan Bangunan. Walau
bagaimanapun, bagi tambahan yang melebihi 1,500 kaki persegi, Permohonan Kebenaran
Merancang perlu dikemukakan. Berhubung aduan berkenaan rumah lama yang memerlukan
pembaikan, pemilik rumah hanya perlu membuat permohonan melalui Borang Permohonan
Membaiki Rumah dengan bayaran pemprosesan sebanyak RM100. Bagi sebarang kerja-
kerja pindaan dan tambahan kepada struktur bangunan memerlukan pengawasan konsultan
bertauliah bagi memastikan kerja dijalankan mengikut piawaian yang ditetapkan serta
mematuhi Undang-Undang Kecil Bangunan Seragam (UKBS) 1986. Kos pelantikan
konsultan adalah di bawah budi bicara pemilik/pemohon.

Di samping itu, MBPP turut menerima sebanyak 35 unit kiosk daripada Kementerian
Perumahan dan Kerajaan Tempatan (KPKT) dan telah dittmpatkan di lokasi-lokasi yang
telah dikenalpasti serta mendapat kelulusan yang sewajarnya. Bagi memastikan peluang
yang adil dan saksama kepada semua pihak, penjaja kecil yang berminat boleh
mengemukakan permohonan melalui sesi temuduga terbuka yang diadakan pada setiap
bulan. Selain itu, perbincangan akan diadakan bersama jabatan teknikal bagi memudahkan
proses permohonan Lesen Gerai Atas Tanah Persendirian, khususnya di kawasan-kawasan
kampung seperti Balik Pulau.



Sebagai usaha meningkatkan mutu perkhidmatan kepada orang awam di samping
mengamalkan pendekatan "No Wrong Door Policy", MBPP telah menyediakan kemudahan
kaunter perkhidmatan di Tingkat 3, KOMTAR. Kaunter ini membantu orang awam dalam
menyemak dokumen serta menjawab pertanyaan berkaitan permohonan pembaikan,
pindaan dan tambahan bangunan. Kaunter perkhidmatan tersebut berperanan sebagai
pusat sehenti untuk membantu orang awam dalam memberikan nasihat berkaitan
permohonan kerja pembaikan, pindaan dan tambahan bangunan.

Sekian, terima kasih.

(Sr CHEQING CHEE HONG)
SETIAUSAHA BANDARAYA
MAJLIS RANDARAYA PULAU PINANG

BERTARIKH : 4 Jun 2025
JwpUpAm/PRP/PL/PU/PB/PNH/ppku/ptku

Ucapan Penangguhan Oleh Ahli majlis Cik Ooi Mei Mei
Di Mesyuarat Biasa Maijlis Bilangan 06 Tahun 2025 Pada 30 Jun 2025

Mega berarak indah berbalam,
Dipuput bayu ke pohon ara;
Selamat pagi pemanis kalam,
Salam sejahtera pembuka bicara.

YBhg. Dato’ Ir. Rajendran a/l P. Anthony,
Datuk Bandar, Majlis Bandaraya Pulau Pinang,

Yang Berusaha Sr. Cheong Chee Hong
Setiausaha Bandaraya, Majlis Bandaraya Pulau Pinang,

Rakan-rakan Ahli majlis, Majlis Bandaraya Pulau Pinang,

Ketua-ketua Jabatan,

Rakan-rakan media serta warga dewan yang saya sanjungi sekalian.
Syukur kerana kita dapat bertemu kembali dalam sesi mesyuarat kali ini.

Kawasan luar bandar sering digambarkan dengan keindahan alam semula jadi, tarikan
pantai, keharmonian kampung, hasil pertanian yang segar serta budaya masyarakat yang
unik dan berbeza. Namun begitu, kita tidak boleh hanya melihat luar bandar sebagai
kawasan yang perlu dipelihara sahaja. Sebaliknya, pada pandangan saya, luar bandar
adalah kawasan yang mempunyai potensi ekonomi yang besar, khususnya dalam bidang
perniagaan dan ekopelancongan. Sebagai contoh, di kawasan Balik Pulau dan Teluk
Bahang.

Rakan-rakan yang dihormati sekalian,

Seperti yang anda maklum, pemerkasaan perniagaan luar bandar adalah kunci utama untuk
memajukan komuniti tempatan. Dari sudut pandangan lain pula, ekopelancongan yang
terancang boleh menjadi pemangkin tambahan untuk menjana pendapatan kepada
penduduk luar bandar.

Oleh itu, sebagai seorang anak tempatan yang lahir di luar bandar ini, ingin mencadangkan
satu inisiatif yang bertajuk “Pemerkasaan Perniagaan Luar Bandar, Ekopelancongan Dijaga,
Komitmen Bersama”.

Tuan-tuan dan puan-puan sekalian,
Peniaga kecil, usahawan tempatan, pengusaha produk desa dan penyedia perkhidmatan
pelancongan, peniaga-peniaga gerai pasar malam dan lain-lain lagi adalah nadi kepada

pembangunan ekonomi luar bandar. Namun, mereka tidak dapat bergerak jauh tanpa
sokongan padu dan peranan aktif daripada Pihak Berkuasa Tempatan (PBT).

Oleh itu, saya ingin mengusulkan beberapa langkah praktikal yang boleh diambil untuk
bersama-sama memperkasakan perniagaan luar bandar:

1. Bekerjasama dengan agensi-agensi yang lain untuk melaksanakan program Latihan
keusahawanan untuk peniaga luar bandar, termasuk teknik pemasaran, inovasi produk
tempatan serta kemahiran asas perniagaan dalam sektor pelancongan.

2. Memperkukuh aktiviti ekopelancongan di kawasan luar bandar dengan memasukkan
promosi-promosi lawatan ke ladang, inap desa, program agropelancongan dan aktiviti
rekreasi alam semula jadi ke dalam aplikasi PEARL One Touch Penang kerana ini
mampu menarik kehadiran pelancong dan membuka peluang perniagaan baharu
kepada penduduk setempat.

3. Mempromosikan produk tempatan dan hasil kampung melalui program
#PBTBersamaSapotLokal melalui aplikasi yang kita sedia maklum PEARL One Touch
Penang dan menerusi platform-platform yang lain agar produk kita bukan sahaja
dikenali di kawasan sendiri, malah berpotensi menembusi pasaran yang lebih luas.

4. Meningkat dan menaiktaraf kemudahan infrastruktur-infrastruktur di kawasan niaga
luar bandar termasuk tapak gerai penjaja, tempat-tempat serta ruang perniagaan yang
lebih teratur, bersih dan menarik supaya ia akan menjadi tumpuan pelancong dan
masyarakat setempat.

Apabila kita bercakap tentang masa depan ekonomi luar bandar, kita tidak boleh melihat
perniagaan dan pelancongan sebagai dua perkara yang terpisah. Kedua-duanya saling
berkait dan saling mengukuhkan. Bila kawasan luar bandar kita menjadi tumpuan
pelancong, secara tidak langsung peniaga kecil, penjaja, usahawan produk kampung,
penyedia makanan dan pengusaha kraftangan akan turut mendapat manfaat

Namun, semua ini hanya akan menjadi kenyataan sekiranya PBT terus komited, konsisten
dan proaktif membantu memperkasakan perniagaan luar bandar sambil menarik lebih ramai
pelancong ke kawasan kita.

Sidang hadirin yang saya hormati sekalian,

Kita tidak mahu pembangunan hanya tertumpu di bandar. Kita haruslah memastikan
komuniti luar bandar maju dan berdaya saing. Kita mahu anak muda kekal di kampung
kerana adanya peluang pekerjaan dan perniagaan. Kita mahu hasil bumi dan produk
kampung kita dikenali. Yang paling penting, kita mahu melihat ekonomi luar bandar
berkembang selari dengan arus pembangunan negara.

Akhir kata, marilah kita bersama-sama, PBT, masyarakat, agensi kerajaan dan swasta
berganding bahu menjayakan usaha pemerkasaan ekonomi luar bandar, di samping
memanfaatkan sepenuhnya potensi ekopelancongan yang ada di Pulau Pinang. Bersama-
sama kita menuju Penang2030, membina Malaysia Madani.

/3



-3-

Sebelum saya mengakhiri ucapan penangguhan, saya ingin menyusun sepuluh jari
memohon maaf jika terdapat kesilapan dan keterlanjuran kata.

Merdu bertingkah alunan suara,
Kadang tak sedar tersilap kata;
Andai terlanjur patah bicara,
Serendah hati kemaafan dipinta.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN
AHLI MAJLIS CIK OOl MEI MEI
DI MESYUARAT BIASA MAJLIS BILANGAN 06 TAHUN 2025
YANG DIADAKAN PADA 30 JUN 2025

Saya ingin mengucapkan terima kasih kepada Ahli Majlis Cik Ooi Mei Mei di atas
pandangan dan pemerhatian yang telah dibangkitkan di dalam ucapan penangguhan beliau.
Justeru, sukacita disampaikan ulasan kepada perkara yang disentuh oleh beliau seperti
berikut:

Majlis Bandaraya Pulau Pinang (MBPP) komited dalam menyokong pembangunan
ekopelancongan khususnya di kawasan luar bandar melalui penganjuran acara sukan dan
program-program yang menyumbang kepada perkembangan ekonomi setempat. Antara
inisiatif yang dijalankan adalah program City Ride (Round Island) yang sering dianjurkan
pada setiap tahun. Selain itu, MBPP turut menyokong serta membantu pelaksanaan inisiatif
oleh agensi-agensi luar seperti Majlis Sukan Negeri Pulau Pinang (MSNPP), Kementerian
Pelancongan Negeri Pulau Pinang (MOTAC), EXCO Pelancongan dan Ekonomi Kreatif
(PETACE), Jabatan Kebudayaan dan Kesenian Negara (JKKN) Pulau Pinang, Penang
Global Tourism (PGT), Kraftangan Negeri Pulau Pinang serta pelbagai agensi lain dalam
penganjuran program atau acara bagi mempromosikan ekopelancongan di kawasan luar
bandar.

Selain itu, MBPP akan mengadakan kolaborasi bersama agensi-agensi lain bagi
melaksanakan program latihan keusahawanan yang merangkumi teknik pemasaran, inovasi
produk tempatan serta kemahiran asas perniagaan dalam sektor pelancongan. Program ini
akan dimasukkan sebagai salah satu subprogram dalam Sambutan Hari Penjaja dan
Komuniti Peniaga Tahun 2025.

Berhubung cadangan bagi mempromosikan produk tempatan dan hasil kampung melalui
program #PBTBersamaSapotLokal menerusi aplikasi Pearl One Touch Penang, perkara ini
akan diusulkan kepada jabatan berkaitan untuk pertimbangan dan pelaksanaan. Cadangan
ini memerlukan perancangan dan penelitian yang rapi sebelum dapat dilaksanakan di
samping menjadikan aplikasi PEARL sebagai platform digital bagi mempromosikan lokasi-
lokasi menarik serta menyokong para peniaga kecil di kawasan luar bandar.

MBPP juga sentiasa memberi perhatian terhadap penyelenggaraan kemudahan di pasar,
kompleks dan tapak penjaja demi keselesaan para peniaga dan pengunjung. Kerja-kerja
naik taraf dilaksanakan secara berskala besar melalui peruntukan bajet tahunan, manakala
kerja-kerja penyelenggaraan kecil dilaksanakan secara berterusan dari semasa ke semasa.

Sekian, terima kasih.

(Sr CHEQNG CHEE HONG)
SETIAU A BANDARAYA
MAJLIS BANDARAYA PULAU PINANG

BERTARIKH : 93  Julai 2025
JwpUpAm/PPKK/PL/PP/ppku/ptku




Ucapan Penangguhan Oleh Ahli majlis Encik Vikneson a/l Rajendran
Di Mesyuarat Biasa Maijlis Bilangan 06 Tahun 2025 Pada 30 Jun 2025

Selamat Pagi dan Salam Sejahtera saya ucapkan kepada YBhg. Dato’ Ir. Rajendran a/l P.
Anthony, Datuk Bandar Majlis Bandaraya Pulau Pinang,

Ketua-Ketua Whip serta barisan Ahli majlis-Ahli majlis yang saya hormati,

Yang Berusaha Sr. Cheong Chee Hong
Setiausaha Bandaraya,

Ketua-ketua Jabatan yang saya sanjungi,

Rakan-rakan media yang saya hargai,

Serta hadirin dan hadirat sekalian.

Ucapan saya pada pagi ini bertajuk “Usaha Lebih Proaktif Perihal Jalan-Jalan Berlubang”.
Tuan-tuan dan puan-puan yang saya hormati,

Saya ingin memulakan ucapan dengan merakamkan setinggi-tinggi penghargaan kepada Majlis
Bandaraya Pulau Pinang yang dipimpin oleh Yang Berbahagia Datuk Bandar dan Yang
Berusaha Setiausaha Bandaraya atas usaha berterusan dalam penyelenggaraan dan
pemantauan keadaan infrastruktur yang dinikmati masyarakat, termasuk lampu jalan raya,
sistem perparitan dan juga kualiti jalan raya.

Saya juga ingin menyatakan penghargaan kepada agensi-agensi berkaitan dalam
penyelenggaraan jalan raya termasuk Jabatan Kerja Raya Malaysia yang turut menggembleng
tenaga dalam usaha berterusan memastikan kualiti infrastruktur yang dinikmati rakyat berada

dalam tahap yang baik dan selamat.

Saya sedia maklum bahawa terdapat juga mantan Ahli majlis yang pernah memberi pandangan
mereka terhadap usaha ini.

Namun begitu, suka saya utarakan situasi jalan raya berlubang yang pada hemat saya perlu
ditekankan oleh Maijlis Bandaraya Pulau Pinang.

Datuk Bandar dan semua hadirin dan hadirat yang dihormati,

Saya ingin mulakan dengan menyatakan bahawa situasi jalan raya berlubang di Bandaraya
Pulau Pinang merupakan satu cabaran yang akan sentiasa timbul dari semasa ke semasa.

Jika tidak diberikan perhatian, ia akan mengundang bahaya kepada pengguna jalan raya,
terutamanya penunggang motosikal dan pejalan kaki yang lebih terdedah dengan bahaya fizikal.

Untuk pengetahuan semua, daripada statistik kemalangan jalan raya yang dikeluarkan oleh
Jabatan Siasatan dan Penguatkuasaan Trafik (JSPT) Polis Diraja Malaysia (PDRM), Pulau
Pinang merekodkan sebanyak 23,534 kemalangan jalan raya dari Januari hingga Mei 2024,
dengan 167 menjadi kemalangan maut. Pulau Pinang menjadi antara negeri dengan rekod
jumlah kemalangan tertinggi di Malaysia.

Suka saya ingatkan bahawa kita memiliki Tatacara Pengendalian Piawai atau SOP berkaitan
pembaikian jalan raya berlubang, termasuk bahan-bahan yang digunakan, kuantiti bahan yang
digunakan dan waktu operasi tenaga buruh sepanjang tempoh pembaikian jalan raya. SOP ini
juga memastikan usaha pembaikian jalan raya berlubang dapat berlangsung dengan selamat
dan berjaya.

Mutakhir ini, terdapat situasi SOP yang diwujudkan tidak diendahkan, mengakibatkan usaha
pembaikian jalan raya berlubang tidak mencapai standard kualiti, serta dilengah-lengahkan.

Kebanyakan kerja-kerja yang dimaksudkan ini sebenarnya di bawah beberapa syarikat utiliti,
lazimnya menyerahkan kerja pembaikian kepada subkontraktor yang ada. Namun, didapati ada
beberapa subkontraktor yang gagal menjalankan tugas dengan sempurna.

Daripada pemantauan yang dibuat, terdapat pelanggaran SOP oleh kontraktor, termasuk tidak
menutup lubang mengikut piawaian ketebalan bahan, menabur tar tanpa pemadatan yang
mencukupi serta ketiadaan pengawal jalan raya oleh kontraktor yang boleh merisikokan
keselamatan pengguna jalan raya. Di mana ia di peringkat menjentik emosi yang meresahkan
rakyat.

Lebih membimbangkan, terdapat juga subkontraktor yang mengamalkan dasar ‘lepas tangan’
dengan melengah-lengahkan pembaikian jalan raya dengan pelbagai alasan yang tidak
munasabah. Hanya selepas dipantau dan ditegur, baru ada usaha daripada kontraktor untuk
melakukan pembaikian, yang sebenarnya tidak memerlukan masa yang terlalu lama. Keadaan
ini, pada pemikiran saya, perlu dipandang serius dan usaha proaktif perlu dilakukan.

Tuan-tuan dan Puan-puan yang diraikan,

Sebagai seorang Ahli majlis yang merupakan pembuat dasar di peringkat Majlis Kerajaan
Tempatan, kita memerlukan langkah tegas untuk menangani isu ini. Berikut merupakan
cadangan-cadangan yang ingin dikongsikan dalam mendepani isu ini.

Pertama, saya ingin usulkan cadangan untuk subkontraktor wajib diberi atau diambil tindakan
yang keras serta yang boleh meletakkan mereka dalam keadaan berwaspada bila melakukan
satu kerja pembaikian jalan raya.

Kedua, memastikan setiap lantikan kontraktor atau subkontraktor memiliki Tatacara
Pengendalian Piawai peralatan serta jentera memenuhi untuk setiap kerja seperti yang
dilakukan oleh Jabatan Kerja Raya Malaysia, serta meletakkan kon-kon keselamatan yang
boleh dilihat dari jauh. Ini merupakan satu amalan yang dibuat di negara-negara maju seperti
negara jiran kita dengan tujuan untuk memberi amaran dari jauh kepada pengguna jalan raya
mengenai kawasan jalan raya yang sedang dibaiki.

Dengan mewajibkan kontraktor meletakkan kon, walaupun nampak seperti sesuau yang biasa,
malah ia dapat mengurangkan risiko kemalangan, sekaligus melindungi nyawa orang ramai dan
memudahkan proses pembaikian jalan raya.

Saya juga ingin mencadangkan meningkatkan lagi piawaian ketat dan pemantauan ketat dalam
aspek pembaikian jalan raya berlubang. Saya memohon agar pihak-pihak berkenaan termasuk
MBPP, meningkatkan piawaian dan pemantauan terhadap kerja pembaikian jalan bagi
memastikan setiap kontraktor atau subkontraktor yang di bawah lantikan syarikat utiliti
mematuhi peraturan yang ditetapkan.

Kita sedang berhadapan cabaran mencari ‘serapah ajaib dalam resepi’ berkesan untuk
mengatasi masalah sebegini secara berkesan.

Dengan cadangan penambahbaikan ini, diharapkan ia dapat membawa satu anjakan yang lebih
positif dalam kualiti jalan raya yang dinikmati oleh hampir semua penduduk kita dalam Pulau
Pinang.

Tuan-tuan dan Puan-puan yang dihargai,
Daripada ucapan ini, saya berharap agar masalah jalan raya berlubang mendapat perhatian
yang lebih serius daripada semua pihak yang bertanggungjawab. Sesungguhnya, kita bukan
sahaja berindak sebagai penerima aduan, tetapi juga sebagai pembuat dasar yang
bertanggungjawab mencari penyelesaian.

Dengan tindakan yang lebih tegas dan dasar yang lebih jelas, kita boleh memastikan jalan raya
di bandaraya ini selamat, berkualiti dan memenuhi keperluan rakyat.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK VICKNESON A/L RAJENDRAN

DI MESYUARAT BIASA MAJLIS BILANGAN 06 TAHUN 2025
YANG DIADAKAN PADA 30 JUN 2025

Saya ingin mengucapkan terima kasih kepada Ahli Maijlis Encik Vickneson a/l Rajendran di
atas pandangan dan pemerhatian yang telah dibangkitkan di dalam ucapan penangguhan
beliau. Justeru, sukacita disampaikan ulasan kepada perkara yang disentuh oleh beliau
seperti berikut:

Majlis Bandaraya Pulau Pinang (MBPP) telah memperuntukkan sebanyak RM7 juta setiap
tahun bagi menangani masalah kerosakan jalan yang disebabkan oleh faktor cuaca, impak
lalu lintas yang tinggi serta aktiviti pengorekan jalan. Sehubungan itu, kerja-kerja penurapan
jalan dilaksanakan secara tahunan ke atas jalan-jalan yang bermasalah mengikut senarai
keutamaan berdasarkan peruntukan yang telah diluluskan.

MBPP juga telah menubuhkan sebuah pasukan pemantauan di bawah Jabatan
Kejuruteraan bagi memantau keadaan infrastruktur milik MBPP seperti jalan raya dan
sebagainya agar sebarang kerosakan dapat dibaiki dan diatasi dengan segera.

Bagi menangani masalah jalan berlubang (pothole), pihak MBPP telah menetapkan
Petunjuk Prestasi Utama (KPI) bahawa kerja-kerja pembaikan mesti dilaksanakan dalam
tempoh 24 jam bagi memastikan keselamatan pengguna jalan raya. Selain itu, tindakan
undang-undang turut dikuatkuasakan ke atas syarikat-syarikat utiliti yang gagal mematuhi
syarat-syarat pembaikan jalan yang ditetapkan oleh MBPP.

Di samping itu, satu Mesyuarat Taskforce bersama pihak pengurusan syarikat-syarikat utiliti
turut diadakan pada 11 Julai 2025 bagi membincangkan isu-isu berkaitan kualiti
penyelenggaraan manhole dan kerja-kerja pengorekan jalan yang memberi kesan terhadap
keselamatan pengguna jalan raya. Dalam mesyuarat tersebut, Jawatankuasa telah
memaklumkan bahawa tindakan tegas akan diambil terhadap mana-mana syarikat utiliti
yang gagal mematuhi spesifikasi pembaikan, termasuklah pengeluaran surat amaran,
penyenaraian hitam (blacklist) dan kompaun di bawah Akta Jalan, Parit dan Bangunan 1974.
Langkah ini bertujuan memastikan syarikat-syarikat utiliti sentiasa berwaspada dalam
memelihara keadaan manhole dan kerja-kerja pengorekan agar sentiasa berada dalam
keadaan baik dan selamat untuk pengguna jalan raya.

Sekian, terima kasih.

(Sr CHEGNG CHEE HONG)
SETIAUBAHA BANDARAYA
MAJLIS BANDARAYA PULAU PINANG

BERTARIKH :";L3 Julai 2025
JwpUpAm/PJippku/ptku




Ucapan Penangguhan Oleh Ahli majlis Puan Nurhidayah binti Che Rose
Di Mesyuarat Biasa Majlis Bilangan 06 Tahun 2025 Pada 30 Jun 2025

Yang Berbahagia Dato' Ir. Rajendran a/l P. Anthony
Datuk Bandar, Majlis Bandaraya Pulau Pinang,

Yang Berusaha rakan-rakan Ahli maijlis, Majlis Bandaraya Pulau Pinang,

Yang Dihormati Sr. Cheong Chee Hong,
Setiausaha Bandaraya, Majlis Bandaraya Pulau Pinang,

Ketua Jabatan,
Rakan-rakan media serta warga dewan yang saya sanjungi sekalian.

Terlebih dahulu, saya merakamkan setinggi-tinggi penghargaan atas ruang yang diberikan
kepada saya untuk menyampaikan pandangan berkenaan kawasan iaitu Balik Pulau yang
merupakan sebuah kawasan yang kaya dengan warisan budaya, kehijauan alam semula
jadi dan semangat komuniti yang masih kuat. Balik Pulau merupakan satu-satunya
kawasan desa yang masih kekal di Pulau Pinang dan saya percaya kita semua berkongsi
tanggungjawab untuk memastikan pembangunan di sana berlaku secara tersusun, moden
tetapi tetap membumi.

Untuk itu, beberapa cadangan yang saya akan usulkan untuk kesejahteraan rakyat di Balik
Pulau:

1. Zon Niaga Komuniti dan Pengiktirafan Peniaga Kecil

Saya mencadangkan agar kita bukan sahaja menyediakan kawasan niaga khas untuk
peniaga kecil, tetapi juga mengiktiraf mereka sebagai sebahagian daripada tarikan unik di
Balik Pulau. Ramai daripada mereka telah berniaga sejak sekian lama dengan menjual kuih
tradisi, hasil dusun, makanan jalanan dan sebagainya.

Saya mohon supaya MBPP mempertimbangkan untuk memudahkan proses pelesenan bagi
peniaga sedia ada dan bukan untuk menghukum atau menyekat hasil sumber rezeki
mereka, tetapi untuk mengiktiraf dan membimbing mereka ke arah pematuhan berniaga
secara progresif setelah isu keselamatan, kesesakan lalu lintas dan kebersihan selesai
dijalankan.

Kita perlu menyantuni peniaga kecil bukan sekadar sebagai penyumbang ekonomi, tetapi
juga sebagai penjaga budaya dan tradisi terutamanya di Balik Pulau. Maka, pendekatan
yang inklusif, membimbing dan progresif adalah amat penting agar pembangunan yang kita
rancang tidak meminggirkan rakyat kecil, tetapi kita merangkul mereka sebagai rakan kongsi
dalam kemajuan. Saya juga mencadangkan agar MBPP mengambil pendekatan pelesenan
yang bersifat inklusif dan juga progresif, iaitu pelesenan bersyarat atau sementara yang
boleh diberi kepada peniaga yang sudah lama berniaga dengan syarat mereka ini mematuhi
peraturan kebersihan dan tidak menyebabkan halangan kesesakan lalu lintas dan bersedia
menjalani sesi bimbingan dan pemantauan MBPP.

2. Kempen “Visit Balik Pulau” dalam sistem PEARL MBPP

Saya mencadangkan kempen khas ini dimasukkan ke dalam sistem PEARL MBPP sebagai
platform promosi digital. Melalui PEARL, kita boleh tonjolkan lokasi yang menarik, peniaga-
peniaga kecil, tempat makan, dusun, kraftangan dan program pelancongan komuniti. Balik
Pulau kaya dengan daya tarikan tersendiri dari keindahan alam semula jadi, dusun buah-
buahan, hasil kraftangan tradisional sehingga ke keunikan makanan tempatan dan aktiviti
berkomuniti. Langkah ini bukan sahaja memberi nilai tambah kepada Balik Pulau tetapi
mengangkat lagi suara dan usaha peniaga-peniaga kecil ke platform digital yang lebih luas,
seiring dengan hasrat menjadikan kawasan ini sebagai kampung moden yang celik digital,
berdaya tahan dan bersatu hati.

Namun begitu, promosi digitalnya masih terhad. Dengan memanfaatkan sistem PEARL
MBPP, kita boleh:

()  Mempromosikan lokasi menarik seperti pantai, dusun, ladang dan juga warisan
budaya.

(i)  Menyokong peniaga-peniaga kecil ini dan usahawan tempatan dengan profil
perniagaan dalam talian.

Datuk Bandar dan rakan-rakan sekalian,

Kita tidak mahu Balik Pulau menjadi seperti kawasan luar bandar yang lain. Kita mahu Balik
Pulau kekal sebagai kampung tetapi kampung yang moden, teratur dan sejahtera dengan
usaha pengesahan lesen yang inklusif dan tidak terlalu ketat seperti di bandar-bandar besar
seperti Singapura. Ini Pulau Pinang dan ia bukan Singapura. Saya yakin dengan sokongan
MBPP, kita mampu menjadikan Balik Pulau sebagai model pembangunan luar bandar yang
inklusif, progresif dan juga lestari.

Harapan saya agar semua pihak termasuk jabatan teknikal, agensi pelancongan, pemimpin
komuniti dan pihak swasta dapat berganding bahu untuk menyokong cadangan-cadangan
ini. Kita bukan sekadar membina kemudahan, tetapi membina masa depan sebuah komuniti
yang unik dan berakar pada nilai warisan, kebersamaan dan juga kelestarian.

Balik Pulau bukan sekadar sebuah lokasi di peta. la adalah nadi kepada identiti desa di
Pulau Pinang. Saya berharap agar semua usaha ini akan membuka lebih banyak peluang
kepada peniaga kecil, memberi suara kepada komuniti dan menjadikan Balik Pulau sebagai
kampung yang moden, celik digital, bersih dan mesra desa, berdaya saing tanpa
mengorbankan jati diri dan warisan asli.

Terima kasih kepada Datuk Bandar, Ahli majlis-Ahli majlis dan semua yang hadir. Semoga
cadangan ini mendapat pertimbangan sewajarnya demi kesejahteraan Balik Pulau.

Terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
PUAN NURHIDAYAH BINTI CHE ROSE

DI MESYUARAT BIASA MAJLIS BILANGAN 06 TAHUN 2025
YANG DIADAKAN PADA 30 JUN 2025

Saya ingin mengucapkan terima kasih kepada Ahli Majlis Puan Nurhidayah binti Che Rose
di atas pandangan dan pemerhatian yang telah dibangkitkan di dalam ucapan penangguhan
beliau. Justeru, sukacita disampaikan ulasan kepada perkara yang disentuh oleh beliau
seperti berikut:

Majlis Bandaraya Pulau Pinang (MBPP) akan mempertimbangkan langkah-langkah bagi
memudahkan proses pelesenan peniaga sedia ada. MBPP sebelum ini telah menyediakan
lesen gerai di atas tanah persendirian, namun kebanyakan permohonan tidak melepasi
tapisan awal disebabkan oleh kewujudan binaan struktur yang tidak menepati syarat.
Sehubungan itu, satu mesyuarat akan diadakan bagi membincangkan kaedah bagi
memudahcara serta memperhalusi syarat-syarat lesen yang sedang digunapakai agar ia
lebih mesra pengguna selaras dengan situasi di lapangan serta tidak membebankan
peniaga kecil.

Sementara itu, pelaksanaan program Visit Balik Pulau akan dibincangkan dengan tumpuan
lebih kepada pelaksanaan melalui sistem aplikasi PEARL sebagai sebuah platform promosi
digital. Platform ini dijangka dapat membantu bagi mempromosikan peniaga-peniaga kecil
seperti pengusaha tempat makan, dusun, penggiat kraftangan serta program pelancongan
komuniti setempat secara lebih berkesan.

MBPP akan terus menyokong serta membantu pelaksanaan inisiatif program bersama
agensi luar seperti Kementerian Pelancongan, Seni dan Budaya (MOTAC), EXCO
Pelancongan dan Ekonomi Kreatif (PETACE), Jabatan Kebudayaan dan Kesenian Negara
(JKKN) Pulau Pinang, Penang Global Tourism (PGT), Kraftangan Negeri Pulau Pinang serta
agensi-agensi lain dalam penganjuran program atau acara bagi mempromosikan
kebudayaan, kraftangan, pelancongan dan pelbagai aktiviti lain khususnya di kawasan luar
bandar.

Sekian, terima kasih.

(Sr CHEQNG CHEE HONG)
SETIAYSJAHA BANDARAYA
MAJLISSBANDARAYA PULAU PINANG

BERTARIKH :K)"rg Julai 2025
JwpUpAm/PL/PP/PPKK/ppku/ptku




Ucapan Penangguhan Oleh Ahli majlis Cik Koay Gaik Kee
Di Mesyuarat Biasa Maijlis Bilangan 08 Tahun 2025 Pada 22 Ogos 2025

Yang Berhormat Tuan H’ng Mooi Lye,
EXCO Kerajaan Tempatan dan Perancangan Bandar & Desa,

Yang Berbahagia Dato' Ir. Rajendran P. Anthony
Datuk Bandar,

Tuan Sr. Cheong Chee Hong
Setiausaha Bandaraya,

Rakan-rakan Ahli majlis,

Ketua Jabatan yang saya kasihi,

Rakan-rakan media,

Tuan-tuan dan puan-puan sekalian.

Selamat Petang, Salam Sejahtera, Salam Malaysia Madani dan Salam Penang2030.

Seperti yang semua sedia maklum, pada November 2024 yang lalu, MBPP telah
menandatangani Memorandum Persefahaman bersama UNICEF bagi menjadikan Pulau
Pinang sebagai Bandar Mesra Kanak-Kanak atau Child Friendly Cities Initiative (CFCI).
Kerjasama ini adalah selaras dengan matlamat UNICEF di Malaysia iaitu memastikan setiap
kanak-kanak berpeluang membesar dengan sihat dan gembira, hidup dengan selamat serta
mencapai potensi diri sepenuhnya.

Dalam masa yang sama, usaha ini turut mengangkat visi Penang2030 yang memberi
penekanan kepada pembinaan sebuah negeri yang berteraskan keluarga, hijau dan pintar
serta berdaya huni. Menjadikan bandar mesra kanak-kanak adalah sebahagian daripada
aspirasi untuk melahirkan komuniti yang inklusif, mampan serta mampu menjamin
kesejahteraan generasi masa depan.

Saya selaku Pengerusi Jawatankuasa Kecil Kesesakan Kawasan Sekolah, melihat isu
keselamatan lalulintas di hadapan sekolah sebagai sebahagian daripada agenda penting
bandar mesra kanak-kanak. Penambahbaikan laluan pejalan kaki, kawalan lalu lintas waktu
puncak dan kempen kesedaran kepada ibu bapa serta pemandu adalah langkah yang
seiring dengan matlamat CFCI.

Namun, saya ingin menegaskan bahawa kerjasama dengan UNICEF ini tidak boleh hanya
tertumpu kepada penyediaan infrastruktur mesra kanak-kanak seperti taman permainan
atau laluan selamat semata-mata. Kita juga perlu memberi perhatian kepada pembangunan
minda dan kesedaran komuniti, agar seluruh bandar benar-benar memahami, menghormati
dan memenuhi hak kanak-kanak.

12



Datuk Bandar dan hadirin sekalian,

Bagi memenuhi syarat Bandar Mesra Kanak-Kanak, saya mencadangkan beberapa inisiatif
yang boleh kita jalankan seperti:

1.

Wujudkan Sijil Pengiktirafan “Children Friendly”

Satu sistem pengiktirafan untuk premis, taman, pusat komuniti atau institusi pendidikan
yang memenuhi piawaian mesra kanak-kanak dari aspek keselamatan, kebersihan dan
kemudahan.

Program “Voice of the Child”

Platform di sekolah, tadika dan taska untuk kanak-kanak menyuarakan pandangan
mereka tentang persekitaran dan keperluan mereka. Pandangan ini boleh menjadi input
penting kepada polisi dan pelaksanaan projek MBpp.

Program Mini Ahli Majlis
Memberi peluang kepada kanak-kanak dalam umur 12 tahun untuk mengalami sendiri

proses membuat keputusan di peringkat Majlis. Ini mendidik mereka tentang kepimpinan,
tanggungjawab dan suara komuniti.

Datuk Bandar dan hadirin sekalian,

Membina bandar mesra kanak-kanak adalah satu pelaburan jangka panjang. la bukan
sahaja menyediakan kemudahan fizikal yang selamat dan inklusif tetapi juga membina
budaya masyarakat yang menghargai suara, hak dan masa depan generasi muda kita.
Inilah teras kepada Penang2030, menjadikan Pulau Pinang sebuah negeri yang lebih hijau,
pintar dan berdaya huni untuk semua lapisan masyarakat.

Akhir kata, izinkan saya akhiri ucapan saya dengan serangkap pantun:

Bunga kembang mekar di laman,
Disiram kasih setiap hari,
Anak dibela, masa depan ditanam,
Bandar mesra kanak-kanak warisan lestari.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
CIK KOAY GAIK KEE
DI MESYUARAT BIASA MAJLIS BILANGAN 08 TAHUN 2025
YANG DIADAKAN PADA 22 0GOS 2025

Saya ingin mengucapkan terima kasih kepada Ahli Majlis Cik Koay Gaik Kee di atas
pandangan dan pemerhatian yang telah dibangkitkan di dalam ucapan penangguhan beliau.
Justeru, sukacita disampaikan ulasan kepada perkara yang disentuh oleh beliau seperti
berikut:

Bagi mewujudkan Sijil Pengiktirafan Children Friendly, cadangan ini akan dibentangkan
dalam Mesyuarat Jawatankuasa Kecil Trade, Perniagaan & Perindustrian dan Hiburan
(TIEM & THA) untuk dibincangkan serta dipertimbangkan pelaksanaannya sekiranya
bersesuaian.

Selain itu, Anugerah Sekolah Hijau yang dianjurkan setiap tahun oleh MBPP berperanan
sebagai platform bagi memberi pendedahan kepada murid sekolah rendah dan pelajar
sekolah menengah dalam aspek kebersihan serta penghijauan di sekolah. Melalui
penganjuran ini, pelajar berpeluang merancang dan melaksanakan inisiatif hijau dengan
bimbingan guru sebagai usaha mewujudkan persekitaran sekolah yang lebih kondusif dan
lestari.

MBPP akan terus menambah baik kriteria sedia ada agar lebih inklusif dan memenubhi
keperluan kanak-kanak di institusi pendidikan.

Sekian, terima kasih.

(Sr CHHONG CHEE HONG)
SETIAUSAHA BANDARAYA
MAJLIS BANDARAYA PULAU PINANG

BERTARIKH : (T September 2025
JwpUpAm/PL/PPKK/ppku/ptku




Ucapan Penangguhan Oleh Ahli majlis Encik Lee Seng Hwai
Di Mesyuarat Biasa Maijlis Bilangan 08 Tahun 2025 Pada 22 Ogos 2025

Yang Berhormat Tuan H’ng Mooi Lye,
EXCO Kerajaan Tempatan dan Perancangan Bandar & Desa,

Yang Berbahagia Dato’ Ir. Rajendran P. Anthony
Datuk Bandar, Majlis Bandaraya Pulau Pinang,

Yang Berusaha Ahli majlis-Ahli majlis,

Tuan Sr Cheong Chee Hong
Setiausaha Bandaraya, Majlis Bandaraya Pulau Pinang,

Ketua-ketua Jabatan dan pegawai-pegawai MBPP,
Rakan-rakan media,
Tuan-tuan dan puan-puan yang saya hormati sekalian.

Hari ini saya ingin menarik perhatian dewan yang mulia ini terhadap satu isu yang semakin
membimbangkan di Pulau Pinang, namun masih belum ditangani secara menyeluruh dan
sistematik. Isu ini bukan sahaja menyentuh soal kebajikan haiwan, tetapi juga menyentuh
soal kesihatan awam, keselamatan, kebersihan bandar dan keharmonian sosial.

Sebagaimana yang kita semua sedia maklum, sejak tahun 2018, dengan sokongan dan
kerjasama dari Kerajaan Negeri Pulau Pinang, Majlis Bandaraya Pulau Pinang (MBPP)
bersama dengan IAPWA (Independant Aid for the Protection and Welfare of Animals) telah
melaksanakan program pemandulan anjing terbiar melalui pendekatan TNRM (Trap, Neuter,
Release, Rehome, Manage). Dalam program ini, anjing terbiar ditangkap, dimandulkan,
divaksin dan dilepaskan kembali ke kawasan asal mereka. Program ini telah menunjukkan
keberkesanan dalam mengawal populasi anjing terbiar secara berperikemanusiaan dan ia
juga membantu dalam pengurangan risiko rabies, penyakit yang sangat berbahaya dan
boleh membawa maut.

Untuk makluman semua, sejak bermulanya program TNRM pada tahun 2018 hingga Ogos
2025, sebanyak 7,748 ekor anjing telah berjaya dimandulkan dan divaksin. Daripada jumlah
ini, sebanyak 1,015 ekor anjing telah berjaya mendapat keluarga angkat.

Namun malangnya, satu cabaran besar menghalang kejayaan penuh program ini kerana
wujudnya satu faktor yang sangat kritikal, iaitu sikap segelintir pemilik anjing yang tidak
bertanggungjawab.

Tidak cukup dengan isu anjing terbiar, kini muncul pula satu gelombang baru, iaitu masalah
kucing terbiar, yang semakin jelas kelihatan di seluruh negeri Pulau Pinang dengan masalah
dan punca yang sama.

Itu adalah realitinya hari ini, banyak anjing dan kucing yang kita temui di tepi jalan, pasar,

astaka makanan, pasar malam, kawasan kediaman dan kawasan perindustrian bukan
asalnya haiwan terbiar, tetapi merupakan haiwan peliharaan yang dibuang oleh manusia.

Ada yang dibuang dari rumah, dari kebun setelah tamat musim dan dari tapak pembinaan
yang telah siap. Pemilik memelihara anak anjing atau anak kucing ketika ia kecil, comel,
lucu dan menghiburkan. Namun apabila haiwan ini membesar, menjadi lebih aktif,
memerlukan perhatian, kos dan penjagaan, ramai yang memilih jalan mudah iaitu
membuang ke jalanan.

Akibatnya, masalah sosial dan kesihatan awam semakin meruncing dan menjejaskan
keseluruhan masyarakat.

Masalah utama kita ialah kita kekurangan satu kerangka undang-undang kecil dan garis
panduan yang menyentuh isu ini dari akar punca.

Atas sebab itulah, MBPP kini sedang merangka satu Undang-Undang Kecil (UUK) yang
diberi nama UUK Haiwan Kesayangan.

Walaupun draf UUK tersebut masih di peringkat awal, ia akan dikaji untuk meliputi keperluan
seperti:

- Pendaftaran oleh premis “Pet Shop” yang meliputi maklumat anjing dan kucing di
dalam sistem yang akan disediakan oleh MBPP

- Pemunya wajib dalam satu tempoh masa untuk mengimplan suatu mikrocip serta
suntikan vaksin oleh doktor veterinar yang berdaftar dengan MBPP

- Tindakan kompaun yang tegas kepada pemilik haiwan yang tidak melesenkan dan
mengimplan haiwan kesayangan mereka ataupun tidak menggunakan tali “leash” di
tempat awam

- Bagi tujuan mengawalselia dan menjaga kebajikan haiwan, syarat lesen dikenakan ke
atas pemilik “pet shop” yang melarang daripada menjual atau menyerahkan anjing
atau kucing kepada mana-mana orang yang melakukan kesalahan di bawah Undang-
Undang Kecil Haiwan Kesayangan

Yang Berbahagia Dato’,

Masalah anjing dan kucing terbiar bukan sekadar gangguan fizikal dan pencemaran, tetapi
satu refleksi siapa kita sebagai sebuah masyarakat. la mencerminkan sejauh mana kita
benar-benar memahami erti tanggungjawab, belas kasihan dan peradaban.

Keperluan untuk merangka Undang-Undang Kecil Haiwan Kesayangan ini bukan bertujuan
untuk menghukum rakyat. Sebaliknya, ia adalah langkah pendidikan dan pembentukan
budaya, supaya setiap pemilik haiwan faham tanggungjawab mereka bukan sahaja
terhadap negeri ini, tetapi juga terhadap haiwan yang mereka pilih untuk pelihara.

Kita tidak mahu rakyat takut kepada undang-undang. Kita mahu rakyat menghormati

undang-undang kerana mereka faham tujuannya. Undang-undang ini adalah panduan dan
bukan perangkap. la mendidik, bukan menekan.

Sebagai rakyat Malaysia, kita semua berkongsi ruang hidup yang sama, taman permainan,
jalan raya, pasar, pantai dan kawasan awam. Maka tanggungjawab kita untuk menjaga
kebersihan, keselamatan dan keharmonian tempat ini bukan lagi pilihan, tetapi satu
kewajipan bersama.

Peliharalah haiwan dengan penuh tanggungjawab. Jika tidak mampu, jangan pelihara. Dan
jika sudah pelihara, jangan abaikan kerana apabila kita membuang seekor haiwan ke
jalanan, kita sebenarnya membuang beban dan risiko kepada seluruh masyarakat.

Undang-undang ini adalah tentang kita sebagai manusia. Tentang nilai dan maruah kita dan
tentang masa depan Pulau Pinang yang lebih bersih, lebih penyayang dan lebih
bertamadun.

Saya mengakhiri ucapan saya dengan pantun;
Anjing setia, kucing penyeri,
Teman hidup, pengubat hati,
Bila memelihara, jagalah diri,
Jangan dibuang bila tak pasti.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK LEE SENG HWAI
DI MESYUARAT BIASA MAJLIS BILANGAN 08 TAHUN 2025
YANG DIADAKAN PADA 22 OGOS 2025

Saya ingin mengucapkan terima kasih kepada Ahli Majlis Encik Lee Seng Hwai di atas
pandangan dan pemerhatian yang telah dibangkitkan di dalam ucapan penangguhan beliau.
Justeru, sukacita disampaikan ulasan kepada perkara yang disentuh oleh beliau seperti
berikut:

Undang-Undang Kecil Haiwan Kesayangan (Majlis Bandaraya Pulau Pinang) sedang
digubal oleh MBPP di bawah seliaan Jabatan Kesihatan Persekitaran bagi menangani isu
anjing dan kucing terbiar yang boleh menimbulkan kacau ganggu awam. Di samping itu,
MBPP turut menyokong cadangan penggubalan Undang-Undang Kecil Haiwan Kesayangan
di peringkat kerajaan tempatan yang lebih komprehensif bagi menangani isu haiwan terbiar
dari peringkat akar umbi. Hasil libat urus bersama NParks di Singapura mendapati terdapat
pindaan terhadap Akta berkaitan Pemeliharaan dan Kebajikan Haiwan yang telah
dilaksanakan baru-baru ini. Sehubungan itu, MBPP bercadang untuk merujuk kepada akta
serta dasar atau polisi berkenaan sebagai rujukan bagi menambah baik pengurusan haiwan
terbiar, khususnya anjing dan kucing di dalam kawasan pentadbiran MBPP.

Akta Kebajikan Haiwan 2015 (Akta 772) memperuntukkan tindakan yang boleh dikenakan
ke atas pemilik yang membuang atau mengabaikan haiwan peliharaan memandangkan
ianya merupakan suatu kesalahan yang boleh dikenakan hukuman. Bagi tujuan pendidikan
dan kesedaran, Jabatan Perkhidmatan Veterinar telah memasang papan tanda berkaitan
Akta Kebajikan Haiwan 2015 di semua pasar awam bagi menyampaikan mesej kepada
orang ramai mengenai tanggungjawab pemilikan haiwan serta larangan terhadap sebarang
bentuk pengabaian atau penganiayaan haiwan. Disamping itu, MBPP turut melaksanakan
operasi pemantauan dan penangkapan anjing serta kucing terbiar di premis MBPP secara
berkala sebagai salah satu langkah kawalan terhadap populasi haiwan terbiar.

Setakat ini, MBPP telah menganjurkan sebanyak tujuh (7) Kempen Kesedaran Haiwan
Kesayangan dan Pelesenan Anjing yang melibatkan penyertaan orang awam. Objektif
kempen ini adalah untuk memperkukuh pemahaman mengenai kepentingan pemilikan
haiwan kesayangan secara bertanggungjawab (responsible pet ownership) dalam kalangan
masyarakat serta mempromosikan kepentingan lesen anjing MBPP.

Sekian, terima kasih.

(SrCHEQNG CHEE HONG)
SETIAUBAHA BANDARAYA
MAJLIS BANDARAYA PULAU PINANG

BERTARIKH : 'S September 2025
JwpUpAm/PPK/PU/ppku/ptku



Ucapan Penangguhan Oleh Ahli majlis Encik Lee Wei Seang
Di Mesyuarat Biasa Maijlis Bilangan 08 Tahun 2025 Pada 22 Ogos 2025

Yang Berhormat Tuan H’ng Mooi Lye,
EXCO Kerajaan Tempatan dan Perancangan Bandar & Desa,

Yang Berbahagia Dato’ Ir. Rajendran P. Anthony
Datuk Bandar, Majlis Bandaraya Pulau Pinang,

Rakan-rakan Ahli majlis yang dihormati,

Tuan Sr Cheong Chee Hong
Setiausaha Bandaraya, Majlis Bandaraya Pulau Pinang,

Para Ketua Jabatan yang dikasihi,

Rakan-rakan media,

Tuan-tuan dan puan-puan sekalian.

Salam Sejahtera, Salam Malaysia Madani, Salam Penang2030 dan Salam MBPP.

Hari ini saya ingin menyentuh satu isu yang kian meruncing di kawasan kita, khususnya di
bahagian pulau iaitu isu kenderaan usang atau kenderaan yang ditinggalkan.

Walaupun Jabatan Penguatkuasaan MBPP telah melaksanakan pelbagai usaha seperti
menunda kenderaan usang, menyediakan stor simpanan dan mengeluarkan notis kepada
pemilik, namun masalah ini masih berterusan. Antara puncanya ialah kurangnya kesedaran
untuk melupuskan kenderaan secara bertanggungjawab serta tempoh yang panjang dan
proses yang rumit untuk melucut hak milikan kenderaan.

Sehubungan itu, saya ingin mencadangkan 5 langkah strategik yang boleh dipertimbangkan
oleh pihak Majlis untuk menangani isu ini secara lebih menyeluruh dan berkesan:

1.

Pemetaan & Inventori Menyeluruh

Laksanakan bancian berkala untuk mengenal pasti lokasi-lokasi kenderaan usang.

Data ini boleh dikongsi melalui portal rasmi MBPP atau aplikasi mudah alih Pear/
Apps.

Ini akan memudahkan orang awam membuat laporan khusus berkaitan
kenderaan usang, serta memantau status tindakan melalui platform sedia ada
seperti Pearl Apps dengan syarat fungsi tersebut diperluaskan untuk tujuan ini.

Kerjasama Strategik Bersama Polis Diraja Malaysia (PDRM) & Jabatan
Pengangkutan Jalan (JPJ)

Wujudkan mekanisme perkongsian data antara MBPP, PDRM dan JPJ.

Sebagai contoh, jika kenderaan masih mempunyai cukai jalan aktif, pemilik boleh
dikesan dan dihubungi oleh MBPP.

e Kenderaan yang telah ditunda wajar terus disenarai dalam senarai hitam MBPP
dan JPJ.

e Ini akan menghalang pemilik daripada memperbaharui cukai jalan, melakukan
urusan di JPJ atau menyelesaikan urusan dengan MBPP sehingga masalah
diselesaikan.

3. Penambahbaikan Proses Notis & Penguatkuasaan

e Pendekkan tempoh notis kepada pemilik kenderaan.

e Laksanakan tindakan penarikan secara konsisten dan tanpa kompromi terutama
di kawasan tumpuan awam dan kawasan perumahan.

4. Kerjasama dengan Syarikat Pelupusan Kenderaan Berlesen (AATF)

e MBPP boleh menjalin kerjasama rasmi dengan syarikat pelupusan kenderaan
berlesen di bawah Approved Automotive Treatment Facility (AATF).

e Ini bukan sahaja memastikan pelupusan dilakukan secara patuh undang-undang
dan mesra alam, malah dapat mengurangkan kos penyimpanan dan penarikan.

¢ Namun, setakat ini, tiada syarikat berlesen AATF yang beroperasi di Pulau Pinang.
Justeru, saya menyeru agar syarikat-syarikat AATF mempertimbangkan untuk
membuka cawangan di negeri ini.

5. Kempen Kesedaran & Program Komuniti

o Laksanakan kempen kesedaran yang lebih agresif melibatkan penduduk, NGO
dan syarikat pelupusan kenderaan berlesen.

e Edukasi masyarakat mengenai saluran rasmi untuk menyerahkan kenderaan lama
mereka secara sah dan bertanggungjawab.

e Ini dapat mengelakkan kenderaan usang dibuang merata-rata dan mengurangkan
kebergantungan kepada tindakan penguatkuasaan.

Tuan-tuan dan Puan-puan,

Isu ini bukan sekadar soal keindahan dan kebersihan, tetapi juga berkait rapat dengan
keselamatan, kesihatan awam dan imej bandaraya kita. Kenderaan yang ditinggalkan boleh
menjadi tempat pembiakan nyamuk, lokasi aktiviti jenayah dan menyumbang kepada
pencemaran visual persekitaran.

Saya yakin, dengan komitmen semua pihak - MBPP, agensi kerajaan, syarikat swasta dan
komuniti - kita dapat menangani masalah ini secara tuntas demi kesejahteraan rakyat Pulau
Pinang.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK LEE WEI SEANG
DIMESYUARAT BIASA MAJLIS BILANGAN 08 TAHUN 2025
YANG DIADAKAN PADA 22 0GOS 2025

Saya ingin mengucapkan terima kasih kepada Ahli Maijlis Encik Lee Wei Seang di atas
pandangan dan pemerhatian yang telah dibangkitkan di dalam ucapan penangguhan beliau.
Justeru, sukacita disampaikan ulasan kepada perkara yang disentuh oleh beliau seperti
berikut;

Seksyen 46(1)(d) Akta Jalan, Parit dan Bangunan 1974 (Akta 133) memperuntukkan kuasa
kepada MBPP untuk mengarahkan pemilik atau pihak yang bertanggungjawab mengalihkan
sebarang halangan di tempat awam termasuk kenderaan usang atau terbiar yang
ditinggalkan di jalan atau tempat awam yang boleh dianggap sebagai halangan. Selain itu,
Seksyen 48 Akta Pengangkutan Jalan 1987 (Akta 333) turut memberikan kuasa kepada
warden trafik untuk mengalihkan mana-mana kenderaan di jalan awam yang berada dalam
kedudukan atau keadaan yang boleh menyebabkan bahaya, halangan atau kesusahan tidak
berpatutan kepada pengguna jalan lain atau lalu lintas. Kuasa ini adalah tertakluk kepada
Kaedah-Kaedah Pengangkutan Jalan (Fi Bagi Pengapitan, Pengalihan dan Penahanan
Kenderaan Motor) 2012. Berdasarkan peruntukan tersebut, MBPP boleh mengeluarkan
notis kepada pemilik kenderaan dan sekiranya tidak dipatuhi, kenderaan berkenaan boleh
dialihkan serta pemiliknya boleh dikenakan caj tertentu.

Prosedur Operasi Standard (SOP) khusus bagi pengurusan aduan dan tindakan terhadap
kenderaan terbiar merangkumi beberapa langkah utama seperti pengeluaran notis secara
pentadbiran, pengambilan gambar sebagai bahan bukti, penetapan tempoh notis, penilaian
oleh jabatan teknikal serta tindakan pengalihan atau pelupusan kenderaan usang/terbiar.
Selain itu, orang ramai boleh mengemukakan aduan mengenai kenderaan usang melalui
saluran rasmi MBPP iaitu aplikasi Pearl Aduan.

MBPP telah membangunkan sistem Virtual Island of Penang (VIP) yang dilengkapi dengan
komponen fungsi ‘Geo-Notice’. Melalui sistem ini, setiap notis yang dikeluarkan terhadap
kenderaan terbiar akan dipetakan dalam bentuk peta digital sekali gus membentuk inventori
yang lengkap bagi tujuan pemantauan dan semakan status tindakan. Selain itu, sistem
aduan melalui Pearl Apps turut diselaraskan dengan fungsi 'Geo-Notice' tersebut bagi
memastikan semua rekod dapat diuruskan secara lebih sistematik dan bersepadu.

Di samping itu, MBPP turut menjalinkan kerjasama dengan Jabatan Pengangkutan Jalan
(JPJ) dan Polis Diraja Malaysia (PDRM) bagi tujuan perkongsian maklumat seperti nombor
telefon pemilik kenderaan serta status cukai jalan. Berdasarkan maklumat tersebut, MBPP
dapat menghubungi pemilik bagi menggalakkan pelupusan atau penyerahan kenderaan
secara sukarela kepada MBPP termasuk melaksanakan pembatalan pendaftaran kenderaan
melalui saluran rasmi.

Sebagai langkah jangka pendek, MBPP sedang merancang program bersama Car Medic
yang akan dirasmikan oleh YB Menteri Pengangkutan dengan fokus kepada hebahan sistem
e-Dereg serta galakan pelupusan kenderaan usang secara sukarela di skim-skim strata di
Pulau Pinang. Selain itu, MBPP sedang dalam persediaan untuk menganjurkan program
pertama yang melibatkan pelupusan kenderaan usang di skim strata. Program ini berbentuk
pendidikan awam di mana wakil-wakil Perbadanan Pengurusan akan diberi taklimat
mengenai proses pelupusan, saluran rasmi untuk dihubungi serta kepentingan melupuskan
kenderaan usang secara sah dan bertanggungjawab.

Sekian, terima kasih.

(Sr CHEONG CHEE HONG)
SETIAUSAHA BANDARAYA
MAJLIS BANDARAYA PULAU PINANG

BERTARIKH : 1} September 2025
JwpUpAm/PE/PJ/PP/PPKK/PU/ppku/ptku




Ucapan Penangguhan Oleh Ahli majlis Encik Visvenathan a/l Tangavello
Di Mesyuarat Biasa Maijlis Bilangan 08 Tahun 2025 Pada 22 Ogos 2025

Selamat Petang, Salam Malaysia Madani dan Salam Penang2030,

YBhg. Dato’ Ir. Rajendran P. Anthony,
Datuk Bandar, Majlis Bandaraya Pulau Pinang,

Yang Berusaha Sr. Cheong Chee Hong
Setiausaha Bandaraya,

Rakan-rakan Ahli majlis yang dihormati,
Ketua-ketua Jabatan,
Warga kerja MBPP serta rakan-rakan media sekalian.

Terima kasih kerana memberi ruang untuk saya menyampaikan ucapan penangguhan pada
sesi ini.

Izinkan saya merakamkan penghargaan kepada pihak Majlis Bandaraya Pulau Pinang atas
usaha-usaha yang sangat bermakna dalam memperkasakan kesejahteraan warga emas di
negeri ini.

Warga emas bukan sekadar golongan yang perlu dilindungi, malah merupakan aset penting
yang terus menyumbang kepada komuniti kita. Saya menyambut baik dan memuji beberapa
inisiatif MBPP, antaranya penubuhan Pusat Aktiviti Warga Emas seperti Golden Hope,
pembinaan taman-taman rekreasi yang mesra dan selamat, laluan pejalan kaki yang mudah
diakses dan keterlibatan warga emas dalam aktiviti komuniti dan pentadbiran Majlis. Langkah
menyediakan perkhidmatan van khas kepada warga emas adalah sangat tepat dan menyentuh
hati. Ini membuktikan bahawa MBPP sentiasa mengambil berat terhadap keperluan golongan
ini, terutamanya mereka yang tinggal bersendirian atau memerlukan bantuan mobiliti.

Lebih membanggakan, warga emas turut diberi ruang untuk menyumbang kembali kepada
masyarakat. Satu pendekatan yang inklusif dan membina. Namun, usaha ini tidak seharusnya
terhenti di sini. Dalam mendepani realiti penuaan penduduk, saya ingin mencadangkan
beberapa langkah tambahan yang boleh dipertimbangkan:

1.  Menyediakan lebih banyak pusat aktiviti harian warga emas di kawasan perumahan;
Mewujudkan program berkala seperti ‘Warga Emas Aktif dan Sihat” di taman dan balai
komuniti;

3. Memastikan setiap pembangunan baharu mengambil kira elemen mesra warga emas
termasuk dari aspek perumahan, pengangkutan dan kemudahan awam.

Selain itu, izinkan saya kongsikan beberapa perkembangan penting yang sangat
membanggakan. Sebanyak 53% daripada unit perumahan MBPP kini didiami oleh warga emas.
Angka ini menunjukkan betapa pentingnya untuk memastikan persekitaran perumahan terus
bersifat inklusif dan selamat untuk mereka.

MBPP telah melantik 10 orang warga emas baru-baru ini untuk membantu dalam tugasan
harian Majlis, menjadikan jumlah keseluruhan kepada 17 orang. Tambahan 10 orang lagi akan
dilantik menjelang hujung tahun ini dan kesemua mereka menerima elaun khas sebagai tanda
penghargaan.

MBPP kini dalam proses menubuhkan pusat panggilan (Call Centre) di PAWE, Ayer ltam yang
akan memudahkan warga emas mendapatkan khidmat van percuma ke hospital atau bantuan
lain. Pusat ini juga akan membantu mengenalpasti dan memantau warga emas yang tinggal
bersendirian di samping mengatur lawatan berkala bagi menjaga kebajikan mereka.

Saya percaya dengan hala tuju kepimpinan MBPP yang inklusif dan penuh rasa tanggungjawab,
Pulau Pinang akan terus menjadi contoh cemerlang dalam membina bandar yang prihatin dan
berdaya saing bukan hanya dari segi pembangunan fizikal tetapi juga dari sudut kemanusiaan.
Yang tua dihormati, yang muda disayangi.

Tahniah dan syabas kepada semua pihak yang terlibat. Teruskan kecemerlangan ini.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK VISVENATHAN A/L TANGAVELLO

DI MESYUARAT BIASA MAJLIS BILANGAN 08 TAHUN 2025
YANG DIADAKAN PADA 22 OGOS 2025

Saya ingin mengucapkan terima kasih kepada Ahli Majlis Encik Visvenathan a/l Tangavello
di atas pandangan dan pemerhatian yang telah dibangkitkan di dalam ucapan penangguhan
beliau. Justeru, sukacita disampaikan ulasan kepada perkara yang disentuh oleh beliau
seperti berikut:

Semua projek pemajuan bangunan baharu yang dibangunkan oleh MBPP, pihak swasta
atau Kerajaan Negeri disyaratkan mematuhi Akta Jalan, Parit dan Bangunan 1974 (Akta 133)
dan Undang-undang Kecil Bangunan Seragam 1986 (UKBS). Peraturan ini merangkumi
keperluan penyediaan universal design melalui MS1184:2014 (Universal Design and
Accessibility in the Built Environment - Code of Practice) bagi memastikan kemudahan,
aksesibiliti serta elemen reka bentuk mesra warga emas dapat disediakan.

Dalam usaha MBPP memperkasakan kesejahteraan warga emas, aspek pengangkutan dan
kemudahan awam turut diberi perhatian. Antara inisiatif yang dilaksanakan termasuklah
pemasangan guiding block di pondok bas bagi memudahkan pergerakan warga emas,
penyediaan platform ramp pada semua bas Rapid untuk kemudahan warga emas serta
orang kurang upaya (OKU) dan penyediaan perkhidmatan Mobiliti Van oleh Rapid Penang
khusus untuk kegunaan warga emas.

Di samping itu, MBPP telah melantik seramai 10 orang kakitangan sambilan dalam kalangan
warga emas. Daripada jumlah tersebut seramai 6 orang telah mula berkhidmat pada 15 Julai
2025, manakala baki 4 kekosongan telah diisi melalui Fasa Kedua pada 2 September 2025.
Kakitangan sambilan warga emas ini telah ditempatkan di beberapa jabatan dalaman MBPP
seperti di Jabatan Perancangan Pembangunan, Jabatan Kesihatan Persekitaran dan
Jabatan Perkhidmatan Perbandaran. Kesemua mereka turut menerima elaun khas sebagai
tanda penghargaan. Selain itu, MBPP juga telah menubuhkan sebuah pusat panggilan (Call
Centre) di Pusat Aktiviti Warga Emas (PAWE) Jelutong yang beralamat di No. 252A, Jalan
Air Itam. Perkhidmatan Call Centre ini diwujudkan bagi menawarkan perkhidmatan Van
Mobiliti Bandar Mesra Usia Pulau Pinang (Pulau) kepada warga emas yang memerlukan
bantuan pengangkutan ke klinik, hospital atau mana-mana institusi kesihatan. Warga emas
yang tinggal bersendirian serta memerlukan sokongan emosi juga akan diberikan
keutamaan melalui perkhidmatan ini.

Pelbagai program senaman kesihatan yang melibatkan semua lapisan masyarakat turut
dianjurkan oleh MBPP dengan kerjasama pertubuhan bukan kerajaan (NGO) di Taman
Bandaraya dan Taman Metropolitan. Sehubungan itu, MBPP akan terus merancang serta
menjalin kerjasama dengan NGO bagi menganjurkan program berkala yang khusus untuk
warga emas di Balai Rakyat.

Sekian, terima kasih.

(Sr CHEDNG CHEE HONG)
SETIAYSAHA BANDARAYA
MAJLIS BANDARAYA PULAU PINANG

BERTARIKH : September 2025
JwpUpAm/PRP/PPKK/PJ/PB/ppku/ptku



Ucapan Penangguhan Oleh Ahli majlis Encik Alan Lim Wei Lun
Di Mesyuarat Biasa Maijlis Bilangan 09 Tahun 2025 Pada 29 September 2025

YBhg. Dato' Ir. Rajendran P. Anthony
Datuk Bandar, Majlis Bandaraya Pulau Pinang,

Tuan Sr Cheong Chee Hong
Setiausaha Bandaraya, Majlis Bandaraya Pulau Pinang,

Yang Berusaha Ahli majlis-Ahli majlis sekalian,

Ketua-ketua Jabatan,

Para pegawai,

Rakan-rakan media,

Tuan-tuan dan puan-puan yang saya hormati.

Salam sejahtera, Salam Penang2030 dan Salam Madani kepada semua.

Terima kasih atas peluang ini untuk menyampaikan pandangan dan cadangan berkenaan
isu pengurusan bangunan berstrata dalam kawasan pentadbiran MBPP.

Datuk Bandar,

Dalam suatu mesyuarat tahun ini, Datuk Bandar telah membangkitkan satu inisiatif yang
murni untuk membantu projek-projek kediaman strata yang menghadapi kekangan
kewangan dalam aspek pengurusan dan penyelenggaraan infrastruktur bangunan.

Saya menyambut baik inisiatif ini dan ingin mengambil kesempatan ini untuk mengusulkan
agar MBPP mempertimbangkan penubuhan sebuah ‘Dana Khas Strata MBPP’ bagi
membantu badan pengurusan strata yang benar-benar memerlukannya, khususnya bagi
dua keperluan utama:-

i) Kerja-kerja pembaikan kecemasan; dan

i)  Sokongan kepada usaha meningkatkan kadar kutipan caj penyelenggaraan.

Tuan-tuan dan puan-puan sekalian,

Pembangunan strata di Pulau Pinang telah berkembang pesat dengan hampir 1,400 skim
projek strata dengan 245,000 petak parsel di bawah MBPP setakat ini.

Sebilangan besar skim strata ini meletakkan tanggungjawab besar ke atas semua pihak
yang terlibat dalam pentadbiran dan penyelenggaraan komuniti strata.

Terdapat banyak skim strata yang telah wujud berpuluh-puluh tahun dan kini berdepan
pelbagai cabaran penyelenggaraan. Antara isu lazim yang sering dihadapi oleh penduduk
temasuklah:

(i)  Kerosakan lif yang berulang;

(i)  Tangki air bocor atau berkarat;

(i) Masalah kalis air dan kebocoran; dan

(iv) Kemerosotan struktur bangunan dan cat luar

Masalah ini bukan sahaja memberi kesan kepada keselesaan penghuni, malah
membahayakan keselamatan mereka khususnya warga emas, wanita mengandung dan
OKU yang amat bergantung kepada kemudahan asas seperti lif.

Di bawah Akta Pengurusan Strata 2013 (Akta 757), setiap pemilik unit diwajibkan membayar
caj penyelenggaraan dan kumpulan wang penjelas (sinking fund) setiap bulan. Namun,
banyak JMB dan MC masih menghadapi kekangan kutipan, khususnya di skim-skim strata
lama.

Apabila dana sedia ada tidak mencukupi untuk kerja-kerja pembaikan, pihak pengurusan
terpaksa cuba mengenakan ‘special levy’. Namun, Langkah ini sering gagal mencapai hasil
kerana ramai pemilik tidak mampu atau enggan membayar dalam tempoh singkat. Malah,
pengutipan ‘special levy' ini masih tidak diiktiraf sah di bawah undang-undang setakat ini
dan boleh dicabar di mahkamah. Akibatnya, kerja pembaikan tertangguh dan keselamatan
penghuni terus terancam.

Saya ingin memetik satu insiden yang amat menyedihkan di mana seorang warga emas
yang mengalami masalah jantung telah meninggal dunia semasa menggunakan tangga
pangsapuri kerana semua lif tidak berfungsi. Ini bukan isu terpencil dan ia seharusnya
menjadi pengajaran kepada kita semua betapa pentingnya sistem penyelenggaraan yang
cekap dan responsif.

Saya ambil tahu bahawa terdapat inisiatif yang sedang dilaksanakan oleh Kerajaan Negeri
dan Kerajaan Persekutuan. Antaranya:

(i) Tabung Penyelenggaraan Maksima 80% Pulau Pinang di bawah Lembaga
Perumahan Negeri Pulau Pinang

(i) Tabung Penyelenggaraan Perumahan Malaysia (TPPM) di bawah KPKT; dan baru-
baru ini

(i) Program PRIHATIN di bawah PBAPP dan Lembaga Perumahan Negeri Pulau Pinang
bagi kerja pembaikan infrastruktur air

Namun, bantuan ini terhad kepada kategori-kategori tertentu sahaja dan tidak dapat

menampung keseluruhan jumlah skim strata yang memerlukannya. Oleh itu, satu
mekanisme sokongan tambahan diperlukan di peringkat PBT seperti MBPP.

Jadi, saya ingin mencadangkan agar MBPP mempertimbangkan penubuhan satu ‘Dana
Khas Strata MBPP’ yang berbentuk pinjaman tanpa faedah, khusus untuk membantu JMB
dan MC bagi dua aspek utama:-

(i)  Kerja pembaikan kecemasan yang berkaitan dengan aspek keselamatan dan fungsi
asas bangunan seperti lif.

(i) Sokongan kepada wusaha pihak pengurusan meningkatkan kutipan caj
penyelenggaraan, termasuk pemasangan boom gate, sistem akses lif dan sebagainya.

Dana ini boleh ditawarkan kepada Badan Pengurusan yang layak berdasarkan penilaian
teknikal dan kewangan yang teliti dan ketat serta perlu dibayar semula kepada MBPP
secara ansuran.

Bagi memastikan dana ini digunakan secara berhemah dan efektif, saya menyarankan
supaya MBPP juga menetapkan syarat-syarat ketat termasuk:

(i)  Penilaian kelayakan teknikal dan kewangan yang telus;
(i)  Pemantauan berkala terhadap penggunaan dana; dan

(i) Tindakan tegas terhadap mana-mana pihak yang menyalahgunakan peruntukan
tersebut.

Pihak pengurusan juga dikehendaki untuk mengemukakan pelan tindakan masa depan
mereka untuk menangani masalah yang dihadapi.

Langkah ini penting untuk mengekalkan integriti pentadbiran, mengelakkan salah guna atau
pembaziran sumber awam serta membantu menangani masalah kewangan yang sekian
lama dihadapi oleh skim-skim strata tersebut.

Datuk Bandar,

Di samping itu, saya juga ingin mencadangkan agar Jabatan Pesuruhjaya Bangunan (COB)
MBPP mengadakan dialog dan pertemuan berkala bersama JMB, MC dan syarikat
pengurusan hartanah. Usaha ini akan membolehkan isu-isu teknikal dan pentadbiran
dikenalpasti lebih awal dan penyelesaian dapat dicapai secara kolektif sebelum ia menjadi
satu krisis.

Sebagai penutup, cadangan penubuhan ‘Dana Khas Strata MBPP’ ini adalah satu langkah
strategik yang bukan sahaja akan membantu menyelesaikan isu penyelenggaraan
bangunan strata, malah akan meningkatkan kesejahteraan penghuni, mengurangkan beban
pentadbiran JMB dan MC dan menjadikan Pulau Pinang sebuah bandaraya yang lebih
mesra, selamat dan lestari.

Justeru itu, saya menyeru agar MBPP meneliti mempertimbang dan merealisasikan
pelaksanaan cadangan ini demi kesejahteraan komuniti strata dan rakyat Pulau Pinang.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK ALAN LIM WEI LUN
DI MESYUARAT BIASA MAJLIS BILANGAN 09 TAHUN 2025
YANG DIADAKAN PADA 29 SEPTEMBER 2025

Saya ingin mengucapkan terima kasih kepada Ahli Majlis Encik Alan Lim Wei Lun di atas
pandangan dan pemerhatian yang telah dibangkitkan di dalam ucapan penangguhan beliau.
Justeru, sukacita disampaikan ulasan kepada perkara yang disentuh oleh beliau seperti
berikut:

Majlis Bandaraya Pulau Pinang (MBPP) amat memahami isu serta cabaran yang dihadapi
oleh skim-skim strata kos rendah dan kos sederhana rendah khususnya bagi projek-projek
lama yang sering berdepan dengan kekangan kewangan serta masalah penyelenggaraan.
Keprihatinan MBPP dalam membantu komuniti strata adalah selaras dengan Dasar
Kelestarian MBPP yang menzahirkan komitmen terhadap Matlamat Pembangunan Mampan
(SDG 2030) Pelan Induk Majlis Bandaraya Pulau Pinang serta agenda ESG.

Akta Pengurusan Strata 2013 (Akta 757) memperuntukkan kewajipan bagi setiap skim strata
untuk menubuhkan dua (2) akaun utama iaitu Akaun Penyelenggaraan (Seksyen 23 dan 50)
bagi menampung perbelanjaan harian seperti perkhidmatan kebersihan, keselamatan, utiliti,
kerja mengecat bangunan serta penyelenggaraan rutin harta bersama dan Akaun Kumpulan
Wang Penjelas (Sinking Fund) (Seksyen 24 dan 51) yang digunakan untuk membiayai kerja-
kerja pembaikan berskala besar seperti penggantian lif, kerja kalis air, baik pulih bumbung
serta kemudahan lain yang memerlukan kos tinggi. Selain daripada dua (2) caj yang
diwajibkan di bawah Akta Pengurusan Strata 2013 (Akta 757), terdapat beberapa inisiatif
bantuan yang disediakan oleh Kerajaan Persekutuan dan Kerajaan Negeri Pulau Pinang
iaitu Tabung Penyelenggaraan Maksima 80 Pulau Pinang (TPM80PP) di bawah Lembaga
Perumahan Negeri Pulau Pinang (LPNPP) yang menampung perbelanjaan sehingga 80%
daripada kos keseluruhan projek dan Tabung Penyelenggaraan Perumahan Malaysia
(TPPM) di bawah Kementerian Perumahan dan Kerajaan Tempatan (KPKT) yang
menyediakan bantuan kewangan penuh bagi projek strata kos rendah dan sederhana
rendah. Di samping itu, program PRIHATIN turut merupakan antara inisiatif yang disediakan
melibatkan Perbadanan Bekalan Air Pulau Pinang Sdn. Bhd. (PBAPP), LPNPP dan Pihak
Berkuasa Tempatan (PBT) bagi melaksanakan kerja-kerja pembaikan infrastruktur air.

Walau bagaimanapun, MBPP berpandangan bahawa sebelum inisiatif baharu seperti ini
dilaksanakan satu kajian menyeluruh perlu dijalankan bagi menetapkan syarat kelayakan
penerima, proses permohonan yang telus, mekanisme bayaran balik serta kaedah
pemantauan dan audit yang berkesan. Hasil kajian ini akan diteliti bersama jabatan teknikal
dalaman bagi menilai keperluan teknikal, perundangan dan implikasi kewangan supaya
penubuhan Dana Khas Strata MBPP benar-benar memberi manfaat kepada skim strata
yang memerlukan serta memperkukuh imej bandar raya sebagai mesra, selamat dan lestari.
Di samping itu, garis panduan mengenai tujuan serta penggunaan dana/tabung tersebut
perlu dinyatakan dengan jelas bagi memastikan ketelusan dan keberkesanan
pelaksanaannya.

Sekian, terima kasih.

(SrCH G CHEE HONG)
SETIAUSAHA BANDARAYA
MAJLIS BANDARAYA PULAU PINANG

BERTARIKH :'23 - Oktober 2025
JwpUpAm/cob/pp/pj/pb/ppku/ptku




Ucapan Penangguhan Oleh Ahli majlis Encik Shahul Hameed bin M.K. Mohamed Ishack
Di Mesyuarat Biasa Maijlis Bilangan 09 Tahun 2025 Pada 29 September 2025

Salam Datuk Bandar,

Tuan Setiausaha Bandaraya,

Ahli majlis-Ahli majlis,

Ketua-ketua Jabatan.

Salam Malaysia Madani, Salam Penang 2030.
Hadirin yang saya hormati,

Pulau Pinang atau lebih dikenali sebagai Pulau Mutiara sememangnya terkenal sebagai
sebuah negeri berbilang kaum dengan warisan budaya yang dihormati. Seiring dengan
pertambahan pelancong ke negeri ini, Pihak Berkuasa Tempatan bersama Majlis Bandaraya
Pulau Pinang sentiasa berusaha memperkukuh imej dan reputasi negeri kita.

Melalui pelbagai langkah strategik, MBPP telah merangka agenda serta pelan
pembangunan bandar metropolitan dengan aspirasi menjadikan Pulau Pinang sebuah
bandar bertaraf lima bintang, berdaya saing dan dikenali di persada dunia.

Isu-isu utama telah dikenal pasti untuk membina kesedaran masyarakat agar terus
berpandangan jauh ke hadapan, di samping memupuk rasa bertanggungjawab dan
keharmonian bersama. Transformasi minda perlu dipupuk dalam jiwa setiap warga supaya
dapat dipersatukan ke arah kemajuan yang mampan.

Datuk Bandar,

Strategi utama yang diberi tumpuan adalah usaha menarik lebih ramai pelancong dan
pelaburan asing. MBPP juga telah memperkenalkan inisiatif diversifikasi dengan membuka
peluang pekerjaan, memperluas ruang keusahawanan serta membangunkan usahasama
perniagaan sebagai platform perkongsian idea, penambahan mutu baik dalam jaringan
perniagaan antarabangsa.

Selain itu, aspek kebersihan dan kesihatan masyarakat turut menjadi keutamaan.
Infrastruktur awam dipertingkatkan dengan sistem pengangkutan lestari seperti LRT, BRT
dan DRT bagi mengurangkan kesesakan jalan raya serta menghubungkan bandar dengan
luar bandar. MBPP juga giat menaik taraf pasar kompleks dan tapak penjaja agar lebih
bersih, teratur dan memberi keselesaan kepada masyarakat, mesra penjaja dan pelanggan.

Dalam aspek perumahan, Kerajaan Negeri sedang giat membangunkan skim perumahan
rakyat yang inklusif, mencukupi serta disokong dengan utiliti yang mampan. Negeri ini juga
terus melangkah ke arah ekonomi masa hadapan dengan pembangunan tanah industri,
memberi fokus kepada industri kecil dan sederhana, penyelidikan, pembangunan serta
inovasi yang dipacu Revolusi Industri 4.0 (IR 4.0).

Pulau Pinang kekal sebagai destinasi pelancongan utama. Usaha promosi kawasan
warisan seperti pelabuhan akan diperkukuhkan, di samping memajukan Padang Kota
sebagai pusat rekreasi rakyat dan pelancong. Bukit Bendera diperkasa sebagai destinasi
eko-pelancongan bertaraf dunia, manakala projek kereta kabel di Kebun Bunga bakal
menjadi tarikan baharu. Pantai Batu Feringgi akan terus menjadi destinasi eksklusif dengan
keindahan persisiran pantai yang bersih diperkukuhkan indah bersama hotel-hotel bertaraf
lima bintang. Lapangan Terbang Antarabangsa Pulau Pinang bakal diiktiraf sebagai
lapangan terbang antarabangsa kelas dunia atas kapasiti penerima pelancongan.

Akhir sekali, Pulau Pinang akan terus menuju ke arah sebuah bandar yang berintegrasi
dengan landskap tersusun, mesra pejalan kaki dan berkonsepkan kehijauan agar bandar ini
kekal lestari.

Pulau Pinang harmoni bersama Malaysia Madani, Rakyat Disantuni.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK SHAHUL HAMEED BIN M.K. MOHAMED ISHACK
DI MESYUARAT BIASA MAJLIS BILANGAN 09 TAHUN 2025
YANG DIADAKAN PADA 29 SEPTEMBER 2025

Saya ingin mengucapkan terima kasih kepada Ahli Majlis Encik Shahul Hameed bin M.K.
Mohamed Ishack di atas pandangan dan pemerhatian yang telah dibangkitkan di dalam
ucapan penangguhan beliau. Justeru, sukacita disampaikan ulasan kepada perkara yang
disentuh oleh beliau seperti berikut:

Majlis Bandaraya Pulau Pinang (MBPP) bersama pelbagai agensi Kerajaan dan bukan
Kerajaan telah melaksanakan pelbagai inisiatif di bawah North Seafront Masterplan Initiative
dan East Seafront Masterplan Initiative bagi memperkukuh kedudukan Tapak Warisan Dunia
UNESCO George Town serta mempergiat promosi kawasan warisan khususnya di sekitar
Jalan Padang Kota Lama yang termasuk dalam Rancangan Kawasan Khas (RKK) Tapak
Warisan Dunia UNESCO George Town (TWDGT) yang telah diwartakan pada 1 September
2016. Antara projek utama yang dilaksanakan termasuk projek George Town Esplanade,
yang telah menerima Anugerah Emas (Gold Award) bagi kategori Heritage and
Conservation Award dalam MIP Planning Excellence Awards bertujuan melindungi serta
menambah baik kemudahan awam di sepanjang kawasan pinggir laut selaras dengan pelan
pembangunan tersebut di samping memperkaya ruang awam bandar dengan
menitikberatkan aspek keselamatan, keselesaan dan keterangkuman, memelihara mercu
tanda bersejarah serta memperkukuh hubungan komuniti di George Town. Selain itu,
kawasan berhampiran seperti di sekitar Lebuh Pantai, Pesara Claiment dan Pengkalan Weld
yang dikenal pasti dalam RKK TWDGT sebagai sebahagian daripada East Seafront
Masterplan Initiative sedang dinaik taraf melalui pelaksanaan Penang Nature-Based Climate
Adaptation Programme (PNBCAP) yang melibatkan penanaman pokok berkanopi dan
pembinaan taman poket bagi memperindah imej bandar serta meningkatkan daya tarikan
pelancong ke kawasan warisan. Di samping itu, pelaksanaan projek blue-green corridor di
sepanjang Jalan Padang Kota Lama akan dipertingkatkan bagi menyediakan kemudahan
awam yang lebih mesra komuniti dan lestari, manakala bangunan Dewan Bandaraya serta
Pusat Bayaran Setempat di kawasan tersebut turut termasuk dalam perancangan untuk
dinaik taraf bagi meningkatkan keselesaan pengguna serta memperkukuh imej bandar
berteraskan warisan dan kelestarian. MBPP kekal komited memperkukuh usaha
pemuliharaan serta pembangunan mampan di TWDGT agar identiti dan nilai sejarah George
Town terus terpelihara serta menjadi kebanggaan rakyat Pulau Pinang.

MBPP juga sentiasa berusaha memastikan perkhidmatan terbaik diberikan kepada
penduduk di negeri ini khususnya dalam aspek penjagaan kebersihan dan kesihatan awam.
Bagi tujuan tersebut, pelbagai aktiviti kawalan demam denggi serta pengurusan makhluk
perosak giat dilaksanakan. Usaha ini turut diperkukuh melalui kerjasama rapat dengan
Jabatan Kesihatan Negeri Pulau Pinang bagi mempertingkat kesejahteraan komuniti dan
memastikan persekitaran yang bersih serta selamat.

Selain itu, MBPP turut melaksanakan kerja-kerja penyelenggaraan dan penambahbaikan
kemudahan awam bagi memastikan keselesaan penduduk serta memberikan kemudahan
kepada para pelancong yang berkunjung ke negeri ini. Usaha berterusan ini menyokong
agenda MBPP dalam memperkukuh imej negeri sebagai destinasi pelancongan yang bersih,
menarik dan selamat.

Dalam aspek mobiliti, projek pembinaan Sistem Transit Aliran Ringan (LRT) yang sedang
dilaksanakan oleh Kerajaan Negeri Pulau Pinang bertujuan meningkatkan kemudahan
pengangkutan awam, mempertingkat mobiliti rakyat serta mengurangkan kesesakan lalu
lintas di bahagian pulau.

Selain itu, kemudahan pengangkutan Rapid On-Demand yang lebih fleksibel dan responsif
turut disediakan oleh Rapid Penang bagi memenuhi permintaan pengguna khususnya di
kawasan yang mempunyai liputan pengangkutan awam terhad.

Seiring dengan pertumbuhan bandar serta kedudukan Pulau Pinang sebagai destinasi
pelancongan utama negara, keperluan terhadap penyediaan ruang hijau dan landskap yang
menarik menjadi semakin penting. Sehingga kini, sebanyak sembilan puluh lapan (98) lokasi
landskap di jalan-jalan utama telah ditanam dengan pelbagai jenis tumbuh-tumbuhan bagi
memastikan keindahan dan kehijauan landskap bandar kekal terpelihara. Usaha ini akan
diteruskan secara berterusan melalui pelaksanaan program memperindah sekurang-
kurangnya lima (5) lokasi landskap baharu setiap tahun sebagai sebahagian daripada
komitmen MBPP memperkukuh imej bandar yang lestari, hijau dan sejahtera.

Sekian, terima kasih.

(Sr CHEONG CHEE HONG)
SETIAUSAHA BANDARAYA
MAJLIS BANDARAYA PULAU PINANG

BERTARIKH :®2 Oktober 2025
JwpUpAm/pj/pb//ppk/plk/pw/ppku/ptku

Ucapan Penangguhan Oleh Ahli majlis Encik Shahul Hameed bin M.K. Mohamed Ishack
Di Mesyuarat Biasa Majlis Bilangan 10 Tahun 2025 Pada 24 Oktober 2025

Salam Datuk Bandar,

Yang Berusaha Tuan Setiausaha Bandaraya,
Ahli majlis-Ahli majlis,

Ketua-ketua Jabatan,

Hadirin yang saya hormati,

Pulau Pinang giat membangun dalam sektor pembangunan, perkhidmatan, perindustrian
dan pelancongan. Malaysia sebagai peneraju global dalam industri makanan halal dan
Pulau Pinang negeri yang pertama menjadi peneraju industri makanan halal melalui
penubuhan Majlis Pembangunan Industri Halal Pulau Pinang (MPIHPP).  Melalui
penyelidikan dan pelaksanaan inisiatif ini, diharapkan Majlis Bandaraya Pulau Pinang
(MBPP) sentiasa komited demi kemajuan ekonomi negeri dan negara.

Datuk Bandair,

Tidak dapat dinafikan bahawa keperluan tenaga kerja asing semakin meningkat disebabkan
oleh kurangnya minat warga tempatan untuk bekerja dalam bidang tersebut. Keperluan
pekerja asing amat penting dalam sektor pembangunan/perkilangan dan perkhidmatan dan
dapat dilihat dengan jelas sekali dalam pelaksanaan projek-projek besar seperti Light Rail
Transit (LRT), Silicon Island dan kerja-kerja pembersihan di sekitar Pulau Pinang. Walau
bagaimanapun, masalah pekerja asing boleh diatasi dengan penguatkuasaan Akta
Imigresen 1959/63 Seksyen 35 yang memperuntukkan kawalan terhadap warga asing yang
masuk dan keluar di negara ini. Di bawah Akta 155, rujukan Rang Undang-Undang
Berparlimen di mana individu yang melanggar peraturan boleh dikenakan denda atau
hukuman penjara, demi menjamin keselamatan serta kedaulatan negara.

Undang-Undang Kecil Majlis Bandaraya Pulau Pinang (MBPP) juga berperanan bagi
penguatkuasaan terhadap astaka/gerai-gerai Majlis yang melarang menggaji tenaga pekerja
asing tanpa izin. Mohon Majlis memperkenalkan sistem layan diri yang mesra pengguna
bagi mengurangkan kebergantungan terhadap tenaga pekerja asing tanpa izin serta
mengelakkan pelanggan berurusan terus dengan peniaga atau pekerja asing yang tidak
sah. Contohnya outlet seperti KFC, McDonald, Domino’s Pizza, Pizza Hut dan Penang
Boleh.

Datuk Bandar,
Masalah sosial urbanisasi, peningkatan kadar pembangunan bandar, pertumbuhan populasi
rakyat dan aktiviti-aktiviti ekonomi di bandar dari segi demografi menyebabkan kesesakan

trafik yang ketara di waktu puncak dan di musim cuti kerana limpahan pelancong ke negeri
Pulau Pinang yang indah, hijau, bersih dan harmoni.

Sebagai justifikasi untuk mengurangkan kesesakan di bandar, adalah penting untuk
memindahkan tapak penjaja statik sementara ke kawasan penempatan semula. Selain itu,
sebarang pembangunan baharu yang berpotensi di bandar mesti dirancang dan
dilaksanakan dengan lebih teliti.

Pulau Pinang sedang bergerak ke arah status Bandar Pintar (Smart City) melalui
transformasi hijau ke arah kelestarian. Inisiatif ini merangkumi penggunaan teknologi untuk
pengurangan karbon dan peningkatan kualiti alam sekitar. Contohnya, Virtual Island of
Penang dapat membantuk MBPP mengatasi masalah ekosistem urbanisasi melalui
teknologi digital untuk mengesan kawasan-kawasan kesesakan trafik, kemalangan,
menjalankan kajian cuaca harian dan mengesan kawasan bencana alam seperti banijir,
pokok tumbang, kemalangan dan tanah runtuh. Namun, masalah seperti longkang
tersumbat menyebabkan air longkang berbau busuk dan tikus bermaharajalela membina
terowong menyebabkan wujudnya lubang benam (sinkhole) perlu ditangani dengan segera
bagi merealisasikan visi dan misi bersih serta kehijauan Pulau Pinang seperti ungkapan
dunia moden, “dunia kini di hujung jari anda”. Bukan di tangan lagi.

Datuk Bandar,

Syabas dah tahniah kepada semua Ahli majlis bersama jabatan Majlis. Inisiatif dapat
menjayakan program pendidikan awam Maijlis seperti ‘No Single Use Plastic’, ‘No Plastic
Straw’ dan ‘No Plastic Bag’. ‘Bring Your Own Container (BYOC) bertujuan untuk
menyelamatkan bumi kita yang disayangi daripada tercemar.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK SHAHUL HAMEED BIN M.K. MOHAMED ISHACK
DI MESYUARAT BIASA MAJLIS BILANGAN 10 TAHUN 2025
YANG DIADAKAN PADA 24 OKTOBER 2025

Saya ingin mengucapkan terima kasih kepada Ahli Majlis Encik Shahul Hameed bin M.K.
Mohamed Ishack di atas pandangan dan pemerhatian yang telah dibangkitkan di dalam
ucapan penangguhan beliau. Justeru, sukacita disampaikan ulasan kepada perkara yang
disentuh oleh beliau seperti berikut:

Setakat ini, Undang-Undang Kecil Majlis seperti Undang-Undang Kecil Penjaja-Penjaja 1979,
Undang-Undang Kecil (Tred, Perniagaan & Perindustrian) MPPP 1991 dan Undang-Undang
Kecil (Establisymen Makanan) MPPP 1991 boleh digunakan bagi tujuan penguatkuasaan
terhadap astaka/gerai-gerai MBPP. Di samping itu, MBPP boleh menetapkan syarat yang
menghalang kebergantungan terhadap tenaga pekerja asing tanpa izin di dalam syarat
lesen sepertimana yang dikehendaki oleh MBPP.

Di samping itu, MBPP sentiasa memastikan semua kontraktor pembersihan termasuk
kontrak pungutan sampah, pembersihan jalan dan parit serta kontrak pantai dan laut
mematuhi sepenuhnya peruntukan di bawah Akta Imigresen 1959/1963 dan undang-undang
lain yang berkaitan terutamanya dari aspek keselamatan awam, kesihatan serta undang-
undang jalan raya. Walau bagaimanapun, MBPP tidak mempunyai kuasa langsung di bawah
undang-undang imigresen, jalan raya atau jenayah, namun sentiasa memberikan kerjasama
kepada agensi-agensi penguatkuasaan yang berkaitan seperti Jabatan Pengangkutan Jalan
(JPJ), Polis Diraja Malaysia (PDRM) dan Jabatan Imigresen Malaysia (JIM). Selain itu,
MBPP turut mengambil tindakan dengan mengeluarkan Liquidated Ascertained Damages
(LAD) atau mengarahkan penamatan perkhidmatan pekerja asing yang terlibat sekiranya
didapati melanggar mana-mana undang-undang yang berkuat kuasa selaras dengan klausa
yang diperuntukkan dalam Kontrak Perjanjian antara MBPP dan kontraktor. MBPP
mengambil serius aduan berkaitan masalah longkang tersumbat dan bau busuk di kawasan
pentadbiran MBPP dan bagi memastikan kebersihan dan aliran air yang lancar, kerja-kerja
pembersihan parit dijalankan secara manual setiap hari bagi jalan-jalan utama serta parit
yang mempunyai masalah struktur. Bagi kawasan perumahan, pembersihan longkang
dilaksanakan sekurang-kurangnya tiga (3) kali seminggu. Selain itu, kerja-kerja pembersihan
dengan menggunakan jentera secara intensif turut dilaksanakan mengikut jadual yang telah
ditetapkan bagi memastikan keberkesanan dan kebersihan sistem perparitan secara
menyeluruh.

MBPP telah menjadikan kawasan bandar sebagai sebuah Bandar Pintar (Smart City)
melalui transformasi hijau dengan melaksanakan pelbagai inisiatif berasaskan teknologi
hijau termasuk penggunaan teknologi satelit untuk mengesan tahap kesihatan pokok-pokok
sebagai langkah memacu agenda hijau bandar. Untuk itu, peruntukan sebanyak RM1 juta
telah disediakan bagi melaksanakan imbasan kesihatan pokok dengan menggunakan satelit
yang berfungsi memberikan amaran awal terhadap keadaan kesihatan pokok-pokok di
bawah seliaan MBPP khususnya di kawasan bandar. Di samping itu, MBPP turut
memperuntukkan sebanyak RM1.5 juta pada tahun 2026 bagi melaksanakan kerja-kerja
inventori pokok dengan menggunakan teknologi LIDAR dan menganalisis maklumat tersebut
melalui 4D ‘Digital Twin’ bagi seluruh kawasan pentadbiran MBPP. Inisiatif-inisiatif ini adalah
selaras dengan matlamat MBPP dalam merealisasikan pengurusan Bandar Pintar melalui
penggunaan penyelesaian teknologi inovatif bagi meningkatkan kecekapan pengurusan,
penyelenggaraan serta keselamatan pokok-pokok di bawah tanggungjawab MBPP.

MBPP sentiasa melaksanakan aktiviti kawalan tikus secara berkala dan berterusan di
kawasan persekitaran premis komersial, taman-taman perumahan berdensiti tinggi, pasar
awam, kompleks makanan, tempat-tempat awam serta lokasi yang menerima aduan.
Langkah-langkah kawalan yang diambil merangkumi penghapusan sarang dan tempat
perlindungan tikus serta pemusnahan tikus melalui kaedah mekanikal dan pengumpanan
racun kimia. Selain itu, strategi penggiliran penggunaan jenis racun tikus turut dilaksanakan
bagi memastikan tindakan kawalan yang dijalankan adalah lebih berkesan dan menyeluruh.

Cadangan bagi memperkenalkan pelaksanaan sistem layan diri di astaka/gerai MBPP akan
dibincangkan dengan lebih teliti dalam Mesyuarat Panel Temuduga & Hal Ehwal Perniagaan
Kecil untuk pertimbangan serta pelaksanaan kepada pemegang lesen yang berkenaan.
Pada masa ini, semua tapak penjaja di atas jalan sedia ada tidak lagi dibuka bagi pengisian
baharu. Ini kerana MBPP sedang melaksanakan program penempatan semula penjaja di
atas jalan secara berperingkat bagi mengatasi isu kesesakan, halangan serta kebersihan di
kawasan terlibat.

Virtual Island of Penang (VIP) merupakan platform yang dibangunkan oleh MBPP bagi
menyelaras dan menyatukan pelbagai saluran data dalaman serta luaran ke dalam satu
sistem bersepadu. Platform ini boleh diakses melalui laman sesawang rasmi
www.vip.mbpp.gov.my. Pembangunan VIP adalah selaras dengan Inisiatif Bandar Pintar
(Smart City) yang digariskan oleh Kementerian Perumahan dan Kerajaan Tempatan (KPKT)
melalui PLANMalaysia bagi menyokong aspirasi transformasi digital serta meningkatkan
kecekapan perkhidmatan bandar. Secara keseluruhan, projek dan modul di bawah VIP
dibangunkan berdasarkan tujuh (7) domain utama Bandar Pintar yang meliputi Smart
Governance, Smart Environment, Smart Economy, Smart Mobility, Smart People, Smart
Living dan Smart Digital.

Kesesakan lalu lintas pada waktu puncak serta semasa musim cuti persekolahan
memerlukan tindakan segera bagi memastikan kelancaran pergerakan trafik. Sehubungan
itu, MBPP telah memperkenalkan Zon Larangan Berhenti di beberapa jalan utama di
kawasan bandar George Town seperti di Jalan Macalister, Jalan Burma, Pengkalan Weld,
Jalan Masjid Kapitan Keling dan Jalan Jelutong. Pelaksanaan Zon Larangan Berhenti
merangkumi lima (5) bahagian jalan utama seperti di sebahagian Jalan Jelutong dari Jalan
Ahmad Nor ke Jalan Bukit Dumbar, sebahagian Jalan Burma dari Jalan Cantonment ke
Jalan Jones, sebahagian Jalan Macalister dari Jalan Anson ke Jalan Penang, sebahagian
Pengkalan Weld dari Gat Lebuh Melayu ke Gat Lebuh Chulia dan sebahagian Jalan Masjid
Kapitan Keling dari Lebuh Bishop ke Lebuh Chulia. Di samping itu, tindakan
penguatkuasaan turut diambil terhadap kenderaan yang gagal mematuhi arahan lalu lintas
termasuk kenderaan yang berhenti atau diletakkan di tepi jalan di kawasan berkenaan. Hasil
pemantauan selepas pelaksanaan Zon Larangan Berhenti menunjukkan bahawa tahap
kesesakan lalu lintas dapat dikurangkan khususnya pada waktu puncak sekaligus
menyebabkan aliran trafik di kawasan terlibat kini lebih teratur dan lancar.

Selain itu, MBPP turut menaiktaraf sebahagian sistem CCTV yang dilengkapi dengan
program analitik video seperti pengiraan bilangan kenderaan dan pengecaman nombor plat
bagi mengumpul data yang boleh digunakan untuk tujuan kajian trafik pada masa hadapan.
Sistem CCTV tersebut juga mampu mengesan peletakan kenderaan secara haram,
kemalangan jalan raya serta kesesakan lalu lintas supaya tindakan awal boleh diambil oleh
MBPP dan pihak polis. Di samping itu, MBPP turut menaiktaraf sebahagian sistem lampu
isyarat supaya tempoh kitarannya dapat diselaraskan secara automatik bagi melancarkan

aliran lalu lintas.

Sekian, terima kasih.

(Sr CHEONG CHEE HONG)
SETIAUSAHA BANDARAYA
MAJLIS BANDARAYA PULAU PINANG

BERTARIKH : 'F November 2025
JwpUpAm/ppp/pl/pulprp/pj/ppk/plk/ppkk/ppku/ptku




Ucapan Penangguhan Oleh Ahli majlis Encik Benji Ang Ming Quan
Di Mesyuarat Biasa Majlis Bilangan 12 Tahun 2025 Pada 22 Disember 2025

Salam Sejahtera, Salam Malaysia Madani dan Salam Penang2030.

YBhg. Dato' Ir. Rajendran P. Anthony
Datuk Bandar, Majlis Bandaraya Pulau Pinang,

Yang Berusaha Sr Cheong Chee Hong
Setiausaha Bandaraya, Majlis Bandaraya Pulau Pinang,

Ahli majlis-Ahli majlis yang saya hormati,
Ketua-ketua Jabatan,
Wakil media serta hadirin sekalian.

Terima kasih Datuk Bandar atas ruang yang diberikan kepada saya untuk membangkitkan
satu perkara dasar yang memerlukan ketegasan Majlis, khususnya berkaitan dengan
pengurusan sisa makanan dalam sektor industri yang saya lihat masih belum ditangani
secara struktur dan menyeluruh.

Datuk Bandar,

Sektor industri makanan, kompleks membeli-belah dan restoran francais merupakan
penjana sisa makanan terbesar di kawasan pentadbiran MBPP. Namun, sehingga hari ini,
sebahagian besar sisa makanan ini masih dihantar terus ke tapak pelupusan tanpa
sebarang pengasingan atau rawatan awal.

Ini bukan lagi isu kebersihan harian atau penguatkuasaan rutin. Ini adalah isu struktur dasar
bandar. Selagi sektor industri dibenarkan mengurus sisa makanan sebagai sisa biasa,
selagi itulah tekanan terhadap tapak pelupusan akan terus meningkat dan kos pengurusan
sisa bandar akan terus membebankan Majlis.

Sehubungan itu, saya mencadangkan supaya inisiatif kompos sisa makanan dilaksanakan
secara berfokus kepada sektor industri dan diangkat sebagai salah satu pendekatan
strategik MBPP dalam mengurangkan sisa ke tapak pelupusan.

Kompos sisa makanan di peringkat industri bukan sahaja mampu mengurangkan jumlah
sisa secara signifikan, menghasilkan baja organik untuk kegunaan landskap bandar dan
projek hijau, malah mewujudkan rantaian ekonomi hijau yang mampan.

Namun yang lebih penting, ia menghantar mesej yang jelas bahawa industri mesti
bertanggungjawab terhadap sisa yang mereka hasilkan.

Sebagai Pengerusi Jawatankuasa Kecil Pendidikan Awam MBPP, saya ingin menegaskan
bahawa inisiatif ini bukan sekadar pelaksanaan teknikal tetapi satu alat Pendidikan awam
yang berkesan, khususnya kepada pengusaha industri dan pekerja sector makanan untuk
mengubah minda dari ‘buang’ kepada ‘urus’.

Datuk Bandar,

Jika kita tidak benar-benar serius dalam mengubah landskap pengurusan sisa bandar, maka
dasar MBPP tidak boleh bergantung kepada pendekatan sukarela semata-mata,
terutamanya bagi sektor industri berskala besar.

Oleh itu, saya mencadangkan dengan lebih tegas supaya pengurusan sisa makanan melalui
kompos dijadikan salah satu syarat pembaharuan lesen perniagaan MBPP, khususnya bagi
kompleks membeli-belah, restoran francais, kilang pemprosesan makanan dan industri
berkaitan makanan dan minuman.

Langkah ini bukan bertujuan untuk menghukum, tetapi mendidik melalui peraturan dan
memastikan keadilan kepada pihak yang telah mengamalkan pengurusan sisa secara
bertanggungjawab.

Sebagai contoh, Pavilion Bukit Jalil telah melaksanakan sistem pengasingan sisa makanan
dan pengkomposan dengan Kerjasama pengendali premis makanan di dalam kompleks
tersebut. Model ini membuktikan bahawa pengurusan sisa makanan di peringkat industri
boleh dilaksanakan secara praktikal, berkesan dan sistematik apabila terdapat keperluan
dasar yang jelas.

Pulau Pinang seharusnya melangkah lebih ke hadapan dan menjadi peneraju kepada
‘standard’ baharu ini.

Datuk Bandar,

Selain sisa makanan, minyak masak terpakai juga merupakan isu kritikal yang sering
dipandang ringan, khususnya dalam sector makanan sementara dan bermusim.

Bagi tahun 2025 peringkat Pulau Pinang, saya mencadangkan supaya kutipan minyak
masak terpakai diwajibkan bermula di bazaar bermusim dan bazaar perayaan. Antaranya,
Pasar Ramadan, Bazaar Perayaan Kew Ong Ya dan Bazaar Hari Deepavali.

Bazaar-bazaar ini merupakan sector berisiko tinggi dari segi pembuangan minyak secara
tidak terkawal. Jika MBPP gagal bertindak di peringkat ini, maka kita sebenarnya gagal
melaksanakan pendidikan awam di lokasi yang memerlukan.

Pelaksanaan boleh dimulakan dengan penyediaan tong minyak khas, kerjasama dengan
pengumpul minyak berlesen dan syarat pematuhan sebagai sebahagian kelulusan permit
bazaar.

Minyak masak terpakai yang dikumpulkan boleh diproses semula untuk menghasilkan
biodiesel dan produk kitar semula, sekaligus mengurangkan pencemaran dan kos
penyelenggaraan sistem perparitan bandar.

Datuk Bandar,
Semua dasar ini hanya akan berkesan jika disokong oleh pendidikan awam yang konsisten,
tegas dan berterusan. Pendidikan mesti disepadukan dengan syarat lessen, proses

kelulusan permit dan penguatkuasaan berperingkat.

Jawatankuasa Kecil Pendidikan Awam MBPP bersedia bekerjasama dengan Jabatan
Pelesenan, Jabatan Kesihatan Persekitaran serta Jabatan Perkhidmatan Perbandaran untuk
membangunkan modul Pendidikan industry, garis panduan pematuhan dan kempen
kesedaran yang bersifat praktikal bukan kosmetik.

Datuk Bandar,

Pengurusan sisa mencerminkan keupayaan sesebuah bandar membuat keputusan yang
berani. Jika Pulau Pinang benar-benar komited terhadap Penang2030, maka kita mesti
berani menetapkan ‘standard’ yang lebih tinggi.

Dalam masa terdekat, hari ini menjadi antara detik terakhir saya berdiri di sini sebagai Ahli
majlis MBPP selepas hampir dua tahun berkhidmat. Sepanjang tempoh ini, saya belajar
bahawa jawatan ini bukan sekadar satu lantikan tetapi satu amanah yang besar.

Akhir kata, saya mengucapkan terima kasih kepada pihak Majlis kerana memberi saya
peluang untuk menyampaikan ucapan ini. Sekiranya ada khilaf atau kekurangan sepanjang
tempoh perkhidmatan saya, saya memohon kemaafan. Semoga kita ditemukan lagi pada
masa depan. Saya mendoakan agar MBPP terus memimpin dan terus berkhidmat.

Terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK BENJI ANG MING QUAN
DI MESYUARAT BIASA MAJLIS BILANGAN 12 TAHUN 2025
YANG DIADAKAN PADA 22 DISEMBER 2025

Saya ingin mengucapkan terima kasih kepada Ahli Majlis Encik Benji Ang Ming Quan di atas
pandangan dan pemerhatian yang telah dibangkitkan di dalam ucapan penangguhan beliau.
Justeru, sukacita disampaikan ulasan kepada perkara yang disentuh oleh beliau seperti
berikut:

Cadangan pengurusan sisa makanan melalui kaedah kompos sebagai salah satu syarat
pembaharuan lesen perniagaan MBPP akan dibincangkan secara terperinci di peringkat
Mesyuarat Jawatankuasa Kecil Unit Tred, Industri & Establisymen Makanan (TIEM). TIEM.
Perbincangan ini bertujuan memperhalusi tatacara pelaksanaan yang berkesan supaya
penetapan syarat tersebut bukan sekadar memenuhi keperluan pematuhan tetapi juga
benar-benar mencapai objektif pengurusan sisa makanan yang mampan. Sehubungan itu,
kerjasama bersama agensi berkaitan serta jabatan dalaman MBPP termasuk Jabatan
Perkhidmatan Perbandaran akan dipertimbangkan bagi memastikan pelaksanaan yang lebih
menyeluruh dan berkesan.

Bagi cadangan mewajibkan kutipan minyak masak terpakai di bazaar bermusim dan bazaar
perayaan, Jabatan Pelesenan akan menyelaras pelaksanaan cadangan ini secara
berperingkat bermula pada tahun 2026 yang melibatkan bazaar seperti Pasar Ramadan,
Bazaar Perayaan Kew Ong Ya dan Bazaar Hari Deepavali.

Sekian, terima kasih.

(Sr CHEONG| CHEE HONG)
SETIAUSAHA BANDARAYA
MAJLIS BANDARAYA PULAU PINANG

BERTARIKH : 8 Januari 2026
JwpUpAm/pl/ppku/ptku

1/1



Ucapan Penangguhan Oleh Ahli majlis Ts. Hari Krishnan a/l Ramakrishnan
Di Mesyuarat Biasa Maijlis Bilangan 12 Tahun 2025 Pada 22 Disember 2025

YBhg. Dato' Ir. Rajendran P. Anthony,
Datuk Bandar,

Ahli maijlis-Ahli majlis yang dihormati,

Yang Berusaha Sr Cheong Chee Hong,
Setiausaha Bandaraya,

Ketua-Ketua Jabatan,
Rakan-rakan media serta hadirin sekalian.

Selamat Pagi, Salam Sejahtera, Salam MBPP, Salam Penang2030 dan Salam Malaysia
Madani.

Seperti mana kita semua sedia maklum, dalam dunia politik dan perkhidmatan awam, tiada
jawatan yang kekal — ada siang, ada malamnya.

Setelah hampir lapan (8) tahun diberi amanah, tibalah masanya saya menyerahkan tugasan ini
kepada pelapis baharu daripada Parti Keadilan Rakyat untuk terus membawa Maijlis Bandaraya
Pulau Pinang ke arah yang lebih baik.

Saya percaya Pengerusi Keadilan Rakyat Pulau Pinang, YB Dato’ Dr. Mohamad bin Abdul
Hamid, telah mencalonkan Ahli majlis-Ahli majlis yang lebih berwibawa, berdedikasi dan segar
sebagai pengganti demi kebaikan MBPP dan Negeri Pulau Pinang.

Terlebih dahulu, saya ingin merakamkan setinggi-tinggi penghargaan kepada rakan-rakan Ahli
majlis terutamanya Datuk Haji Abdul Razak bin Abdul Rahman, Cik Tan Soo Siang dan Encik
Muhamad Khairul bin Mohd Ali yang sentiasa memberi sokongan dan teguran sepanjang saya
menjalankan amanah ini. Begitu juga kepada Ketua-ketua Jabatan yang tidak pernah jemu
memberi input bernas walaupun kadang-kadang mesyuarat kita agak panjang dan slaid “yang
terakhir” itu bukan betul-betul terakhir bila waktu adanya agenda tambahan.

Datuk Bandar,

Izinkan saya mengimbas sedikit kenangan. Saya masih ingat ketika pernah berbeza
pandangan malah beremosi dengan Tuan Haji Rizuwan bin Salleh berkenaan dengan gerai di
Gelugor. Saya masih ingat tentang perkara itu. Tetapi sejak daripada itu, saya belajar erti
kesabaran daripada beliau dan beliau kekal menjadi pedoman saya hingga hari ini.

Begitu juga Ir. Cheah Chin Kooi, yang sangat cekap dalam isu penyelesaian masalah
infrastruktur dan tidak pernah beritahu tidak untuk apa-apa permasalahan rakyat yang saya
bawa kepada beliau. Tidak lupa juga kepada Pengarah Jawatankuasa saya, TPr. Gs. Mohd.
Bashir bin Sulaiman yang banyak mengajar saya tentang perancangan bandar dan desa ketika
saya memegang amanah sebagai Pengerusi Gantian Jawatankuasa Tetap Perancangan
Pemajuan.

Datuk Bandar,

Saya ini orangnya berterus terang — putih tetap putih, hitam tetap hitam. Mungkin ada yang
terasa, namun itulah kebenaran yang saya pegang dan saya tidak pernah menyimpan dendam.

Saya menyebut perkara ini kerana saya ingin menyentuh itu yang dekat di hati saya — penjaja
kecil.

Datuk Bandar,

Saya bukannya datang daripada keluarga berada. Ketika berumur 10 tahun, emak saya
membuat kuih-kuih goreng. Saya memikul bakul kuih itu dan menjaja dari rumah ke rumah di
Flat Paya Terubong dan menjualnya dengan harga 10 sen sebiji. Hasil jualan biasanya sekitar
RM3 hingga RM4 sehari dan daripada itu, emak saya akan memberi 50 sen untuk duit sekolah.
Waktu itu, nasi lemak cuma 30 sen.

Pada hujung minggu pula, saya akan menjual kaset-kaset lagu keagamaan dengan harga
RM10 di tepi kuil hanya bermeja kecil di tepi jalan.

Jika mengikut takrif hari ini, saya juga pernah menjadi penjaja haram. Namun, daripada hasil
itulah saya mampu bersekolah, menimba ilmu dan akhirnya berdiri di sini pada hari ini.

Datuk Bandar,

Saya bukan mengatakan jangan buat penguatkuasaan. Tetapi saya percaya perbincangan,
penempatan semula dan sokongan berterusan adalah penyelesaian terbaik. Tugas kita tidak
berakhir selepas penempatan semula tetapi membantu mereka menjana semula pendapatan di
lokasi baharu. Jika tidak, rancangan yang baik di atas kertas tidak akan berjaya di lapangan.

Untuk itu, saya menaruh harapan dan kepercayaan bahawa Cik Tan Soo Siang adalah calon
Ahli majlis yang paling sesuai untuk mengurus isu penjaja kecil termasuk melesenkan gerai-
gerai burger secara sistematik dan berkesan bila adanya kes-kes penempatan semula. Perlu
lihat hasil jualan dan kaedah-kaedah promosi gerai penempatan semula agar mereka tidak
kembali menjadi penjaja tepi jalan.

Datuk Bandar,

Sebelum saya menamatkan perkhidmatan, izinkan saya menyampaikan beberapa harapan
terakhir:

1. Kompleks Madani Teluk Kumbar dipercepatkan pembinaannya bersama mini UTC sebelum
2028.

2. Penempatan semula penternak lembu di Pantai Acheh dilaksanakan sepenuhnya pada
tahun 2026.

3. Garis Panduan Baharu Kiosk/Gerai Burger diwujudkan dan direalisasikan pada tahun 2026.

Dan yang terakhir sekali, saya mohon merujuk gambar di skrin. Inilah suasana petang di Balik
Pulau.

Seperti yang saya idamkan dua tahun lalu, taman permainan haruslah untuk kanak-kanak. Hari
ini 80% pengguna taman ini adalah kanak-kanak di bawah 12 tahun. Terima kasih khas kepada
Encik Azizul Fahmi bin Muhamad yang sedikit demi sedikit menambah peralatan permainan
sepanjang dua tahun ini.

Saya mohon agar usaha ini diteruskan dan taman ini dijadikan taman permainan kanak-kanak
yang selamat dengan konsep baharu khas untuk kanak-kanak agar boleh membawa contoh
gajet bukanlah satu-satunya penyelesaian untuk kanak-kanak.

Saya amat berharap hasrat terakhir saya ini mendapat perhatian dan jasa baik Datuk Bandar
dan Tuan Setiausaha Bandaraya.

Akhir kata, saya akhiri ucapan ini dengan pantun:

Satu dua kucing berlari,

Kucing Padang Kota bukan Langkawi,

Tanggal 1 Januari bakal ke matri,

Mohon DB dan SU jangan ‘block’ nombor saya nanti.

Naik beca pusing Feringgi,

Singgah rehat minum kopi pagi,

Ahli majlis berganti datang dan pergi,

Yang tinggal cuma kenangan tersimpan rapi.

Hujan turun di Lebuh Pantai,

Turun tapak basah sampai ke kaki,
Keluar ‘group whatsapp’ gaya tersendiri,
Ampun dan maaf dipohon saya undur diri.
Selamat tinggal dan terus maiju.

Sekian, terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
Ts. HARI KRISHNAN A/L RAMAKRISHNAN
DI MESYUARAT BIASA MAJLIS BILANGAN 12 TAHUN 2025
YANG DIADAKAN PADA 22 DISEMBER 2025

Saya ingin mengucapkan terima kasih kepada Ahli Majlis Ts. Hari Krishnan a/l
Ramakrishnan di atas pandangan dan pemerhatian yang telah dibangkitkan di dalam
ucapan penangguhan beliau. Justeru, sukacita disampaikan ulasan kepada perkara yang
disentuh oleh beliau seperti berikut:

Perancangan dan pelaksanaan garis panduan baharu bagi kiosk atau gerai burger telah
diwujudkan sebagai salah satu usaha MBPP untuk memperkemas operasi perniagaan
makanan di kawasan bandar. Garis panduan ini dijangka dilaksanakan pada tahun 2026 dan
bertujuan memastikan pengoperasian kiosk/gerai burger mematuhi standard keselamatan,
kebersihan serta keselesaan pelanggan. Pelaksanaan inisiatif ini juga selaras dengan
objektif MBPP dalam meningkatkan kualiti perkhidmatan dan estetika bandar.

Sehubungan itu, Jabatan Pelesenan sedang mengambil langkah menyelaras penyediaan
rekabentuk kiosk atau gerai dengan kerjasama Jabatan Kawalan Bangunan bagi
memastikan setiap rekabentuk yang dicadangkan memenuhi spesifikasi yang ditetapkan.

Rekabentuk kiosk atau gerai perlu bersesuaian dengan operasi perniagaan burger termasuk
ruang penyediaan makanan serta sistem pengurusan sisa makanan.

Sekian, terima kasih.

(Sr CHEOQONG CHEE HONG)
SETIAUSAHA BANDARAYA

Ucapan Penangguhan Oleh Ahli majlis Encik Shahul Hameed bin M.K. Mohamed Ishack
Di Mesyuarat Biasa Majlis Bilangan 12 Tahun 2025 Pada 22 Disember 2025

Salam Datuk Bandar,

Yang Berusaha Tuan Setiausaha Bandaraya,
Ahli majlis-Ahli majlis,

Ketua-ketua Jabatan,

Hadirin yang saya hormati,

Garis panduan rasmi MBPP Pihak Majlis Berkuasa Perancang Bandar, Desa & Tempatan
diberi kuasa eksekutif mengawal selia, merancang kemajuan dan penggunaan bermanfaat
kepada rakyat di bawah Akta 172.

Datuk Bandair,

Majlis perlu menetapkan petak zon hijau yang berpotensi untuk pengoperasian tempat inap
persendirian (homestay) dan bersama Penguatkuasa mengenalpasti SOP dalam kawalan
serta membuat kaedah-kaedah dasar (SDG11) yang mampan, definasi yang tetap
penginapan jangka pendek, sederhana, sepanjang hari. Perlunya Garispanduan yang
menyeluruh dan konkrit. Kawasan ‘homestay’ yang boleh diluluskan atau dipertimbangkan
adalah berikut:

1. Kawasan kediaman tetap/kediaman mewah.

2. Kawasan/zon komersial dan pelancongan seperti Teluk Bahang, Batu Feringgi,
Persiaran Gurney adalah pusat pelancongan bertaraf antarabangsa, sebahagian
bandar George Town, Taman Botani dan Penang Hill sebagai ‘homestay’ khas bagi
pelancong warga tempatan dan pelancong luar negara.

3. Bangunan kediaman service apartment (SOHO)

4. Rumah pangsa, apartment dan kondominium yang di premis berstrata tertakluk
kepada Akta Strata 757 menguruskan bangunan harta bersama dengan keadan baik
dan Pesuruhjaya Bangunan (C.O.B) sebagai penasihat dan penerima aduan penghuni
JMB/MC.

5. ‘Homestay’ dalam perkampungan tradisional perlu mendapatkan keizinan daripada
Rukun Tetangga, Perpaduan Kejiranan, Lembaga Masjid & MPKK.

6. Pengusaha ‘homestay’ perlu sertakan pelan keselamatan Bomba, pemegang caruman
SOCSO atau insurans.

7. Pengusaha ‘homestay’ yang ingin membuka gerai makanan/minuman atau gerai
serbaguna perlu memohon lesen Majlis.

8. Maijlis perlu memperkenalkan kategori ‘homestay’ individu dan komersial di kawasan-
kawasan yang berpotensi sahaja.

9. ‘Homestay’ tanpa izin diarah memohon dalam sistem pemutihan Majlis tanpa
sebarang kompaun.

Datuk Bandar,

Peranan penguatkuasaan khas yang berpandukan garis panduan yang dirangkumi seperti
berikut:

1. Melarang bunyi bising yang kuat serta mengganggu dengan aktiviti-aktiviti pesta
hiburan/minuman keras dan melarang perkara maksiat.

2. Patuhi waktu senyap di antara 10.00 malam hingga 7.00 pagi.

3. Pasukan  khas  penguatkuasa menjalankan operasi bersama  dengan
PDRM/Bomba/Unit Penguatkuasaan Agama Islam dan Lembaga Pelancongan Negeri
Pulau Pinang. Tujuan melarang pengusaha ‘homestay’ berkompromi dengan perkara-
perkara yang dilarang oleh Majlis.

Saya syorkan pada Majlis untuk mengkaji sama ada kawasan rekreasi yang berpotensi
untuk bina ‘homestay’ Kerajaan Negeri Pulau Pinang di kawasan-kawasan berikut:-

1. Balik Pulau, Teluk Kumbar, Pulau Betong sebagai pusat agro pelancongan dan
pertanian.

2. Pulau Jerjak dan persisiran Pantai Jerjak sebagai pengkalan nelayan hub jeti
perikanan.

Datuk Bandar,

Demi memperkukuhkan keharmonian identiti sosial dan kebudayaan kemasyarakatan,
dengan perubahan yang dinyatakan di atas dapat menyemarakkan lagi ekonomi negeri
yang menarik pelancong berkunjung ke Pulau Pinang yang dikenali sebagai Pulau Mutiara.

Datuk Bandair,

Izinkan saya ucapkan teks yang ringkas. Syabas dan tahniah. Jutaan terima kasih sekali
lagi saya ucapkan kepada Datuk Bandar, Setiausaha Bandaraya, Ahli majlis-Ahli majlis,
Ketua-Ketua Jabatan, mercu governance of perbandaran Pulau Pinang yang berganding
bahu bersama memikul tanggungjawab sepanjang saya sebagai Ahli majlis, pembuat dasar
MBPP seluruh kepentingan awam didahulukan. Kekalkan tradisi, ideologi, patriotisme,
nasionalisme, ekonomi dan sosial negeri yang tercinta, makmur bersama berbilang kaum
yang unik. Akhir kata, Ahli majlis pembuat dasar, mengharumkan nama baik MBPP
sepanjang tahun 2025.

Terima kasih.



MAJLIS BANDARAYA PULAU PINANG

JAWAPAN KEPADA UCAPAN PENANGGUHAN AHLI MAJLIS
ENCIK SHAHUL HAMEED BIN M.K. MOHAMED ISHACK
DI MESYUARAT BIASA MAJLIS BILANGAN 12 TAHUN 2025
YANG DIADAKAN PADA 22 DISEMBER 2025

Saya ingin mengucapkan terima kasih kepada Ahli Majlis Encik Shahul Hameed bin M.K.
Mohamed Ishack di atas pandangan dan pemerhatian yang telah dibangkitkan di dalam
ucapan penangguhan beliau. Justeru, sukacita disampaikan ulasan kepada perkara yang
disentuh oleh beliau seperti berikut:

Cadangan menyediakan garis panduan berkaitan inap desa perlu dikaji dan disemak semula
selaras dengan polisi MBPP dan Kerajaan Negeri. Perlu juga diberi perhatian terhadap zon-
zon yang dibenarkan dan tidak dibenarkan jika ada di bawah Draf Rancangan Tempatan
MBPP yang sedang dirangka. Bagi cadangan Penguatkuasaan Khas secara bersepadu
sememangnya telah pun dilaksanakan oleh MBPP selama ini. Walau bagaimanapun, syor
yang dikemukakan berkenaan dengan larangan bunyi bising, aktiviti-aktiviti pesta, hiburan,
minuman keras dan aktiviti maksiat, cadangan waktu senyap dan tempoh operasi adalah
baik dan boleh diterima demi menjaga keharmonian residen-residen di kawasan sekitar.
Selain itu, cadangan supaya kawasan rekreasi berpotensi di Balik Pulau, Pulau Betong
sebagai pusat pelancongan dan pertanian boleh dipertimbangkan. Manakala, Pulau Jerejak
dan persisiran Pantai Jerejak sebagai pangkalan nelayan, hub jeti perikanan adalah
cadangan yang munasabah dan boleh diberi pertimbangan sewajarnya.

MBPP telah menetapkan kawasan-kawasan yang berpotensi bagi pengoperasian Tempat
Inap Persendirian (TIP) dengan kerjasama pihak penguatkuasa berkaitan mengenal pasti
Prosedur Operasi Standard (SOP) kawalan serta merangka kaedah-kaedah dasar yang
mampan selaras dengan Matlamat Pembangunan Mampan (SDG 11). Penetapan definisi
yang jelas dan seragam bagi penginapan jangka pendek, sederhana dan sepanjang hari
adalah perlu di samping penyediaan garis panduan yang menyeluruh, konkrit dan mudah
dikuatkuasakan bagi memastikan pengoperasian TIP dilaksanakan secara teratur. Kawasan
yang boleh dipertimbangkan atau diluluskan bagi pengoperasian TIP merangkumi kawasan
kediaman bertanah, zon komersial dan pelancongan seperti Teluk Bahang, Batu Ferringhi,
Persiaran Gurney, sebahagian kawasan bandar George Town, Taman Botani dan Penang
Hill yang merupakan destinasi pelancongan bertaraf antarabangsa, serta bangunan
komersial seperti pangsapuri perkhidmatan. Bagi rumah pangsa, apartmen dan
kondominium di premis. berstrata, pengoperasian TIP hendaklah tertakluk kepada Akta
Strata 757 dengan pengurusan harta bersama yang teratur serta peranan Pesuruhjaya
Bangunan (C.0.B) sebagai penasihat dan penerima aduan penghuni melalui Jawatankuasa
Pengurusan Bersama (JMB) atau Perbadanan Pengurusan (MC). Pengoperasian TIP di
perkampungan tradisional pula memerlukan keizinan pihak Rukun Tetangga, Perpaduan
Kejiranan, Lembaga Masjid dan Pengurusan Komuniti Kampung (MPKK). Pengusaha TIP
wajib mematuhi syarat-syarat yang ditetapkan termasuk mengemukakan pelan keselamatan
Bomba serta perlindungan caruman SOCSO atau insurans. Sekiranya pengusaha berhasrat
mengendalikan gerai makanan, minuman atau gerai serbaguna, permohonan lesen MBPP
adalah diwajibkan.

MBPP menyokong secara prinsip cadangan dan pandangan yang dikemukakan khususnya
berkaitan penambahbaikan dasar, penggubalan garis panduan yang holistik dan mampan
serta penyediaan mekanisme penguatkuasaan yang berkesan.



Cadangan ini boleh dijadikan asas perbincangan lanjut termasuk penerokaan idea baharu,
penilaian impak dasar dan libat urus bersama pihak berkepentingan seperti Kerajaan Negeri
Pulau Pinang bagi memastikan sebarang keputusan MBPP adalah seimbang, praktikal dan
selaras dengan kepentingan awam serta pembangunan bandar yang lestari.

Sekian, terima kasih.

(Sr CHE E CHEE HONG)
SETIAUSAHA BANDARAYA
MAJLIS BANDARAYA PULAU PINANG

Sekian

Terima kasih

